
Útdráttur 
 

Markmið þessarar rannsóknar er að varpa ljósi á vægi framlags Íslands til jafnréttismála 

á alþjóðavettvangi. Einnig er leitast við að leiða fyrir sjónir alþjóðlega ímynd Íslands í 

málaflokknum. Hlutfallslega sterk staða kvenna í íslensku samfélagi hefur gert það að 

verkum að málaflokkurinn er vel til þess fallinn að skapa Íslandi ákveðna sérstöðu á 

alþjóðavettvangi. Markmið þessarar rannsóknar er meðal annars að svipta hulunni af þeirri 

sérstöðu. Fræðilegi grunnur ritgerðarinnar byggir á femínískum kenningum ásamt 

kenningum um smáríki og alþjóðleg viðmið. Tekin voru viðtöl við fimm fulltrúa Íslands á 

alþjóðavettvangi með það að markmiði að leiða í ljós skynjun þeirra á alþjóðlegri stöðu 

Íslands í jafnréttismálunum. Þá var orðræðugreiningu beitt við úrvinnslu gagna sem aflað 

var í viðtölunum.  

Meginniðurstaða rannsóknarinnar er að ímynd Íslands í jafnréttismálum á 

alþjóðavettvangi sé afar sterk. Hún er að einhverju leyti samofin ímynd Norðurlandanna 

sem ræðst af norrænni samfélagsgerð og sterku velferðarkerfi. Framlag Íslands til 

jafnréttismála á alþjóðavísu er fólgið í innlendu frumkvöðlastarfi í málaflokknum. Í krafti 

jákvæðrar ímyndar og reynslu, hefur Íslandi tekist að öðlast trúverðuga rödd á 

alþjóðavettvangi sem fulltrúar þess nýta meðal annars til þess að beita sér fyrir valdeflingu 

kvenna, kynjasamþættingar og mannréttindum kvenna um allan heim.  



  

4 

Abstract 
 

The aim of this study is to examine Iceland’s international contribution to gender equality. 

In addition, it seeks to shed light on Iceland’s image in the field. Women have a 

comparatively strong position within Icelandic society and based on a strong historic 

foundation Iceland has created a name for itself as an international role model, as far as 

gender issues are concerned. The theoretical framework of the essay consists of feminst 

theories, and theories on small states and international norms. Five international 

representatives of Iceland were interviewed with the aim of revealing their perceptions of 

Iceland’s position in the international community. A discource analysis was used analyse the 

data collected in the interviews.  

The main conclusion is that Iceland’s image regarding gender issues is extremely strong. 

To some extent the image is integrated with the Nordic image in the field which is based on 

the Nordic social structure and the walfare system. Iceland’s global contribution to gender 

equality consists of domestic entrepreneurship in the field. In light of a strong international 

image and domestic experiences Iceland has gained a credible voice in the international 

community, which Iceland’s representatives utilize to promote empowerment of women, 

gender mainstreaming and women’s human rights around the world.  

Formáli 
 

Ritgerð þessi er metin til 30 ECTS eininga og er lokaverkefni í meistaranámi í 

alþjóðasamskiptum við Stjórnmálafræðideild Háskóla Íslands á vormisseri 2014. 

Leiðbeinandi er Silja Bára Ómarsdóttir aðjúnkt við Stjórmálafræðideild Háskóla Íslands. 

Kann ég henni bestu þakkir fyrir góða leiðsögn, þarfar ábendingar og dygga hvatningu til 

verka.  

Jafnréttismál hafa ætíð verið mér afar hugleikin. Ég tók alla kynjafræðiáfanga sem mér 

stóðu til boða í náminu og varð snemma ljóst að ég myndi velja mér rannsóknarefni þeim 

tengdum. Töluvert hefur þegar verið skrifað um jafnréttismál innan íslensku 

utanríkisþjónustunnar en hugmyndin að þessu rannsóknarefni kviknaði eftir að ég las grein 

Silju Báru um áhrif feminisma á utanríkisstefnu Íslands á árunum 1999-2009. Í kjölfarið 

fór ég að velta fyrir mér hvernig þessar áherslur birtast þeim sem starfa fyrir Íslands hönd 

að jafnréttismálum á alþjóðavettvangi. 

Sérstakar þakkir fá viðmælendur mínir fyrir góð og innihaldsrík viðtöl. Án þeirra 

framlags hefði hugmyndin aldrei orðið að veruleika. Einnig vil ég þakka sambýlismanni 

mínum, Ásmundi Pálssyni, fyrir ómetanlegan stuðning, þolinmæði og hvatningu. Foreldrar 

mínir, Ólöf Hallbergsdóttir og Jóhann Garðarsson, fá kærar þakkir fyrir að hafa ætíð trú á 

mér og hvetja mig áfram í náminu. Að lokum fær Haraldur Bjarnason kærar þakkir fyrir 

yfirlestur.  

1. Inngangur 
 

Utanríkisstefna Íslands hefur breyst verulega frá aldamótum. Kynjajafnrétti er meðal þeirra 

málaflokka sem hafa fest sig í sessi á síðustu árum og er í dag eitt helsta stefnumál Íslands í 

öllu alþjóðastarfi. Stefnubreytingin sést meðal annars í áherslum Íslands í friðargæslu, 

þróunarsamvinnu og loftslagsmálum. Skuldbinding stjórnvalda til málaflokksins er 

ennfremur staðfest í nýlegri skýrslu Gunnars Braga Sveinssonar utanríkisráðherra um 

utanríkis- og alþjóðamál Íslands en þar er töluvert fjallað um kynjajafnrétti. Í umfjöllun um 

norðurslóðamál er til að mynda sérstök áhersla lögð á jafnréttismálin en vonir eru bundar 

við að vitundarvakning verði í kjölfar ráðstefnu um það efni sem haldin verður á Akureyri 

síðar á árinu.  

Alþjóðasamfélagið hefur veitt áherslum Íslands og innlendum árangri í 

jafnréttismálum eftirtekt. Þegar þetta er skrifað er til að mynda nýlega lokið fræðsluferð 

sem Alþjóðleg samtök kvenþingmanna (e. Women in Parliaments Global Forum) stóðu 

fyrir til Íslands, dagana 3. og 4. apríl 2014, til að kynna sér árangur sem náðst hefur hér á 

landi í jafnrétti kynjanna og stjórnmálaþátttöku kvenna. Í tengslum við fræðsluferðina voru 

haldnir fundir í alþingishúsinu með íslenskum þingkonum og kvenráðherrum en til 

umræðu voru leiðir til að vinna gegn staðalímyndum kynjanna, hvað þurfi til að ná 

framúrskarandi árangri í jafnréttismálum og hvaða lærdóm megi draga af árangri sem náðst 

hefur á Íslandi í jafnrétti kynjanna og stjórnmálaþátttöku kvenna og hvort hægt sé að 

yfirfæra leiðir sem farnar voru á Íslandi á önnur svæði heimsins (Alþingi, 2014).  

Í þessari ritgerð er leitast við að varpa ljósi á vægi framlags Íslands til jafnréttismála á 

alþjóðavettvangi. Einnig er leitast við að leiða fyrir sjónir alþjóðlega ímynd Íslands í 

málaflokknum. Skyggnst er í reynsluheim fulltrúa Íslands á alþjóðavettvangi með það að 

markmiði að leiða í ljós skynjun þeirra á alþjóðlega stöðu Íslands í jafnréttismálunum. 

Hlutfallslega sterk staða kvenna í íslensku samfélagi hefur gert það að verkum að þessi 

málaflokkur er vel til þess fallinn að skapa Íslandi ákveðna sérstöðu á alþjóðavettvangi. 

Markmið þessarar rannsóknar er meðal annars að svipta hulunni af þeirri sérstöðu. Hér er 

leitast við að svara eftirfarandi rannsóknarspurningum: Hvernig er ímynd Íslands í 

jafnréttismálum á alþjóðavettvangi? Hvert er framlag Íslands til jafnréttismála á 

alþjóðavísu? Hvaða vægi hefur rödd Íslands þegar jafnréttismálin eru á dagskrá í 

alþjóðasamfélaginu? 

Uppbygging ritgerðarinnar er á þá leið að í öðrum kafla er fjallað um þær kenningar í 

alþjóðasamskiptum sem tengjast umfjöllunarefninu. Fyrst er sjónum beint að femínískum 

kenningum og hvernig fræðileg nálgun á samskipti ríkja breyttist með tilkomu þeirra. 

Hugtök á borð við völd og öryggi hafa meðal annars verið endurskilgreind út frá 

sjónarhorni kvenna en femínískar kenningar spyrja annarra spurninga en hefðbundnari 

kenningar innan fræðigreinarinnar. Í framhaldi þessarar yfirferðar er fjallað um alþjóðlega 

mælikvarða á kynjajafnrétti. Sá þekktasti þeirra á meðal er mælikvarði World Economic 

Forum á kynjabili meðal ríkja en Ísland hefur nú mælst efst á þeim mælikvarða fimm ár í 

röð. Að endingu er smáríkjakenningum beitt til þess að greina alþjóðlega stöðu Íslands. 

Smáríkjakenningar varpa meðal annars ljósi á hvernig smáríki á borð við Ísland, sem 

hvorki hafa efnahagslega né hernaðarlega yfirburði, geti haft áhrif í samfélagi þjóðanna, en 

það gera þau meðal annars með því að vera frumkvöðlar í viðmiðum. Á þessum 

kenningalega grundvelli er orðræða fulltrúa Íslands greind í lok ritgerðarinnar.  

Í þriðja kafla ritgerðarinnar er farið yfir þá aðferðafræði sem notuð er við rannsóknina. 

Farið er yfir stefnur og strauma í femínískum rannsóknum og sjónarhorn rannsakanda 

kynnt ásamt réttmæti og áhættumati. Þá er gerð ítarleg grein fyrir þeirri rannsóknaraðferð 

sem var beitt við vinnslu rannsóknarinnar og rök færð fyrir því hvers vegna þessi 

rannsóknaraðferð varð fyrir valinu. Að lokum er farið stuttlega yfir aðrar rannsóknir sem 

gerðar hafa verið á áhrifum femínisma á íslenska utanríkisstefnu.  

Fjórði kafli samanstendur af fimm undirköflum þar sem farið er yfir helstu niðurstöður 

rannsóknarinnar. Undirkaflarnir endurspegla þau þemu sem greina mátti í orðræðu 

viðmælenda þessarar rannsóknar en þau eru; ímynd Íslands á alþjóðavettvangi, 

Norðurlöndin, Ísland sem frumkvöðull í jafnréttismálum, áherslur Íslands í alþjóðlegu 

jafnréttisstarfi og jafnrétti sem íslenskt gildi.  

Nánar er síðan fjallað um niðurstöðurnar í fimmta kafla. Þar eru settar fram umræður 

um efnið og rannsóknarspurningunum jafnframt svarað. Hverri rannsóknarspurningu er 

gefinn undirkafli. Fyrsti undirkaflinn fjallar um ímynd Íslands í jafnréttismálum á 

alþjóðavettvangi með áherslu á stöðu Íslands sem smáríkis annars vegar og hluti af 

Norðurlöndunum hins vegar. Næsti hluti fjallar um framlag Íslands til jafnréttismála á 

alþjóðavísu þar sem reifuð eru þau þrástef sem birtust í viðtölunum um alþjóðlegt framlag 

og frumkvöðulsstarf Íslands í jafnréttismálum. Vægi raddar Íslands í alþjóðlegu samhengi 

er til umfjöllunar í þriðja hluta með tilliti til þeirra áherslna sem viðmælendur nefndu í 

viðtölunum Þessar áherslur eru meðal annars valdefling kvenna, samþætting kynja- og 

jafnréttissjónarmiða og jafnrétti sem mannréttindi. Að lokum eru aðalatriðin dregin saman í 

sérstakri samantekt.  

Í sjötta og síðasta meginkafla ritgerðarinnar er rannsóknin tekin saman í lokaorðum og 

fjallað um þann lærdóm sem draga má af rannsókninni. Það er meðal annars í krafti 

sterkrar alþjóðlegrar ímyndar og reynslu í jafnréttismálum sem Íslandi hefur tekist að skapa 

sér trúverðuga rödd á alþjóðavettvangi. Röddina nýta fulltrúar Íslands í alþjóðastörfum til 

að berjast fyrir valdeflingu kvenna, samþættingu kynja- og jafnréttissjónarmiða og 

mannréttindum kvenna um allan heim.  

2. Kenningarammi 
 

Kenningar eru ómissandi hluti af félagslegum rannsóknum. Þær eru ekki aðeins afleiðing 

nýrrar þekkingar heldur forsenda hennar, eða líkt og Guzzini (2001) orðaði það þá 

myndum við án kenninga ekki sjá trén fyrir skóginum sem gögnin okkar mynda. 

Kenningar veita okkur með öðrum orðum þau tól sem við þurfum til þess að greina þau 

gögn sem við söfnum. Þessi tól eru meðal annars hugtök og skilgreiningar sem aðstoða 

okkur við að setja nýja þekkingu í fræðilegt samhengi. Í þessari ritgerð er bæði femínísku 

sjónarhorni og sjónarhorni smáríkjakenninga beitt á orðræðu háttsettra einstaklinga sem 

allir hafa komið að ákvarðanatöku og/eða stefnumótun íslenskra stjórnvalda í 

jafnréttismálum á alþjóðavettvangi. Báðar kenningar eru byggðar á grunni sem byggður 

var innan alþjóðasamskipta fyrir lok kalda stríðsins. Þess vegna byrjar kenningakafli 

ritgerðarinnar á sögulegri umfjöllun um uppruna fræðigreinarinnar en eins og sjá má á 

þeirri umfjöllun hefur eitt helsta umfjöllunarefni alþjóðasamskipta frá upphafi verið um 

orsök átaka eða friðarástands og völd eða valdaleysi ríkja eða alþjóðastofnanna. Þær 

kenningar sem á eftir komu byggja allar á þeim grunni, femínískar kenningar þeirra á 

meðal. Hér á eftir er því meðal annars farið yfir leiðirnar sem femínískar kenningar hafa 

beitt við endurskilgreiningu á valdahugtakinu, til dæmis með því að skoða 

alþjóðasamskipti út frá sjónarhorni kvenna og spyrja hvernig þær skilgreina völd og 

öryggi. Þá er farið yfir þau hugtök og markmið sem tekin hafa verið upp eftir að 

femínisminn ruddi sér leið inn í utanríkisstefnur ríkja og í sérstökum undirkafla er gerð 

grein fyrir alþjóðlegum mælikvörðum á kynjajafnrétti. Í þriðja hluta er fjallað um 

kenningar um smáríki og hin félagslegu völd sem þau geta öðlast í alþjóðasamfélaginu, 

meðal annars með því að vera fyrirmyndarríki og frumkvöðlar. 

 

2.1. Uppruni fræðigreinarinnar 

 

Í kjölfar fyrri heimsstyrjaldarinnar fóru fræðimenn fyrst að velta vöngum yfir hegðun 

ríkja, alþjóðasamskiptum (e. international relations), með það að markmiði að koma í veg 

fyrir að styrjöld af slíkri stærðargráðu gæti nokkurn tíma brotist út að nýju. Frjálslynda 

alþjóðahyggjan (e. liberal internationalism, einnig þekkt sem idealism) kom þá fyrst fram 

á sjónarsviðið en megintilgangur kenningarinnar var að sýna fram á að ef fólk fengi að 

ráða veldi það alltaf frið. Ætlun kenningasmiðanna var því fyrst og fremst að koma í veg 

fyrir að þessi misskilningur, sem styrjöldin var, endurtæki sig. Þegar seinni heimsstyrjöldin 

hófst varð hins vegar ljóst að tilraunir um bætt samstarf ríkja í gegnum Þjóðabandalagið (e. 

League of Nations) hefðu mistekist. Í kjölfarið kom fram einn stærsti og langlífasti 

kenningaskóli innan fræðigreinarinnar, raunhyggjan (e. realism) (Hollis og Smith, 1990: 

16-28). Sagnfræðingurinn E.H. Carr er jafnan talinn upphafsmaður 

raunhyggjukenningarinnar eins og við þekkjum hana í dag en hann taldi markmið 

fyrirrennara sinna um hvernig ríki skulu eiga í samskiptum, og þar með koma í veg fyrir 

stríð, óraunhæf og útópísk. Hann sagði raunhyggju leitast við að skoða heiminn eins og 

hann er í raun og veru í stað þess að reyna að hafa áhrif á hann eða breyta (Carr, 1946: 8-

10). Hans Morgenthau tók í sama streng en hann setti fyrstur fram hugmyndina um vald 

sem tæki til að ná fram markmiðum ríkja og mikilvægi valdajafnvægis innan 

alþjóðakerfisins (Morgenthau, 1973: 4). Valdahugtakið var þaðan af leiðarstefið í 

hugmyndum raunhyggjunnar þar sem öll ríki voru talin vilja hámarka völd sín og 

bandamaður þinn í dag gæti þannig hugsanlega orðið óvinur þinn á morgun. Kenningin 

byggir einnig á því að voldug ríki séu einu gerendurnir í alþjóðasamskiptum og því hafi 

smáríki, alþjóðastofnanir og frjáls félagasamtök, sem dæmi, engin raunveruleg völd 

(Rothstein, 1972: 350, 354).  

Raunhyggjan var ráðandi kenning innan alþjóðasamskipta frá lokum seinni 

heimsstyrjaldarinnar og út kalda stríðið. Þá hafði hún mikil áhrif á utanríkisstefnu ríkja, sér 

í lagi utanríkisstefnu Bandaríkjamanna, á þessum árum (Rothstein, 1972: 348, 356). Á 

áttunda áratug síðustu aldar hafði raunhyggjan ennfremur þróast út í nýraunhyggju (e. 

neorealism) með Kenneth Waltz (1979) fremstan í flokki. Hann var mjög undir áhrifum 

tíðarandans og upp úr kalda stríðinu kynnti hann meðal annars til leiks tvípólakenninguna 

sem byggir á alþjóðlegum stöðugleika í skjóli tveggja, valdamikilla stórvelda (Waltz, 

1979). Nýraunhyggjan viðurkennir þó, ólíkt raunhyggjunni, að samvinna milli eininga geti 

átt sér stað. Hins vegar muni annar aðilinn alltaf græða meira en hinn á samvinnunni 

(Waltz, 1986, bls. 100-104). 

Frá því kalda stríðinu lauk hafa nýjar áherslur færst inn í fræðasviðið. 

Alþjóðasamskipti snúast ekki lengur aðeins um völd og átök ríkja heldur er einnig lögð 

áhersla á efnahagslega samvinnu ríkja, smáríki, alþjóðastofnanir, áhrif frjálsra 

félagasamtaka og baráttuna fyrir auknum mannréttindum. Þá hafa femíniskar kenningar 

meðal annarra boðið raunhyggjunni byrginn með því að færa umræðuna nær 

einstaklingunum en fjær ríkjunum (Ruiz, 2010). Í þessu samhengi er gjarnan talað um 

þriðju umræðuna (e. the third debate), sem kynnt var til leiks af Yosef Lapid í grein frá 

árinu 1989. Innan þriðju umræðunnar er fyrri vitneskja innan alþjóðasamskipta gagnrýnd 

og endurskoðuð. Eins og áður sagði eru femínískar kenningar meðal þeirra sem taka þátt í 

þeirri umræðu en hér á eftir verður fjallað nánar um þær.  

 

2.2. Femínískar kenningar 

 

Simone de Beauvoir (1976:161) sagði framsetningu heimsins, líkt og heiminn sjálfan, 

vera verk karlmanna; þeir lýsa honum frá eigin sjónarhorni, sem þeir síðan rugla saman við 

sannleikann. Eftir að kalda stríðinu lauk fóru fræðimenn, eins og áður sagði, í auknum 

mæli að beita nýjum aðferðum til þess að fjalla um völd og valdasambönd innan 

alþjóðasamfélagsins. Alþjóðasamskipti höfðu fram að þessu verið einstaklega ríkjamiðuð 

og það var því krefjandi verkefni fyrir femíníska fræðimenn að kynna til leiks þetta nýja 

sjónarhorn (Ackerly, Stern og True, 2006: 1). Þegar fjallað er um valddreifingu innan 

alþjóðasamfélagsins spyrja femínistar ólíkra spurninga en fyrri kenningaskólar sem 

einbeittu sér fyrst og fremst að hlutverki valdsins. Þessar nýju spurningar eru til að mynda; 

hverjir hafa völdin? Hvernig er valdinu beitt? Myndi skilgreining okkar á valdi breytast ef 

við tækjum sjónarmið kvenna með í reikninginn? (Ruiz, 2010). Enn aðrir hafa bent á að 

áhersla alþjóðasamskipta á völd sé í rauninni karllæg nálgun í sjálfu sér og að femínískir 

rannsakendur ættu að finna nýjar leiðir til að útskýra samskipti ríkja (Youngs, 2004).  

Cynthia H. Enloe (2000: 14-15) er meðal þeirra fyrstu sem fjallaði um 

alþjóðasamskipti út frá sjónarhorni kvenna. Í bók sinni Bananas, Beaches and Bases: 

Making Feminist Sense of International Politics beinir hún sjónum að ólíkum hlutverkum 

sem konur hafa haft í alþjóðlegum stjórnmálum. Í bókinni lítur hún á ýmis ólík málefni 

alþjóðastjórnmála, líkt og utanríkisþjónustu, alþjóðakapítalisma og hernað, meðal annars út 

frá sjónarhorni eiginkvenna diplómata, með því að ræða við saumakonur í stórum 

verksmiðjum og vændiskonur á herstöðvum. Með þessari nálgun vakti hún athygli á því að 

konur hafa ávallt spilað stórt hlutverk í alþjóðasamskiptum, þó svo að þær hafi ekki fengið 

brautargengi innan sjálfra stjórnmálanna. Enloe braut blað í sögu fræðigreinarinnar með  

því að dýpka umræðuna um alþjóðasamskipti þegar hún vakti athygli á sjónarhorni sem 

áður hafði verið horft fram hjá. Hún spurði einfaldlega: „Hvar eru konurnar?“ Þess má geta 

að Enloe vinnur nú að uppfærslu bókarinnar Bananas, beaches and bases þar sem hún mun 

velta upp spurningunni hvort staða kvenna í alþjóðasamskiptum hafi breyst frá því bókin 

kom fyrst út árið 1989. Hún segir til að mynda mikilvægt að gera sér grein fyrir því að þó 

svo að fleiri konur gegni nú stöðu utanríkisráðherra þá skipti meginmáli hvort sú kona sé 

sjálf meðvituð um ójafna stöðu kynjanna og hvort hún sé í stöðu til að sinna 

jafnréttismálunum á vettvangi utanríkismála (e-International Relations, 2013).  

 Á svipuðum tíma og Cynthia H. Enloe kom fram með sínar kenningar skrifaði 

stjórnmálafræðingurinn J. Ann Tickner (1992) bókina Gender in International Relations: 

Feminist Perspectives on Achieving International Security. Þar bendir hún sömuleiðis á 

nauðsyn þess að skjóta kynjasjónarmiðinu inn í allar helstu umræður alþjóðasamskipta, til 

dæmis umræðuna um þjóðaröryggi. Hún færir rök fyrir því að nauðsynlegt sé að 

endurskilgreina öryggishugtakið (e. security) meðal annars með tilliti til kvenna (Tickner, 

1992: 11-12). Öryggishugtakið hefur, samkvæmt hefð, verið tengt við umræðuna um stríð 

og frið með áherslu á utanríkisstefnu ríkja í varnarmálum. Leiðir ríkja til að tryggja 

þegnum sínum öryggi hafa því fyrst og fremst falist í því að vernda þá frá utanaðkomandi 

hernaðarlegri hættu. Femíniskir fræðimenn hafa hins vegar bent á að öryggi kvenna felist 

ekki síður í því að vernda þær frá hættum heima fyrir, hættum sem stafa meðal annars af 

innlendu feðraveldi (Blanchard, 2003). Johan Galtung (1971) kynnti á áttunda áratugnum 

til sögunnar hugtakið „kerfislægt ofbeldi“ (e. structural violence), sem Tickner tók síðar 

upp í sínum skrifum, en hugtakið vísar til innlends og alþjóðlegs kerfis kúgunar (Tickner, 

1992: 69). Birtingarmynd þessarar kúgunar er meðal annars kynjuð misskipting í 

atvinnulífinu, launamunur kynjanna, verkaskipting á heimilinu, kynbundið ofbeldi og 

mansal (Blanchard, 2003). Hefðbundin öryggisfræði skoða orsök og afleiðingar stríðs 

annað hvort út frá sjónarhorni ríkisins eða út frá formgerðinni, á meðan femíniska 

sjónarhornið er yfirleitt út frá einstaklingnum. Með þessari nálgun, auk þess að bæta við 

kynjasjónarmiðinu, telja femíniskir fræðimenn sig geta bent á nýjar hliðar á átökum sem 

hingað til hafa verið fjarverandi í fræðunum (Tickner, 2001: 48-49).  

Bæði stríð og friðarástand hafa ólík áhrif á konur og karla en eins og áður segir eru 

hernaður, stríð og möguleikinn á stríði að hefðinni til aðal-umræðuefnin þegar rætt er um 

öryggi innan alþjóðasamskipta. Konur upplifa jafnan meira varnarleysi í stríði en karlar. 

Eins og dæmin sýna eykst hættan til að mynda á kynferðislegu ofbeldi gagnvart konum í 

stríði og þá hefur nauðgunum verið skipulega beitt sem hluta af stríðsrekstri. 

Fjöldanauðganir og kynferðislegt ofbeldi gegn konum í Bosníustríðinu á tíunda áratugnum 

komust á forsíður vestrænna fjölmiðla á árunum 1992 og 1993. Fréttaflutningurinn vakti 

alþjóðlega athygli á þessari hlið stríðsrekstrar. Þegar betur er að gáð kemur í ljós að 

stríðsnauðganir hafa viðgengist frá örófi alda en umfang ofbeldisins í Bosníu vakti 

fræðimenn hins vegar til umhugsunar um hvort fjalla ætti um skipulagðar nauðganir sem 

ofbeldi gegn einstaklingum eða sem stórt öryggismál sem hefur áhrif á samfélagið í heild. 

Með því að viðurkenna að skipulagðar nauðganir eru gróft mannréttindabrot og hluti af 

stríðsrekstri ríkja er alþjóðasamfélagið í heild dregið til ábyrgðar og krafið viðbragða. Eftir 

stendur hins vegar spurningin um hversu margar nauðganir þurfi að eiga sér stað svo hægt 

sé að tala um fjöldanauðganir og hversu margar nauðganir kalli á alþjóðleg viðbrögð 

(Hansen, 2001). Alþjóðlegur skilningur á þessum fylgifiski átaka hefur ennfremur vakið 

upp spurningar um stöðu kvenna á svokölluðum friðartímum því ofbeldið sem beitt er gegn 

þeim heldur oftar en ekki áfram eftir að eiginlegum hernaðarátökum lýkur (Blanchard, 

2003). 

Umræðan um ofbeldi gegn konum getur verið varhugaverð því ef konur koma ekki 

sjálfar að þeirri umræðu er hætta á að hún leiði til annarrar og óráðlegrar umræðu um 

nauðsyn þess að „vernda“ konur. Valdhafar, sem alla jafna eru karlmenn, setja sig þá í 

sjálfskipað hlutverk sem forráðamenn kvenna og tala þeirra máli í þeim tilgangi að vernda 

þær (Stiehm, 1982). Gjarnan er dregin upp mynd af fórnarlambinu þegar fjallað er um 

konur í alþjóðlegum skilningi. Konur eru til að mynda hvattar til að kynna sér alþjóðamálin 

því ákvarðanir sem teknar séu á alþjóðlegum vettvangi hafi bein eða óbein áhrif á þær. 

Hins vegar er aldrei gert ráð fyrir því að þær komi sjálfar að ákvarðanatökunni. Þær eru 

séðar sem þolendur, ekki gerendur (Enloe, 2000: 16). Valdefling kvenna (e. empowerment 

of women) hefur þess vegna verið viðurkennd sem ein af lykiláherslum ýmissa 

alþjóðastofnana, til dæmis Alþjóðabankans (e. World Bank). Valdefling hefur verið 

skilgreind sem „aukin geta fólks til þess að taka veigamiklar ákvarðanir um eigið líf, á 

sviðum þar sem því var áður neitað um slík völd“ (Malhotra og Schuler, 2005: 3-4). Þess 

ber þó að geta að valdefling kvenna, sérstaklega í þróunarsamvinnu, getur virkað sem 

tvíeggjað sverð þar sem Vesturlöndin eiga á hættu að nálgast málið með forræðishyggju og 

menningarlegum yfirgangi (Lennie, 1999).  

Femínismi hélt áfram að bregðast við áherslum raunhyggjunnar en Sara Ruddick 

(1989: 123-150) hafnaði til að mynda staðhæfingunni um að stríð og átök væru 

óumflýjanleg í samskiptum ríkja í bók sinni Maternal Thinking: Towards a Politics of 

Peace. Þar gagnrýnir hún ennfremur hefðbundnar réttlætingar fræðimanna fyrir 

stríðsátökum með siðferðislegum rökum þess efnis að hin „móðurlega umhyggja“ ætti 

einnig heima í alþjóðasamskiptum. Móðurlega umhyggjan sem þekkist í samskiptum 

móður og barns feli í sér viðhorf, frið og dyggðir sem ríki ættu einnig að geta tileinkað sér. 

Þetta sé ekki eingöngu spurning um að setja sig í spor annarra heldur sé þetta spurning um 

að tileinka sér ábyrgð gagnvart öðru fólki annars staðar í heiminum og þar af leiðandi 

ásókn í að gera eitthvað í málunum. Fiona Robinson (1999: 47-48) tekur í sama streng en 

hún segir mikilvægt að innleiða umhyggju í alþjóðastjórnmál. Þetta snúist ekki aðeins um 

alþjóðlegan samhug eða tilfinningalega hugsjón heldur þurfi að fara aftur á upphafspunkt í 

samskiptum ríkja og enduruppgötva ríkjandi gildi og hefðir þar sem umhyggja hefur ekki 

verið viðhöfð. Slíkt muni einungis bæta samskipti á alþjóðavettvangi.  

Femínismi hefur helst verið gagnrýndur fyrir að fjalla „aðeins“ um konur. Hins vegar 

er kynjunin sjaldan eins augljós og þegar fjallað er um hlutverk karlmennskunnar í 

alþjóðasamskiptum. Karlmennskunni er stöðugt ógnað en henni er viðhaldið meðal annars 

með fjölmiðlaumfjöllun og vinsælu sjónvarpsefni. Þegar konur stíga síðan inn í 

hefðbundinn karlaheim, líkt og herinn, verður ímynd karlmennskunnar enn augljósari. 

Návist þeirra, í þeim karlaheimi sem hermennska er, hjálpar til við að kveða niður mýtuna 

um að konur séu í eðli sínu ekki eins ofbeldisfullar og karlmenn. Hin alræmda Lynndie 

England, bandaríska herkonan sem ákærð var fyrir að pynta og niðurlægja fanga í Abu 

Ghraib fangelsinu, er gott dæmi um ríkjandi hugmyndir okkar um ofbeldi og kvenleika. 

Hún var að vissu leyti álitin verri en karlkyns samverkamenn sínir því hún hafði ekki 

einvörðungu brugðist hlutverki sínu sem hermaður heldur brást hún einnig hlutverki sínu 

sem kona. Annað dæmi er fréttaflutningur af fyrsta breska kvenkyns hermanninum sem 

lést við störf í Afganistan árið 2008. Fjölmiðlar gerðu mikið úr því að hún væri kona en sá 

veruleiki að konur kæmu heim úr stríðinu í líkpoka þótti einhverra hluta vegna óhugsandi. 

Sé femíniskri nálgun hins vegar beitt á þetta málefni, það er konur í hernum, kemur í ljós 

að kvenkyns hermenn eru í mun meiri hættu á að verða fyrir árás af hendi starfsbræðra 

sinna heldur en óvina (Zalewski, 2010). Við þetta má meðal annars bæta nýlegri umfjöllun 

Daily Mail um ófríska breska kvenhermenn en þeim hefur verið meinað að starfa í fremstu 

víglínu og eru sendir heim um leið og upp kemst um þungunina. Í fréttaskýringunni kemur 

einnig fram að þótt ótrúlegt megi virðast séu konur ekki skyldugar til að taka þungunarpróf 

áður en þær eru sendar á vettvang og að ekki sé viðunandi að stofna öðrum hermönnum í 

hættu á meðan þeir flytja ófrískar konur frá víglínunni (Drury, 2014). Áherslur 

fréttamannsins staðfesta enn frekar viðteknar hugmyndir um hvað sé við hæfi í herþjónustu 

og hvað ekki. Talið er að konur séu aldrei eins viðkvæmar og kvenlegar eins og þegar þær 

bera barn undir belti og því séu ófrískar konur afar óviðeigandi í eins karllægu umhverfi og 

hernum.  

Eins og sjá má á framangreindri umfjöllun skiptir afar miklu máli að taka sjónarmið 

beggja kynja inn í reikninginn þegar fjallað er um völd og alþjóðasamskipti. Líkt og Carol 

Cohn (1987) bendir á í grein sinni Sex and Death in the Rational World of Defense 

Intellectuals tala konur og karlar ekki sama tungumálið þegar alþjóðamál eru rædd. 

Orðaval karla, þegar kemur til dæmis að umræðu um kjarnorkumál, ber þess glögg merki; 

feðraveldisumræða, þar sem iðulega eru notaðar reðurmyndlíkingar til þess að koma 

sjónarmiði sínu á framfæri, þar sem vígbúnaðarkapphlaupið er ekkert annað en keppni í 

karlmennsku og afvopnun jafngildir þar af leiðandi geldingu (Cohn, 1987).  

Segja má að karllæg gildi hafi almennt verið ráðandi í utanríkismálum á tuttugustu 

öldinni. Fáar konur voru þjóðarleiðtogar og það voru karlkyns diplómatar, hermenn og 

alþjóðlegir starfsmenn sem unnu að alþjóðamálum á vettvangi. Því var lítið sem benti til 

þess að konur sætu einhvers staðar við borðið þar sem utanríkisstefnur ríkja voru mótaðar. 

Raunar töldu sumir konur alls ekki eiga erindi við borðið enda gætu þær ekki skilið þann 

alvarleika sem felst í stefnumótun utanríkismála (Tickner, 1992: 1). Eins og Spike Peterson 

(1992) hefur meðal annars bent á þá voru konur enn bundnar við heimilið, höfðu engan 

eignarrétt og áttu ekki hlut í neinni ákvarðanatöku þegar stofnanir á borð við þjóðríkið, 

markaðshagkerfið og alþjóðakerfið voru settar á fót. Ríkin séu því í eðli sínu kynjuð og 

allar stofnanir innan ríkisins sömuleiðis. Þessi kynjun birtist okkur meðal annars á 

vinnumarkaðnum þar sem karlar eru í miklum meiri hluta í stjórnunarstöðum og 

valdastöðum til dæmis í hernum eða lögreglunni. Konur eru aftur á móti fleiri í 

þjónustugreinum á borð við kennslu og umönnunarstörf (Peterson, 1992: 40-45).  Þegar 

konur stigu síðan inn í stjórnmálin síðar meir, þá sérstaklega inn í utanríkismálin, stigu þær 

inn í fyrirfram mótaðan karlaheim sem kunni betur að meta karllæga eiginleika. Af þessum 

ástæðum hafa konur jafnan átt undir högg að sækja þegar þær reyna að hasla sér völl í 

utanríkisþjónustunni og koma nýjum málum á dagskrá (Tickner, 2005).  

Í kjölfar þeirrar femínísku vakningar sem varð innan alþjóðasamskipta, 

fræðigreinarinnar, undir lok níunda áratugarins fóru ríki að innleiða femínískar áherslur í 

utanríkisstefnum sínum. Hluti af þeirri áherslubreytingu var að fá konur að borðinu. 

Cynthia Enloe (1989) hélt því til að mynda fram í bók sinni Bananas, Beaches and Bases 

að eitt stærsta framlag Margrétar Thatcher, fyrrum forsætisráðherra Bretlands, til 

femínismans hafi verið stöðug návist hennar með karlkyns þjóðarleiðtogum. Hún var ávallt 

eina konan í hópi karla og vakti nærvera hennar þannig fólk til umhugsunar um þennan 

karlaheim sem henni hafði tekist að stíga inn í. Því „ein kona á fjölmennri hópmynd gerir 

okkur erfiðara að hunsa þá staðreynd að karlmennirnir eru karlmenn“ (Enloe, 1989: 6). 

Færa má rök fyrir því að Angela Merkel, kanslari Þýskaland, veki svipuð hughrif í dag þar 

sem hún er oftar en ekki eina konan í hópi karlkyns þjóðarleiðtoga. Anne Phillips (1995: 

21-22) bendir einnig á að oft þurfi ekki nema að snúa kynjahlutföllunum við til þess að 

menn átti sig á lýðræðishallanum sem felist í því að hafa lágt hlutfall kvenfulltrúa, til 

dæmis á þingi. Ef karlar væru í jafn miklum minnihluta og konur jafnan eru yrðu þeir 

fljótir að viðurkenna að fyrirkomulagið væri óviðunandi. Hún bendir ennfremur á að ekki 

sé nóg fyrir konur að fá kosningarétt, það er réttinn til þess að taka þátt í stjórnmálum. Þær 

eigi einnig rétt á kjörgengi, það er tækifærinu til þess bjóða sig fram í  kosningum. Konur 

geti því kosið fulltrúa sína til áhrifa - fulltrúa kvenna. Phillips talar einnig um táknræna 

nærveru kvenna (e. symbolic representation) sem miðar fyrst og fremst að því að snúa við 

sögu útilokunar með því að koma konum í valdastöður. Konur geti ekki talist jafngildir 

þegnar í samfélaginu séu þær útilokaðar frá hinu pólitíska samfélagi. Það sé eitthvað skrítið 

í lýðræðisríki sem ætlar að ráða bót á bágri stöðu kvenna án atbeina sjálfra kvenna. Þessi 

útilokun sé því ákveðin tegund kúgunar. Ennfremur hefur sagan sýnt að það þarf konur til 

þess að koma málefnum kvenna á dagskrá í stjórnmálum. Þessi málaflokkur vigtar 

einfaldlega ekki jafn þungt í augum karla og er þar af leiðandi ekki framarlega í 

forgangsröðuninni (Phillips, 1995: 27-57).   

En það er ekki nóg að setja konur í áhrifastöður, einnig þarf að innleiða femíníska 

verkferla. Sem dæmi má nefna að yfir hundrað ríki hafa nú tekið upp stefnu varðandi 

kynjasamþættingu (e. gender mainstreaming) í stjórnkerfum sínum. Tíminn sem það tók 

ríki og stofnanir að innleiða og tileinka sér þessa nýbreytni í stefnumótun var fordæmalaust 

stuttur en þennan góða árangur má að mestu þakka frjálsum félagasamtökum og samtökum 

innan Sameinuðu þjóðanna (True og Mintrom, 2001). Kynjasamþætting varð viðurkennt 

alþjóðlegt markmið á kvennaráðstefnu Sameinuðu þjóðanna í Beijing árið 1995 en 

Efnahags- og félagsmálaráð Sameinuðu þjóðanna (e. ECOSOC) hefur skilgreint hugtakið 

sem;  

 
ferlið sem felst í því að meta afleiðingar fyrirhugaðra aðgerða á bæði konur og karla, þar 

með talin löggjöf, stefnur eða áætlanir, á öllum sviðum og öllum stigum. Samþætting er tæki til 

að gera málefni og upplifanir kvenna jafnt sem karla að óaðskiljanlegum hluta af áætlanagerð, 

innleiðingu, eftirliti og þróun á öllum stjórnmála-, efnahags- og félagslegum sviðum 

samfélagsins. Samþætting hagnast bæði konum og körlum og kemur í veg fyrir að ójöfnuði sé 

viðhaldið. Kynjajafnrétti er endanlegt markmið samþættingar (Angela E.V. King, 2002).  

Hugtakið kynjasamþætting kemur fyrst fyrir í íslenskum lögum árið 2008, það er 

lögum um jafna stöðu og jafnan rétt kvenna og karla nr. 10/2008. Þar er hugtakið skilgreint 

með eftirfarandi hætti: „Að skipuleggja, bæta, þróa og leggja mat á stefnumótunarferli 

þannig að sjónarhorn kynjajafnréttis sé á öllum sviðum fléttað inn í stefnumótun og 

ákvarðanir þeirra sem alla jafna taka þátt í stefnumótun í samfélaginu“.  

Ýmsir fræðimenn hafa fjallað um sérstöðu Norðurlandanna í jafnréttismálum. 

Norðurlöndin raða sér til að mynda iðulega í efstu sætin á alþjóðlegum mælikvörðum um 

kynjajafnrétti en nánar er fjallað um þá í kafla 2.2.1. Norski stjórnmálafræðingurinn Helga 

Hernes (1987: 9-29) segir Norðurlöndin meðal annars hliðholl konum (e. women-friendly) 

en hugtakið skilgreinir hún með eftirfarandi hætti:  

 
Ríki sem eru hliðholl konum myndu ekki þvinga konur til þess að taka erfiðari ákvarðanir 

en karlar, eða heimila ósanngjarna meðferð á grundvelli kyns. Í ríki sem er hliðhollt konum 

munu konur halda áfram að eiga börn, en aðrar leiðir til sjálfsfyllingar standa þeim einnig 

opnar. Í slíku ríki þurfa konur ekki að velja framtíð sem krefst meiri fórna af þeim en búist er 

við af körlum. Það væri, í stuttu máli, ríki þar sem óréttlæti á grundvelli kyns hefði að stærstum 

hluta verið útrýmt án þess að auka líkurnar á öðrum gerðum ójöfnuðar, svo sem meðal hópa 

kvenna.  

 

Ríki þurfi því að taka meðvitaða ákvörðun um að beita sértækum aðgerðum, á borð 

við kynjasamþættingu, til þess að tryggja að konur verði aldrei beittar misrétti á grundvelli 

kyns síns. Stefnan verður að vera óbifanleg og markmiðið skýrt. Þessar áherslur haldast í 

hendur við norrænt velferðarkerfi en Hernes nefnir einnig sem dæmi örlátt 

fæðingarorlofskerfi og öfluga opinbera umönnunarþjónustu, bæði fyrir börn og aldraða. 

Þessar áherslur geri konum kleift að taka þátt í pólitískri ákvarðanatöku því þær eru ekki 

bundnar við heimilin eða við það að annast börn eða aldraða fjölskyldumeðlimi. Femíníski 

fræðimaðurinn Nancy Fraser (1997, í Borchorst og Siim, 2008) fjallar einnig um mikilvægi 

þess að innleiða altækt fyrirvinnukerfi (e. breadwinner model) sem leggur áherslu á jafna 

stöðu kynjanna. Þetta kerfi gerir konum kleift að vera samfélagslegir þátttakendur til jafns 

við karla með því meðal annars að hverfa frá hugmyndinni um hefðbundin kynjahlutverk 

bæði á heimilinu og í starfi. Það byggir á þeirri hugmyndafræði að kynin taki bæði jafnan 

þátt í uppeldi barna og karlinn sé ekki bundinn við fyrirvinnuhlutverkið. Ein leið er að taka 

upp fæðingarorlof feðra og setja á fót öfluga daggæslu fyrir börn. Sum lönd, Noregur þar 

með talinn, hafa að auki tekið upp svokallaðar heimgreiðslur til foreldra (e. care-giver 

allowances) sem gerir fjölskyldum kleift að halda umönnun barna innan veggja 

heimilisins. Þá hafa nokkur sveitarfélög á Íslandi einnig tekið upp þessar greiðslur 

(Fjármálaráðuneytið, 2006), þeirra á meðal Kópavogsbær sem bauð upp á heimgreiðslur til 

foreldra á árunum 2006 til 2011 (Kópavogsbær, e.d.). Þetta fyrirkomulag ýtir hins vegar 

undir hefðbundna verkaskiptingu kynjanna þar sem meiri líkur eru á að konan þiggi 

greiðslurnar og karlinn haldi áfram að vera fyrirvinnan. 

Anette Borchorst og Birte Siim (2008) litu nánar á hugtak Hernes í grein sinni Women-

Friendly Policies and State Feminism: Theorizing Scandinavian Gender Equality og 

komust meðal annars að því að Norðurlöndin beittu mismunandi aðferðum við að ná fram 

kynjajafnrétti. Hernes talar annars vegar um kvenvæðingu að ofan (e. feminization from 

above) og hins vegar kvenvæðingu að neðan (e. feminization from below) þar sem 

kvenvæðing að ofan vísar til aðgerða sem stjórnvöld og stofnanir innleiða í átt að auknum 

kvenréttindum en kvenvæðing að neðan á við um baráttu kvenna fyrir auknum réttindum 

til dæmis í gegnum kvennahreyfingar og grasrótarsamtök. Þannig sé Svíþjóð til að mynda 

dæmi um ríki sem hefur að miklu leyti verið kvenvætt að ofan en Danmörk var aftur á móti 

að miklu leyti kvenvætt að neðan (Borchorst og Siim, 2008).  

Margar seinni tíma femíniskar rannsóknir innan alþjóðasamskipta hafa fjallað um ólík 

áhrif alþjóðavæðingar á kynin. Má þar nefna rannsóknir á fjölþjóðlegri framleiðslu, 

kvengervingu vinnuafls, enduruppbyggingu samfélaga, vexti þjónustugreina á borð við 

kynlífsþjónustu, fólksflutningum, vændi og mansali, konum í þróunarríkjum, hnignun 

velferðar og mannréttindamálum. Femínismi kemur með ferskt sjónarhorn á áhrif 

alþjóðavæðingar, tekur kynjasjónarmiðið sérstaklega til umræðu og leggur áherslu á áhrif 

alþjóðavæðingar á líf og sjálfsmyndir kvenna (Youngs, 2004). Femíníska nálgunin er ekki 

lengur sjaldgæf í alþjóðasamskiptum heldur viðurkennt og mikilvægt sjónarhorn. 

Femíniskir fræðingar hafa allt frá níunda áratug síðustu aldar greitt leiðina fyrir frekari 

rannsóknir á sviði alþjóðasamskipta með femínisku sjónarmiði. Gagnrýnendur hafa hins 

vegar spurt sig hvort femínískar kenningar gefi okkur betri og fullkomnari mynd af 

alþjóðasamskiptum og þar af leiðandi sé í raun ekki hægt að fjalla um alþjóðasamskipti án 

þess að beita femíniskum kenningum að hluta. Eða hvort femíniskar kenningar gefi okkur 

einfaldlega aðra sýn á alþjóðasamskipti, sýn sem auðveldlega sé hægt að dæma 

ónauðsynlega í almennri umfjöllun um alþjóðasamskipti (Zalewski, 2010).  

2.2.1 Mælikvarðar á kynjajafnrétti 
 

Ýmsir alþjóðlegir mælikvarðar varðandi kynjajafnrétti hafa verið teknir upp á síðustu 

árum og gera okkur mögulegt að bera saman kynjajafnrétti milli ríkja. Má þar, meðal 

annars, nefna mælikvarða Sameinuðu þjóðanna á kyni og þróun (e. Gender-Related 

Development Index (GDI)) og valdeflingu kynjanna (e. Gender Empowerment Measure 

(GEM)) (Ackerly, Stern og True, 2006: 3). Árið 1995 voru þessir mælikvarðar kynntir sem 

viðbót við mælikvarða UNDP (e. United Nations Development Programme) um þróun og 

lífsgæði í heiminum (e. Human Development Index) sem mælir lífslíkur, menntun og tekjur 

einstaklinga milli ríkja. GDI mælir kynjabilið innan þessarra þriggja stoða og getur þannig 

bætt eða skaðað stöðu ríkja á lista UNDP. Mælikvarðinn stendur hins vegar ekki 

sjálfstæður og því ekki hægt að nota hann einan og sér til að mæla kynjabil ríkja heldur er 

þetta leið UNDP til þess að hegna ríkjum fyrir að hafa of mikinn ójöfnuð milli kynjanna. 

GEM mælikvarðinn er aftur á móti frábrugðinn GDI að því leyti að hann einblínir ekki á 

velferð kvenna innan ríkja heldur samfélagslega stöðu þeirra sem gerenda í eigin lífi. GEM 

mælir efnahagsleg og pólitísk völd kvenna á þremur stoðum; fjölda kvenna á þingi, fjölda 

kvenna í opinberum stjórnunarstöðum og tekjum þeirra miðað við landsframleiðslu. 

Mikilvægi þessara mælikvarða er óumdeilanlegt en alþjóðlegur samanburður  í málefnum 

kynjanna hvetur ríki til þess að stuðla að framförum í málaflokknum. Mælikvarðarnir hafa 

hins vegar hlotið töluverða gagnrýni. GDI hefur meðal annars verið gagnrýndur fyrir að 

leggja tekjur kvenna að jöfnu við menntun og lífslíkur en í hinu síðastnefnda hallar helst á 

konur í þróunarríkjunum. Þá hefur GEM mælikvarðinn legið undir ámæli fyrir að einbeita 

sér eingöngu að opinberum stöðum kvenna á landsvísu en ekki á sviði sveitarstjórnarmála 

eða í stjórnsýslunni sjálfri (Bardhan og Klasen, 1999).  

Sá mælikvarði sem hefur hins vegar vakið hvað mesta athygli er mælikvarði World 

Economic Forum en hann mælir svokallað kynjabil (e. gender gap). Mælikvarðinn fær 

almennt mikla fjölmiðlaathygli, sérstaklega í tengslum við þau ríki sem standa sig best og 

verst samkvæmt honum. Ennfremur er töluvert vitnað í skýrslurnar á akademískum 

vettvangi sem og í innlendum og alþjóðlegum skýrslum (Elias, 2013). Mælikvarðinn mælir 

kynjabil á fjórum mismunandi stoðum; efnahagslegri þátttöku/tækifærum, menntun, 

stjórnmálum og heilbrigði. Kvarðinn nær frá núlli og upp í einn þar sem núll merkir 

fullkomið misrétti en einn fullkomið jafnrétti. Ísland hefur verið á toppi listans frá árinu 

2009 eða í fimm ár í röð og er nú með heildarskor upp á 0,87. Ísland hefur þannig lokað 

kynjabilinu hvað varðar menntun með skor upp á einn. Kynjabilið hefur raunar snúist við 

hvað menntun varðar þar sem fleiri konur stunda nú nám en karlar og því gagnrýnivert að 

Ísland skuli ekki mælast með neitt kynjabil í þessum þætti. Þrátt fyrir að vera einnig í 

fyrsta sæti varðandi stjórnmál mælumst við hins vegar aðeins með einkunnina 0,75 á þeirri 

stoð sem gefur til kynna bága stöðu kvenna í stjórnmálum um allan heim. Þá er Ísland í 22. 

sæti varðandi efnahagslega þátttöku og tækifæri með skor upp á 0,77 en í 97. sæti í 

heilbrigði en þó með skor upp á 0,97 sem segir okkur að víða hefur kynjabilinu verið 

nánast lokað í heilbrigðismálum. Ekkert ríki hefur því enn lokað kynjabilinu fullkomlega 

en Norðurlöndin, fyrir utan Danmörku, hafa náð bestum árangri og náð að loka 80% af því. 

Norðurlöndin eru sannir leiðtogar í kynjajafnrétti og hafa sett öðrum löndum alþjóðleg 

viðmið. Höfundar skýrslunnar frá World Economic Forum tilgreina nokkra þætti sem 

útskýra að hluta þennan góða árangur Norðurlandanna í jafnréttismálum. Í þessum löndum 

hefur kynjabilið til að mynda snúist við hvað varðar háskólamenntun en í Noregi, Svíþjóð 

og Íslandi er ein og hálf kona á móti einum karli í háskólanámi. Þó svo að mörg 

þróunarlönd hafi reyndar náð árangri í að jafna hlut kynjanna hvað varðar menntun þá 

hefur Norðurlöndunum tekist að hámarka þann ávinning sem fæst af menntun kvenna. 

Atvinnuþátttaka kvenna er sú hæsta í heiminum, launamunur kynjanna er hvergi jafn lítill 

og konur hafa ríkuleg tækifæri til þess að komast til metorða og í stjórnunarstöður í 

samfélaginu. Foreldrum á Norðurlöndunum hefur tekist að samræma vinnu og fjölskyldulíf 

þar sem kynin eru jafnari þátttakendur í uppeldi barna en annars staðar, sem sýnir sig til að 

mynda í hárri fæðingartíðni þrátt fyrir mikla atvinnuþátttöku kvenna og því hversu margir 

feður taka feðraorlof sem á stóran þátt í að jafna hlut kynjanna á vinnumarkaði. Þá er 

stjórnmálaþátttaka kvenna í Norðurlöndunum einnig sú mesta í heimi (Hausmann, Tyson, 

Bekhouche og Zahidi, 2013).  

Hafa ber í huga að World Economic Forum er sjálfstætt starfandi stofnun óháð ríkjum 

og gefur út fjölmargar skýrslur árlega þar sem ríki eru borin saman á hinum ýmsu sviðum, 

en sú þekktasta mælir til að mynda samkeppnishæfni ríkja. Þá nálgast stofnunin félagsleg 

málefni almennt, og kynjajafnrétti þar með talið, út frá efnahagssjónarmiðum. Með öðrum 

orðum þá eru lausnir á alþjóðlegum vandamálum talin liggja í betri hagstjórn. Sérstaklega 

er leitast við að tengja mælingarnar á kynjabilinu við mælingarnar á samkeppnishæfni 

ríkja, enda halda höfundar því fram að valdefling kvenna auki samkeppnishæfni ríkja. 

Undirtónninn er því alltaf áherslan á efnahagsmálin og ríki eru hvött til þess að bæta stöðu 

kvenna með þeim rökum að þau muni hljóta efnahagslegan ávinning á því að auka 

kynjajafnrétti. Ríki þurfi að fjárfesta í konum. Sem dæmi um þennan djúpa undirtón vöktu 

skýrsluhöfundar athygli á því árið 2009, í kjölfar fjármálakreppunnar, að konur væru 

ólíklegri en karlar til þess að taka óþarfa áhættu í fjárfestingum. Ríki hefðu því getað 

forðað sér frá fjármálahruni hefðu þau fjárfest fyrr í konum (Elias, 2013). Þessi nálgun 

kann að vera gagnleg en á sama tíma varhugaverð. Að einblína eingöngu á konur sem 

skynsama fjárfestingu en ekki einstaklinga sem eiga að njóta sömu mannréttinda og karlar 

óháð þeim efnahagslega hagnaði sem af þeim hlýst.  

Önnur gagnrýni á mælikvarða World Economic Forum er að hann gefi í raun og veru 

ekki rétta mynd af stöðu kynjanna í þeim ríkjum sem hann mælir. Sem dæmi má taka 

Afríkuríkið Lesotho sem var í 16. sæti á lista World Economic Forum árið 2013 

(Hausmann, Tyson, Bekhouche og Zahidi, 2013) en náði hæst upp í áttunda sæti árið 2010. 

Ríkið nær eins hátt á listanum og raun ber vitni vegna góðrar stöðu í efnahagslegri þátttöku 

og tækifærum. Það sem er hins vegar ekki tekið inn í reikninginn er sérstaða ríkisins í 

þessum efnum þar sem efnahagur Lesotho er afar háður búferlaflutningi karlmanna til 

Suður-Afríku þar sem þeir starfa sem námumenn. Hátt hlutfall kvenna á vinnumarkaði 

hefur því ekkert með viðurkenningu eða valdeflingu að gera og ef laun karla sem send eru 

inn til landsins væru tekin með í reikninginn myndi málið horfa öðruvísi við (Elias, 2012). 

Að sama skapi hafa margir bent á að þó svo að Ísland standi sig best alþjóðlega í því að 

minnka kynjabilið þá segi það meira um bága stöðu kvenna um heim allan en ekki að 

Ísland hafi náð fullkomnum jöfnuði (sjá til dæmis Silja Bára Ómarsdóttir, 2009). Eins og 

áður sagði mælist Ísland til dæmis efst í stjórnmálaþátttöku kvenna en þó aðeins með 

einkunnina 7,5 af 10 mögulegum. Fullkomnu jafnrétti er því langt í frá náð.  

Mælikvarðar, sem þessir, þjóna þó ákveðnum tilgangi í því að styðja kröfur femínista 

um kynjajafnrétti og beita ríki og alþjóðastofnanir þrýstingi til að rétta stöðu kvenna. Þá 

veita mælikvarðar hagsmunaaðilum og þrýstihópum vopn í baráttu sinni fyrir bættum 

kjörum (Tickner, 2005). Erfitt er að mæla eitthvað jafn huglægt og kynjajafnrétti með 

tölulegum gögnum enda miðar öll gagnrýni á þessa mælikvarða að því að hér sé um nánast 

ómælanlega breytu að ræða. Niðurstöður þessara mælikvarða gefa okkur engu að síður 

vísbendingu um stöðu kynjajafnréttis í heiminum þó svo að mikilvægt sé að skoða einnig 

forsendur hvers ríkis fyrir sig.  

Eins og áður segir voru alþjóðamálin í flestum ríkjum lengi vel síðasta vígi 

karlmennskunnar á rófi stjórnmálanna. Konum í stjórnmálum hefur gjarnan verið beint inn 

á málasvið sem jafnan eru talin „kvennamál“, svo sem menntamál. Utanríkismálin voru 

hins vegar framan af talin vera „karlamál“ (Tickner, 1992: 1). Því verður að teljast sérstakt 

afrek ef femínískar stefnur á borð við kynjasamþættingu hafa verið innleiddar í 

utanríkisstefnu ríkja ásamt ríkri áherslu á jafnréttismál í öllum alþjóðlegum verkefnum. 

Jafnréttismálin eru afar ofarlega á baugi í íslenskri utanríkisstefnu í dag og eru sá 

málaflokkur sem Ísland hefur skapað sér hvað mesta sérstöðu í (Silja Bára Ómarsdóttir, 

2010). Þá er kynjasamþætting orðið viðurkennt tæki til að ná fram jafnréttismarkmiðum í 

utanríkisstefnunni en sem dæmi er samþætting kynjasjónarmiða til að mynda höfð að 

leiðarljósi í öllu opinberu þróunarstarfi Íslands og er allt samstarf sem Ísland kemur að í 

þróunarsamvinnu nú skoðað á forsendum kynjajafnréttis (Utanríkisráðuneytið, 2013b). 

Koma femínisma inn í alþjóðasamskiptin, sem fræðigreinar, hélst í hendur við vakningu 

um málefni kvenna á Vesturlöndum og aukin réttindi kvenna. Með því að beita 

femínískum kenningum er hægt að skoða áherslur í samskiptum ríkja út frá nýju 

sjónarhorni – sjónarhorni kvenna. Á grundvelli þeirra er betur hægt að skoða gildi, viðmið 

og áherslur á jafnréttismál í íslenskri utanríkisstefnu. Í þessari ritgerð eru kenningarnar 

einmitt notaðar til að varpa ljósi á viðhorf og afstöðu þeirra sem sjá um að framfylgja 

stefnunni. Að auki verður því velt upp hvaða áhrif góð einkunn Íslands á alþjóðlegum 

mælikvörðum á kynjajafnrétti hefur á ímynd Íslands að mati viðmælenda.  

 

2.3. Smáríkjakenningar og alþjóðleg viðmið 

 

Við endurskilgreiningu valdahugtaksins undir lok kalda stríðsins fóru fræðimenn innan 

alþjóðasamskipta að skoða hvernig ríki, sem hvorki hafa efnahagslega né hernaðarlega 

yfirburði, geti haft áhrif í samfélagi þjóðanna. Þeir komust að því að í samskiptum ríkja, 

sem áður voru talin einkennast af stjórnleysi, verði til ákveðnar siðareglur, svokölluð 

viðmið (e. norm), varðandi ásættanlega hegðum ríkja (Ingebritsen, 2002). Fjölmörg 

alþjóðleg viðmið hafa breytt hegðun ríkja til frambúðar. Má þar til að mynda nefna 

kosningarétt kvenna, lýðræði, mannréttindi, réttindi verkalýðs og afnám þrælahalds og 

aðskilnaðarstefnu. Þetta eru dæmi um alþjóðleg viðmið sem hafa breytt hegðun ríkja 

innanlands en ýmis viðmið hafa einnig breytt því hvernig ríki eiga í samskiptum hvort við 

annað, líkt og aukin samvinna ríkja í öryggismálum, íhlutanir af mannúðarástæðum og 

alþjóðlegt kosningaeftirlit (Krook og True, 2010).  

Með aukinni efnahagslegri samvinnu ríkja og tilkomu stórra ríkjabandalaga á borð við 

Evrópusambandið hafa komið upp á yfirborðið nýjar samskiptaleiðir og sambönd milli 

áður valdalítilla ríkja og stofnana. Aukin fjölþjóðleg umræða um málefni líkt og 

umhverfismál og mannréttindi hefur vakið fólk til vitundar og gert áður mjóróma raddir 

háværar (True og Mintrom, 2001). Smáríkjakenningar rengja því hina hefðbundnu 

kenningaskóla alþjóðasamskipta sem meta stærð ríkja út frá hlutlægum þáttum líkt og 

hernaðarlegri getu, íbúafjölda og landfræðilegri stærð. Smáríkjakenningar vilja aftur á móti 

meta stærð ríkja út frá huglægum þáttum líkt og ímynd ríkja, samtals- og stjórnareiginleika 

(Gunnhildur Lily Magnúsdóttir og Baldur Þórhallsson, 2011).  

Smáríki hafa meðal annars verið skilgreind sem ríki sem gera sér grein fyrir því að þau 

geti ekki öðlast öryggi með því að stóla eingöngu á eigin mátt og þurfi því í 

grundvallaratriðum að reiða sig á aðstoð annarra ríkja eða stofnana (Keohane, 1969). 

Smáríki einkennast því fyrst og fremst af varnarleysi í alþjóðasamfélaginu en varnarleysið 

nær jafnt til pólitískra, efnahagslegra og hernaðarlegra þátta (Baldur Þórhallsson, 2005). Í 

dag leitast ríki ekki einungis eftir því að hámarka landfræðilega stærð sína, völd og 

efnislegan auð, heldur einnig orðstír, ímynd og samfélagslega stöðu. Með 

smáríkjakenningunum var einnig sett fram sú hugmynd að ríki gætu verið áhrifamikil í 

einu viðfangsefni en samtímis veik í öðru. Þau geti þar af leiðandi talist vera smáríki einum 

málaflokki en stór í öðrum (Gunnhildur Lily Magnúsdóttir og Baldur Þórhallsson, 2011). 

Samkvæmt stjórnmálafræðingnum Christine Ingebritsen (2002) geta hernaðarlega veik og 

efnahagslega háð smáríki öðlast félagsleg völd í alþjóðasamfélaginu meðal annars með því 

að vera svokallaðir „frumkvöðlar í viðmiðum“, það er þau standa það sterk að vígi í 

ákveðnum málaflokki að þau setji öðrum ríkjum ákveðna viðmiðun í stefnumótun í sama 

málaflokki. Ingebritsen tekur umhverfismál, meðal annars, sem dæmi í grein sinni Norm 

Entrepreneurs: Scandinavia's Role in World Politics en hugtakið sjálfbær þróun, sem í dag 

er viðurkenndur upphafspunktur þegar rætt er um umhverfismál, kemur til dæmis frá 

Norðurlöndunum (Ingebritsen, 2002).  Þá komust Gunnhildur Lily Magnúsdóttir og Baldur 

Þórhallsson (2011) sömuleiðis að þeirri niðurstöðu í grein sinni The Nordic States and 

Agenda-Setting in the European Union: How Do Small States Score? að Norðurlöndin 

innan Evrópusambandsins, Svíþjóð, Finnland og Danmörk, hafi, meðal annars í krafti 

sérfræðiþekkingar sinnar, haft töluverð áhrif á mótun umhverfisstefnu sambandsins. Þar 

hafi innlendur samhljómur í málaflokknum og samhent ytra yfirbragð meðal annars verið 

mikilvægir þættir í velgengninni. Norðurlöndin höfðu því jákvæða ímynd sem 

frumkvöðlar, sérfræðingar og fyrirmyndir í umhverfismálum (Gunnhildur Lily 

Magnúsdóttir og Baldur Þórhallsson, 2011).  

Viðmið eru ekki sjálfsprottin. Ríki og einstaklingar mynda með sér viðmið með 

sterkum vilja fyrir því að tileinka sér ákjósanlegri hegðun í alþjóðasamfélaginu. Þrennt þarf 

þó að vera til staðar svo ríki geti myndað alþjóðleg viðmið; í fyrsta lagi þarf ríkisstjórnin 

að vera sannfærð um mikilvægi þess, í öðru lagi þarf ríkið að innleiða viðmiðið án mikils 

innlends þrýstings og í þriðja lagi er viðmiðinu fylgt eftir nánast sjálfkrafa (Ingebritsen, 

2002). Útbreiðsla alþjóðlegra viðmiða og áhrif þeirra á stjórnmál og utanríkisstefnu ríkja 

getur verið óljós og stundum er gagnlegra að líta á viðmið sem ferli, hugmynd sem tekur 

stöðugt breytingum, fremur en fullunna vöru. Mona Lena Krook og Jacqui True (2010) 

halda því fram að viðmið nái einmitt útbreiðslu vegna þess, en ekki þrátt fyrir, að þau fela í 

sér margvíslega merkingu í hverju ríki fyrir sig. Þau eru sniðin að ríkjum út frá þeirra 

samhengi og eru römmuð inn af ólíkum gerendum. Þær taka dæmi um tvö viðmið sem 

tekin voru upp af Sameinuðu þjóðunum á tíunda áratugnum, það er hvað varðar jafna 

þátttöku kynjanna í pólitískri ákvarðanatöku annars vegar og kynjasamþættingu hins vegar. 

Með því að rekja uppruna og þróun þessara tveggja viðmiða komust þær meðal annars að 

þeirri niðurstöðu að sum viðmið eru til þess fallin að vekja meiri athygli en önnur og eru 

þar af leiðandi lífsseigari. Góður árangur í að jafna hlut kynjanna í pólitískri ákvarðanatöku 

er til að mynda viðmið þess eðlis að það hefur töluverð áhrif á sjálfsmynd ríkja, enda krefst 

það sértækra aðgerða sem njóta jafnan alþjóðlegrar viðurkenningar. Yfir hundruð ríki hafa 

í dag tekið upp ólíkar stefnur varðandi kynjakvóta og hafa aðlagað þessi viðmið að sínu 

samfélagi. Hér er um að ræða mælanlegt viðmið sem hægt er að fylgjast með og bera 

saman árangur ríkja sem framfylgja því. Slíkar mælingar vekja síðan alþjóðlega athygli líkt 

og fjallað var um hér að framan. Aftur á móti hafa viðmið á borð við kynjasamþættingu 

ekki eins mikil áhrif á sjálfsmyndir ríkja því þau bjóða upp á meira rými til túlkunar og 

aðlögunar. Ekki er hægt að bera saman árangur ríkja í kynjasamþættingu með afgerandi 

hætti því ríki fara ólíkar leiðir í að innleiða þessa stefnu. Kynjasamþætting er aukin heldur 

leið að ákveðnu markmiði en ekki markmið í sjálfu sér. Sem viðmið er það því ekki eins 

aðgengilegt og þau sem hafa skýrt markmið líkt og kynjakvóti (Krook og True, 2010).  

Í þessari ritgerð er þeirri spurningu meðal annars velt upp hvort Ísland sé frumkvöðull 

í því að setja viðmið í jafnréttismálum. Er hægt að tala um Ísland sem smáríki í 

jafnréttismálum? Er sérstaða Íslands í málaflokknum til þess fallin að skapa öðrum ríkjum 

viðmið? Hvaða íslensku viðmið væru til þess fallin að önnur ríki gætu aðlagað þau að 

sínum samfélögum? 

3. Aðferðafræði 
 

Samkvæmt Hollis og Smith (1990) eru tvær leiðir til að gera félagsvísindalega 

rannsókn; með því að útskýra annars vegar og hins vegar með því að skilja. Fyrri aðferðin 

er út frá sjónarhorni utanaðkomandi aðila, það er rannsakandinn stendur fyrir utan 

rannsóknarefni sitt og segir með hlutlausum hætti frá því sem fyrir augum ber. Seinni 

aðferðin er út frá sjónarhorni innanbúðarmannsins sem leitast ekki einvörðungu við að 

útskýra heldur að skilja veruleikann sem hann sjálfur býr við (Hollis og Smith, 1990: 1). 

Þessi rannsókn er af seinni gerðinni, þar sem markmiðið er að skilja og túlka orðræðu 

viðmælenda um ímynd og vægi Íslands í jafnréttismálum en ekki að greina frá hörðum 

staðreyndum um utanríkisstefnu Íslands með hlutlausum hætti.  

Í þessum kafla er gerð grein fyrir þeirri aðferðafræði sem beitt var við gagnaöflun fyrir 

þessa rannsókn og hvernig framkvæmd hennar fór fram. Að fyrstu er fjallað almennt um 

femínískar rannsóknir og eigindlega aðferðafræði til þess að varpa betur ljósi á ástæður 

þess að  þessi rannsóknaraðferð var valin. Þá er farið yfir sjónarhorn rannsakanda, réttmæti 

og áhættumat og ítarlega fjallað um framkvæmd rannsóknarinnar. Að lokum er greint frá 

því hvaða aðferðum var beitt við greiningu þeirra gagna sem aflað var í rannsókninni og 

farið yfir fyrri rannsóknir á jafnréttismálum innan íslensku utanríkisþjónustunnar.  

 

3.1. Femínískar rannsóknir 

 

Femínískir fræðimenn hafa í gegnum tíðina flestir forðast megindlega aðferðafræði, 

enda sé ekki hægt að svara spurningunum sem þeir spyrja eingöngu með tölfræðilegum 

gögnum. Sumir hafa gengið svo langt að fordæma megindlegar rannsóknir með öllu og 

segja þær hluta af feðraveldinu þar sem áhersla er lögð á harðar staðreyndir sem líta niður á 

viðhorf og upplifanir einstaklinga. Ákvörðunin um hvaða upplýsingum ríki og stofnanir 

safna sé pólitísk í sjálfu sér og það séu síðan þessi gögn, eða réttara sagt skortur á öðrum 

gögnum, sem stýra því hvaða rannsóknarefni fræðimenn velja sér og hvaða spurningar séu 

spurðar. Út frá þessum gögnum og þessum rannsóknum eru pólitískar ákvarðanir síðan 

gjarnan teknar (Tickner, 2005). Með það fyrir augum að ekki væri hægt að mæla upplifanir 

kvenna með könnunum sem hannaðar voru með karla í huga snéru femínistar sér því frekar 

að eigindlegum viðtölum (Doucet og Mauthner, 2008: 330).  

Lengi vel voru opin viðtöl talin hin eina rétta femíníska aðferðafræði en í dag er ekki 

lengur talað um neina eina rétta femíníska rannsóknaraðferð. Rannsóknaraðferðirnar 

endurspegla rannsóknarspurningar hverrar rannsóknar fyrir sig og í seinni tíð hafa 

femínískir rannsakendur í auknum mæli blandað saman rannsóknaraðferðum og nálgunum. 

Framlag femínista til eigindlegra rannsóknaraðferða er þó óumdeilanlegt en með viðtölum 

sínum um upplifanir og líf kvenna hafa þeir í raun endurmótað hið eigindlega viðtal 

(Doucet og Mauthner, 2008: 328). Femínistar innan alþjóðasamskipta spyrja gjarnan 

spurninga sem hefur ekki verið spurt áður, spurninga sem jafnvel er ekki hægt að spyrja 

innan þeirra þekkingarfræðilegu marka sem fyrrum kenningaskólar fræðigreinarinnar setja. 

Það er meðal annars af þessari ástæðu sem femínistar innan alþjóðasamskipta hafa valið 

rannsóknaraðferðir sem gera þeim kleift að fjalla um viðhorf og upplifanir kvenna á þeirra 

eigin forsendum. Með þessum hætti byggja femínistar upp þekkingu út frá sjónarhóli 

utanaðkomandi aðila, en þessi nálgun gefur einstaka og fullkomnari innsýn á 

raunveruleikann og hefur þannig bætt og jafnvel umbreytt fræðigreininni í heild (Tickner, 

2005). 

Samkvæmt Lene Hansen (2010) má í dag flokka femínískar rannsóknir í þrjá 

meginflokka; rökhyggju femínisma (e. rational feminism), sjónarmiðsfemínisma (e. 

standpoint feminism) og póststrúktúralískan femínisma (e. poststructuralist feminism). Þeir 

sem aðhyllast rökhyggju femínisma telja, líkt og raunhyggjusinnar, ríki vera helstu 

gerendur í alþjóðasamskiptum. Kynjasjónarmiðin eru þannig rannsökuð út frá ríkinu, til 

dæmis með hvaða hætti kynin hafa ólík áhrif á ríkið eða hvernig utanríkisstefnur ríkja hafa 

ólík áhrif á konur og karla. Rannsóknir sem falla undir þessa gerð femínisma eru yfirleitt 

megindlegar eða vandlega valdar tilviksrannsóknir. Dæmi um þessa gerð rannsóknar er 

mæling World Economic Forum á kynjabili ríkja sem fjallað er um í öðrum kafla. 

Sjónarmiðsfemínisminn færir fókusinn hins vegar frá ríkinu og að einstaklingnum. Sú 

afstaða að einstaklingar eigi sjálfir að meta eigin reynslu út frá sínum eigin forsendum 

merkir að þeir sem aðhyllast þessa gerð femínisma kjósa að nota aðferðafræði sem gefur 

rými fyrir frásagnir og túlkun. Þetta eru meðal annars vettvangsrannsóknir og viðtöl. 

Póststrúktúralískir femínistar eru sammála sjónarmiðsfemínismanum að því leytinu til að 

hin kynjaða skiptingin milli einkalífs og hins opinbera lífs hafi haft grundvallaráhrif á 

pólitíska, efnahagslega og menningarlega stöðu kvenna. Hins vegar sé ekki nóg að benda á 

konur sem einhvern jaðarhóp í samfélaginu og rannsaka hann, heldur þurfi að 

endurskilgreina allar stofnanir ríkisins með sjónarmið kvenna í huga. Póststrúktúralískir 

femínistar kjósa þannig gjarnan að beita orðræðugreiningu í rannsóknum sínum þar sem 

þeir rannsaka til að mynda kynjaða orðræðu á málefnum á borð við sjálfsmynd þjóðar, 

stefnur ríkja í öryggismálum og þróunarsamvinnu (Hansen, 2010: 19-24). Rannsóknin, sem 

hér er fjallað um, er einmitt dæmi um póststrúktúralíska rannsókn þar sem 

orðræðugreiningu er beitt til þess að skoða ímynd Íslands í jafnréttismálum á alþjóðavísu.  

 

3.2. Sjónarhorn rannsakanda 

 

Eigindlegar rannsóknir snúast í grundvallaratriðum um túlkun rannsakanda. Hann 

greinir gögnin í þemu eða flokka og túlkar þau síðan bæði persónulega og fræðilega. Það 

kemur því í hlut rannsakandans sjálfs að sía gögnin og draga ályktanir um það sem þar 

kemur fram. Við greiningu eigindlegra gagna eru persónulegar útskýringar rannsakanda 

því óumflýjanlegar. Rannsakandinn þarf því að byrja á því að fara í nokkurs konar 

sjálfskoðun og gera grein fyrir hlutdrægni sinni, viðhorfum og hagsmunum (Creswell, 

2003: 182). Áður en lengra er haldið er því við hæfi að fjalla stuttlega um sjónarhorn 

rannsakanda. Ég hef alltaf haft mikinn áhuga á kynjafræði og jafnréttismálum. Í 

meistaranámi mínu í alþjóðasamskiptum tók ég alla þá kynjafræðiáfanga sem mér stóðu til 

boða. Má þar meðal annars nefna fjarnámsáfangann Gender and Global Politics sem 

kenndur var í samstarfi við Rutgers háskólann í Newark Bandaríkjum í umsjón Jyl Jeanette 

Josephson og námskeiðið Almenna kynjafræði í umsjón Gyðu Margrétar Pétursdóttur 

lektors í kynjafræði við Stjórnmálafræðideild Háskóla Íslands. Út frá lesefni og 

verkefnavinnu í þessum námskeiðum kviknaði síðan hugmyndin að þessari rannsókn. 

Viðhorf mín eru mótuð af menntun minni og persónulegri reynslu sem geta fært ákveðna 

hlutdrægni í rannsóknina. Ég hef reynt eftir bestu getu að gæta hlutlægni við vinnslu 

rannsóknarinnar en þó ber að hafa í huga að viðhorf mín geta haft áhrif á það hvernig ég 

túlka þau gögn sem ég hef safnað.  

3.3. Réttmæti og áhættumat 

 

Í eigindlegum viðtölum metur rannsakandinn sjálfur trúverðugleika viðmælenda og 

byggir mat sitt á gagnsemi, samhengi frásagnarinnar og innsýn viðmælandans á málefnið, í 

stað hefðbundinna mælinga á réttmæti og áreiðanleika sem finna má í megindlegum 

rannsóknum (Creswell, 2003: 182). Gæði rannsóknarinnar voru hins vegar metin, meðal 

annars út frá átta punktum John W. Creswells (1998) varðandi réttmæti, en hann mælir 

með að eigindlegar rannsóknir hafi í það minnsta tvo af þessum átta punktum. Þessir átta 

punktar eru; að rannsakandi hafi dvalið langdvölum á vettvangi, þríprófun, jafningjamat, 

að rúma og gera grein fyrir andstæðum niðurstöðum, hlutdrægni rannsakandans, að láta 

meðlimi sannreyna, ítarlegar lýsingar og ytri endurskoðum. Í þessari rannsókn gerir 

rannsakandi grein fyrir hlutdrægni sinni en mikilvægt er að lesandi skilji stöðu 

rannsakanda og forsendur hans fyrir rannsókninni. Þannig gerir rannsakandi grein fyrir 

fyrri reynslu sinni, fordómum og hugmyndum sem hann kann að hafa varðandi 

rannsóknina sem hefur óhjákvæmilega mótandi áhrif á túlkun og nálgun hans á 

viðfangsefninu. Að lokum má hér finna ítarlegar lýsingar á framkvæmd rannsóknarinnar en 

þær gefa lesandanum til að mynda tækifæri til þess að ákveða sjálfur hvort hann geti 

yfirfært þessar upplýsingar yfir á önnur dæmi vegna sameiginlegra eiginleika (Creswell, 

1998: 201-203).  

Áður en hafist er handa við hvers kyns rannsóknarvinnu er nauðsynlegt að gera 

áhættumat og skilgreina þær áhættur sem geta komið upp (Hart, 2005: 201-203). Í þessari 

rannsókn gerði ég mér strax grein fyrir því að líkur væru á að einhverjir viðmælendur í 

markvissu úrtaki mínu (e. purposeful sampling) myndu ekki gefa kost á viðtali. Ég gerði 

mér því grein fyrir því að ég yrði að hafa einhverja varaáætlun enda kom á daginn að tveir 

viðmælendur báðust undan viðtali. Ég ákvað því að notast við svokallað veltiúrtak (e. 

snowballing) eftir þörfum þar sem viðmælendur mínir bentu mér á aðra hugsanlega 

viðmælendur. Sú ákvörðun reyndist heppileg þar sem viðmælendur bentu mér gjarnan á 

aðra fulltrúa, yfirleitt að fyrra bragði. Val á viðmælendum skiptir töluverðu máli í rannsókn 

sem þessari en líkur eru á að ef aðrir viðmælendur í svipaðri stöðu hefðu verið valdir hefðu 

niðurstöðurnar orðið ólíkar. Því er mikilvægt að gera sér grein fyrir því að myndin sem 

dregin er upp í niðurstöðukaflanum er sú mynd sem þessir ákveðnu einstaklingar sjá af 

framlagi Íslands til jafnréttismála á alþjóðavísu.  

3.4. Rannsóknaraðferð 

 

Val á rannsóknaraðferð er iðulega háð þeim spurningum sem rannsókninni er ætlað að 

svara. Tilgangur rannsóknarinnar er að túlka og skilja alþjóðlega ímynd Íslands í 

jafnréttismálum, meta vægi framlags ríkisins til jafnréttismála á alþjóðlegum vettvangi. Af 

þessum ástæðum þóttu eigindlegar rannsóknaraðferðir viðeigandi fyrir þessa rannsókn, 

enda eru hugtökin ímynd og framlag ekki til þess fallin að hægt sé að mæla þau með 

tölulegum gögnum. Þó svo að möguleiki sé á því að mæla vægi þjóða í ýmsum 

málaflokkum þá liggja töluleg gögn um vægi Íslands í jafnréttismálum ekki fyrir.  

Eigindlegar rannsóknir hafa notið aukinna vinsælda innan félagsvísinda á síðustu 

áratugum en könnun frá árinu 2004 sýndi að aðeins tuttugu prósent útgefinna 

félagsvísindalegra greina í Bretlandi notaðist við megindlegar rannsóknir (Alasuutari, 

Brannen og Bickman, 2008: 5). William A. Firestone (1987) segir muninn á megindlegum 

og eigindlegum rannsóknum liggja í fjórum þáttum. Í fyrsta lagi eru hugmyndir 

rannsakanda um heiminn ólíkar. Megindlegar rannsóknir gera ráð fyrir að heimurinn 

samanstandi af félagslegum staðreyndum um hlutlausan veruleika sem er aðskilinn 

perónulegum skoðunum einstaklinga. Eigindlegar rannsóknir líta hins vegar á heiminn út 

frá félagslega mótuðum veruleika sem mótast af upplifunum einstaklinga eða 

sameiginlegum skilgreiningum á heiminum. Í öðru lagi er tilgangur þessara ólíku 

rannsóknaraðferða ekki sá sami. Tilgangur megindlegra rannsókna er að skoða orsakir 

breytinga á félagslegum staðreyndum með hlutlausum mælingum á meðan eigindlegar 

rannsóknir vilja heldur skilja félagsleg fyrirbæri frá sjónarhorni einstaklinganna. Í þriðja 

lagi nálgast rannsóknaraðferðirnar viðfangsefnin með ólíkum hætti. Megindlegi 

rannsakandinn notast við tilrauna- eða fylgnirannsóknir til þess að draga úr hlutlægni á 

meðan dæmigerð eigindleg rannsókn beitir etnógrafískum aðferðum til þess að lýsa 

félagslega veruleikanum fyrir lesandanum. Í fjórða lagi er hlutverk rannsakandans ólíkt í 

eigindlegum og megindlegum rannsóknum. Hefðbundinn megindlegur rannsakandi er 

fjarlægur og hlutlaus en eigindlegi rannsakandinn er samofinn rannsóknarefninu 

(Firestone, 1987). Þá verða kenningar og jafnvel rannsóknarspurningar eigindlegra 

rannsókna gjarnan til í rannsóknarferlinu sjálfu en eru ekki fyrirfram ákveðnar líkt og 

venjan er í megindlegum rannsóknum. Rannsóknarspurningarnar kunna að breytast þegar 

rannsakandinn lærir hvaða spurninga þurfi að spyrja, og að hverjum þurfi að beina 

spurningunum, til þess að komast að kjarna málsins. Gagnasöfnun getur tekið breytingum í 

miðju ferli þegar rannsakandi kemur að lokuðum dyrum eða aðrar dyr opnast 

ófyrirsjáanlega (Creswell, 2003: 181-182). Þessi nálgun er dæmi um grundaða kenningu  

(e. grounded theory) en þá er aðleiðslu (e. induction) beitt við þróun kenningarinnar, það er 

að segja kenningin sprettur af gögnunum en ekki öfugt (Glaser og Strauss, 1967).  

Gallinn við eigindlegar rannsóknir er alhæfingargildi þeirra sem jafnan er talið lítið. 

Bent Flyvbjerg (2006) bendir hins vegar á að í félagsvísindum er nánast ómögulegt að 

koma með algilda kenningu með mikið spádómsgildi. Markmiðið sé því ekki að alhæfa. 

Markmiðið er engu að síður að skapa verðmæta þekkingu en alhæfing er aðeins ein af 

mörgum viðurkenndum leiðum til þess að ná því markmiði. Þó að rannsóknin bjóði ekki 

upp á alhæfingargildi þýðir það ekki að rannsóknin skapi ekki nýja þekkingu innan 

alþjóðasamskipta eða í samfélaginu öllu (Flyvbjerg, 2006). Orðræða er enda alltaf 

tilfallandi og mótuð af tilteknum viðmælanda og í tilteknu samhengi (Gill, 2000: 186). 

Tekin voru fimm eigindleg viðtöl á tímabilinu 28. desember 2013 til 23. janúar 2014. 

Viðmælendur hafa allir unnið fyrir Íslands hönd að utanríkismálum, þar á meðal að 

jafnréttismálum. Um svokölluð elítu viðtöl (e. elite interview) var að ræða en einungis var 

rætt við einstaklinga sem hafa gífurlega þekkingu á viðfangsefninu og hafa komið að 

ákvarðanatöku og/eða stefnumótun stjórnvalda í jafnréttismálum á alþjóðavettvangi. Elítan 

samanstendur af einstaklingum og hópum sem eru á efstu þjóðfélagsstigum samfélagsins. 

Hún býr jafnan yfir meiri þekkingu en aðrir og gegnir háum embættum (Odendahl og 

Shaw, 2002). Elítu viðtöl gefa okkur meðal annars innsýn á atburði sem lítið hefur verið 

skrifað um, atburði sem eiga sér stað bak við luktar dyr fundarherbergja, við 

samningaborðið eða á vettvangi friðargæsluliða á átakasvæðum, svo dæmi séu tekin. Við 

skyggnumst inn í ráðabrugg pólitískra gerenda og fáum að vita frá fyrstu hendi hvernig 

stórar ákvarðanir eru teknar  (Lilleker, 2003).  

Viðmælendur fengu allir sent kynningarbréf í tölvupósti þar sem þeir voru beðnir um 

að taka þátt í rannsókninni (sjá Viðauka I). Tveir viðmælendur báðust undan viðtali við 

gerð þessarar rannsóknar en að sama skapi fékk ég oft ábendingar um aðra viðmælendur í 

viðtölunum sjálfum. Viðmælendur völdu sjálfir staðsetningu viðtalanna en eigindlegar 

rannsóknir eru yfirleitt framkvæmdar undir eðlilegum kringumstæðum í náttúrulegu 

umhverfi viðmælenda (Creswell, 2003: 181). Tvö viðtöl voru tekin á heimilum 

viðmælenda, tvö á skrifstofum þeirra og eitt á kaffihúsi. Áður en viðtölin hófust voru 

viðmælendur minntir á tilgang og eðli rannsóknarinnar. Þá var þeim gerð grein fyrir því að 

allt sem fram kæmi í viðtalinu væri trúnaðarmál og að þeir myndu koma fram undir 

dulnefni í ritgerðinni sjálfri. Þetta gerði þeim kleift að tjá sig opinskátt um skoðanir sínar 

og viðhorf. Við framkvæmd rannsóknarinnar var stuðst við viðtalsvísi (sjá Viðauka II) en 

viðmælendum þó gefinn kostur á að tjá sig að vild um efnið. Spurningunum var fylgt eftir 

og rannsakandi spurði gjarnan nánar út í þau atriði sem fram komu í viðtalinu (e. probing). 

Góð viðtöl fela í sér mörg smáatriði og viðmælendum ekki gefinn kostur á að afgreiða 

spurningar með of almennum svörum. Þeir voru því iðulega beðnir að útskýra mál sitt 

nánar eða að nefna dæmi máli sínu til stuðnings. Þá voru spurningarnar sjálfar einnig opnar 

og buðu þar af leiðandi upp á opin og fjölbreytt svör (Hermanowicz, 2002). 

Ekki þótti nauðsynlegt að tilkynna rannsóknina til Persónuverndar enda er vel gætt að 

því að ekki sé unnt að rekja svörin til tiltekinna einstaklinga. Ekki er heldur um að ræða 

vinnslu viðkvæmra persónuupplýsinga þótt vissulega megi færa rök fyrir því að öll 

umræða um persónulega upplifun sé viðkvæm í sjálfu sér. Sökum eðlis rannsóknarinnar, 

úrvinnslu gagna með notkun dulnefna og stöðu viðmælenda mat ég það hins vegar svo að 

hér kæmu engar viðkvæmar persónuupplýsingar fram og því er rannsóknin ekki 

tilkynningarskyld.  

Á Töflu 3.1. má sjá lengd viðtalanna bæði í tíma og blaðsíðum auk upplýsinga um 

hvenær þau voru tekin og hvaða dulnefni viðmælendum var gefið. Eins og áður hefur 

komið fram hafa allir viðmælendur unnið að jafnréttismálum á alþjóðlegum vettvangi fyrir 

Íslands hönd, að ólíkum verkefnum þó. Þeir hafa meðal annars starfað á vegum 

utanríkisráðuneytisins, í sendinefndum og á vettvangi alþjóðastofnana svo eitthvað sé 

nefnt. Sumir hafa jafnframt starfað á fleiri en einum vettvangi í þessum málaflokki. Allir 

viðmælendur eru konur og hafa þær allar gífurlega þekkingu og reynslu á jafnréttismálum. 

Gera má ráð fyrir að sú staðreynd að allir viðmælendur þessarar rannsóknar eru konur hafi 

töluverð áhrif á niðurstöðurnar. Erfitt hefði hins vegar verið að fá karla með jafn mikla 

reynslu og þekkingu á málaflokknum í viðtöl því eins og viðmælendur bentu sjálfir á eru 

það fyrst og fremst konur sem hafa verið að hasla sér völl í verkefnum tengdum 

jafnréttismálum erlendis. Líkt og femínísku kenningarnar fjalla um er sjónarhorn kvenna 

yfirleitt töluvert ólíkt sjónarhorni karla. Því má ganga út frá því að karlkyns fulltrúar 

Íslands á alþjóðavettvangi meti ímynd Íslands og vægi í jafnréttismálum með ólíkari hætti 

en hér birtist.  

Tafla 3. 1. Viðmælendaskrá 
Viðmælendur Dulnefni Dagsetning Tímalengd Blaðsíðulengd 

    Viðmælandi  1 Andrea 28.12.13 53:57 25 bls. 

Viðmælandi 2 Bára 05.01.14 61:43 24 bls. 

Viðmælandi 3 Drífa 07.01.14 28:11 11 bls. 

Viðmælandi 4 Erla 23.01.14 48:08 18 bls. 

Viðmælandi 5 Freyja 23.01.14 30:22 13 bls. 

 

  

3.5. Greining gagna 

 

Við greiningu þeirra gagna sem safnað var í viðtölunum var beitt svokallaðri 

orðræðugreiningu (e. discourse analysis) en orðræða er skilgreind sem allt það sem fólk 

annað hvort segir eða skrifar (Antaki, 2008: 431). Ekki er til nein algild aðferð við að 

greina orðræðu í texta heldur falla margar ólíkar aðferðir undir þetta sama hugtak. Þessar 

aðferðir eiga það þó allar sameiginlegt að þær hafna því viðhorfi að tungumálið geti ekki 

verið viðunandi mælieining á félagslegum veruleika. Öllu heldur vegi tungumálið afar 

þungt við mótun hans (Gill, 2000: 172). Aukin notkun þessarar aðferðar helst í hendur við 

þá þróun sem orðið hefur innan félagsvísinda á síðustu áratugum. Samkvæmt Burr (1995) 

fela þessar hugmyndir einkum í sér fjóra þætti; í fyrsta lagi gagnrýna afstöðu gagnvart 

þekkingu sem áður hafði verið talin sjálfsögð og tortryggni gagnvart því sjónarmiði að 

rannsóknir okkar gefi okkur endilega rétta sýn á heiminn, í öðru lagi viðurkenningu á því 

að þekking okkar á heiminum er sögulega og menningarlega sértæk og afstæð, í þriðja lagi 

sannfæringu um að öll þekking sé félagslega mótuð og í fjórða lagi viðleitni til þess að 

kanna með hvaða hætti félagslega mótuð þekking okkar er tengd gjörðum okkar og venjum 

(Gill, 2000: 173). Orðræða er þá talin innihalda félagslegar aðgerðir sem gerðar eru 

sýnilegar í gegnum tungumálið (Antaki, 2008: 431). Alþjóðleg viðmið eru einmitt fyrst og 

fremst talin festast í sessi í tungumálinu og birtast okkur þannig með endurtekinni orðræðu 

sem síðan leiðir af sér að viðmiðið verður varanlegt og jafnvel sett í lög (Krook og True, 

2010).  

Rannsakendur sem velja að beita orðræðugreiningu við rannsóknir sínar spyrja jafnan 

öðruvísi spurninga en þeir sem beita hefðbundnum megindlegum rannsóknaraðferðum. Hér 

er ekki verið að spyrja út í harðar, mælanlegar staðreyndir heldur er fremur spurt um 

reynslu, viðhorf eða ímynd (Gill, 2000: 177). Í þessu tilfelli var lagt upp með að spyrja út í 

mat viðmælenda, byggt á eigin reynslu af alþjóðlegum jafnréttisstörfum, á alþjóðlega 

ímynd Íslands í jafnréttismálum. Viðmælendur eru þannig ekki alvitrir heimildamenn sem 

veita okkur blákaldar staðreyndir um málefnið sem er til rannsóknar, heldur veita 

viðmælendur okkur innsýn í sínar upplifanir. Það kemur síðan í hlut rannsakandans að 

greina undirliggjandi þemu í reynsluheimi viðmælenda sinna (Antaki, 2008: 433).  

Greining gagnanna hófst á því að viðtölin voru afrituð orð fyrir orð. Við afritun viðtala 

er mikilvægt að varast það að umorða, hreinsa texta eða draga saman aðalatriðin en 

lykilatriði eiga á hættu að glatast við slíka meðferð. Þegar viðtölin höfðu öll verið afrituð 

hófst hin eigindlega greining gagna eða kóðun (e. coding) textans. Flokkarnir sem notaðir 

voru við kóðunina voru valdir með rannsóknarspurninguna í huga og má finna í næsta 

kafla. Fyrir hvern flokk var farið vandlega í gegnum afritin og textinn merktur þar sem 

viðkomandi flokkur kom fyrir. Því næst var leitað eftir ákveðnu mynstri í gögnunum, hvort 

sem það er samræmi eða þversagnir milli viðmælenda. Þá voru fyrirfram hugmyndir mínar 

um framlag Íslands til jafnréttismála og líklegar niðurstöður, til dæmis um það að herleysi 

Íslands hefði áhrif á ímynd þjóðarinnar í jafnréttismálum, mátaðar við gögnin (Gill, 2000: 

177-180). Í næsta kafla má sjá niðurstöður þessarar greiningar. 

 

3.6. Aðrar rannsóknir 

 

Jafnréttismál hafa áður verið rannsökuð innan íslensku utanríkisþjónustunnar. Grein 

Silju Báru Ómarsdóttur (2010) um áhrif femínisma á utanríkisstefnu Íslands á árunum 

1999-2009 er yfirgripsmikil greining á þeirri stefnubreytingu sem varð í upphafi 21. 

aldarinnar. Þá fór fyrst að gæta áhrifa femíniskrar hugmyndafræði í utanríkisstefnunni á 

Íslandi sem Silja Bára rekur meðal annars til fjölgunar kvenna á þingi, í utanríkismálanefnd 

og í utanríkisþjónustunni. Þá hafi þrýstingur frá frjálsum félagasamtökum og áherslur 

alþjóðastofnanna á kynjajafnrétti og stöðu kvenna einnig reynst nokkur áhrifavaldur. Silja 

Bára rekur þannig hvaða innlendu atburðir hafi gert það að verkum að femínismi rataði 

loksins einnig inn í utanríkisstefnu Íslands. Aftur á móti á enn eftir að rannsaka hvaða 

stöðu þessar femínisku áherslur í utanríkismálum hafa skapað Íslandi í samfélagi þjóðanna. 

Hverju höfum við að miðla til annarra þjóða? Hefur Ísland einhver völd í jafnréttismálum á 

alþjóðavísu?  

Af öðrum rannsóknum má nefna meistararitgerð Álfheiðar Önnu Pétursdóttur (2012) 

sem fjallar um pólitíska valdeflingu kvenna í þróunarlöndum. Álfheiður Anna tók meðal 

annars, líkt og hér er gert, eigindleg viðtöl við einstaklinga sem starfað hafa að 

jafnréttismálum þar ytra. Rannsóknirnar eru hins vegar ólíkar að því leyti að viðmælendur 

Álfheiðar Önnu voru allir erlendir en höfðu þó allir starfað að jafnréttismálum í heimalandi 

sínu. Rannsókn hennar einskorðaðist því ekki við Ísland. Í þessari rannsókn voru aftur á 

móti tekin viðtöl við Íslendinga sem starfað hafa að jafnréttismálum á erlendri grundu fyrir 

Íslands hönd. Silja Bára (2014) gerði sambærilega rannsókn þegar hún tók viðtöl við átta 

konur sem allar höfðu starfað fyrir Íslensku friðargæsluna. Hún bendir  meðal annars á að 

þrátt fyrir að friðargæslan sé aðeins afmarkaður hluti utanríkisþjónustu Íslands þá hafi hún 

ákveðna sérstöðu þar sem þetta er eini vettvangurinn þar sem Ísland hefur haft bein afskipti 

af átakasvæðum í heiminum. Áhersla á kynjajafnrétti á þeim vettvangi endurspegli því þær 

breytingar á forgangsröðun í utanríkisstefnu Íslands sem urðu á fyrsta áratug 21. aldar. Þá 

fjallaði Helga Þórey Björnsdóttir (2011) um kynjaða sjálfsmynd íslenskra karlmanna sem 

unnið hafa hjá Íslensku friðargæslunni í doktorsritgerð sinni. Bendir hún meðal annars á að 

stofnun friðargæslunnar og val verkefna hennar fyrstu árin séu til vitnisburðar um áhrif 

karllægrar hugmyndafræði innan íslensks samfélags.  

Að lokum má einnig nefna skýrslu Rannsóknastofu í kvenna- og kynjafræðum (RIKK) 

við Háskóla Íslands og UNIFEM á Íslandi um jafnréttis- og kynjasjónarmið í stefnu og 

starfsemi íslensku friðargæslunnar á árunum 1994 til 2004 (Birna Þórarinsdóttir, 2005). 

Eins og sjá má hefur því töluvert verið fjallað um áherslur utanríkisráðuneytisins á sviði 

jafnréttismála í Íslensku friðargæslunni og íslenskri þróunarsamvinnu en lítið hefur verið 

skrifað um almennt alþjóðlegt framlag Íslands til jafnréttismála að öðru leyti. Rannsókn 

sem þessi er því nauðsynleg viðbót við þær rannsóknir sem þegar hafa verið gerðar á því 

hvernig áhersla á jafnréttismál birtist í íslenskri utanríkisstefnu. 

4. Niðurstöður 
 

Í þessum kafla verður niðurstöðum rannsóknarinnar lýst í fimm undirköflum. Í kafla 

4.1. verður ímynd Íslands í jafnréttismálum á alþjóðavettvangi lýst eins og hún birtist 

viðmælendum í þeirra starfi. Þá verða ímyndir Íslands og Norðurlandanna bornar saman í 

kafla 4.2. en viðmælendur voru allir sammála um að sterk ímynd Íslands væri samofin 

þeirri norrænu. Í kafla 4.3. er fjallað um framlag Íslands til jafnréttismála á alþjóðavísu 

sem fyrirmynd og frumkvöðuls í málaflokknum. Þar komu í ljós fjögur þemu eða þrástef í 

orðræðu viðmælenda sem farið er ítarlega yfir en þetta eru; kvennafrídagurinn, Vigdís 

Finnbogadóttir, kvennaframboðin og fæðingarorlof feðra. Rödd Íslands og áherslur í 

jafnréttismálum á alþjóðavettvangi eru til umfjöllunar í kafla 4.4. en þar ber helst að nefna 

áhersluna á kynjajafnrétti sem mannréttindi. Að lokum verður fjallað um jafnréttismálin 

sem rótgróið íslenskt gildi í kafla 4.5. 

 

4.1. Ímynd Íslands á alþjóðavettvangi: „Fólk hefur þessa ímynd af 

Íslandi að hér sé svona jafnréttisparadís.“ 

 

Ég hef orðið vör við það að við höfum mjög sterka ímynd sem land þar sem 

mikið jafnrétti ríkir. Ég bara finn það þegar ég er að tala við fólk og þetta er 

oft bara það fyrsta sem fólk fer að tala um þegar ég hitti það. Svo þegar maður 

fer að tala um að það sé pottur brotinn í ýmsu hér þá verður fólk voðalega 

hissa. Já, er launamunur á milli kynjanna? Og er heimilisofbeldi hjá ykkur 

líka? Þannig að það kemur þeim á óvart. Fólk hefur þessa ímynd af Íslandi að 

hér sé svona jafnréttisparadís. (Freyja) 

 

Árið 2011 vakti grein í breska blaðinu Guardian undir fyrirsögninni „Er Ísland besta 

land í heimi fyrir konur?“ töluverða athygli en þar er landinu meðal annars líkt við 

femíníska paradís. Vitnað er í skýrslu World Economic Forum og niðurstöðu könnunar, 

sem tímaritið Newsweek lét gera, um hvar í heiminum sé best að vera kona en þar var 

Ísland sömuleiðis á toppnum (Cochrane, 2011). Viðmælendur mínir sögðust allir skynja 

þessa jákvæðu ímynd sem erlent samstarfsfólk þeirra hefur almennt af stöðu jafnréttismála 

á Íslandi. Líkt og Freyja segir í tilvitnunni hér að ofan þá hefur fólk að hennar mati þá 

ímynd af Íslandi að hér sé jafnréttisparadís og hún ítrekaði þessa skynjun sína síðar í 

viðtalinu: 

 

Núna er þetta orðið eitt af því fyrsta sem fólk er að spyrja mig um, það eru 

jafnréttismálin. Þannig að þetta er eitthvað sem er að koma sterkara og 

sterkara inn í hugmyndir fólks um Ísland. Það er eitthvað sem hefur aukist. 

Þannig það er mjög ríkjandi í hugmyndum fólks um Ísland að hér séu 

kvenréttindi og jafnrétti. Ég fæ þetta mjög sterkt frá mínum kollegum. (Freyja) 

 

Að hennar mati er þetta því sífellt að verða stærri hluti af ímynd annarra þjóða af 

Íslandi, að hér séu kvenréttindi virt og að hér ríki jafnrétti. Hún segir það koma kollegum 

sínum á óvart að hér sé víða pottur brotinn í jafnréttismálum en fleiri viðmælendur bentu á 

að hér væri enn ýmislegt sem mætti betur fara. Íslendingar væru samstíga í að halda 

alþjóðlegu ímyndinni sterkri og jákvæðri en þegar betur sé að gáð þá séum við ekki 

endilega samstíga í jafnréttismálunum innanlands.  

Athygli vakti að flestir viðmælendur notuðu toppeinkunn Íslands á mælikvarða World 

Economic Forum gjarnan sem staðfestingu á sterkri ímynd þjóðarinnar í jafnréttismálum. 

Mikill áhugi sé á mælikvarðanum hjá erlendum fjölmiðlum og niðurstöðurnar vel kynntar. 

Í viðtalsvísinum var spurning þar sem viðmælendur voru spurðir hvort þeir teldu skipta 

máli að Ísland hafi verið á toppi listans fimm ár í röð en flestir byrjuðu að tala um listann 

áður en að spurningunni kom. Eins og Andrea segir: 

 

Það er auðvitað alltaf verið að skoða þennan alþjóðlega samanburð og ef 

þú raðar þér einhvers staðar þarna í efstu sætin ár eftir ár þá hefur það áhrif á 

ímyndina. Rétt eins og ef þú raðar þér alltaf einhvers staðar neðarlega þegar 

kemur að alþjóðlegum mælikvörðum um spillingu þá auðvitað hlustar enginn á 

þig þegar þú talar um baráttuna gegn spillingu. Þannig að ef við höldum okkur 

þar alltaf þá hefur það áhrif á stöðu okkar alþjóðlega, og þá getur maður talað 

af sjálfstrausti um þessi mál. (Andrea) 

Hún kom aftur inn á mælikvarðann síðar í viðtalinu og sagði að í hvert sinn sem listinn 

er birtur fái hún tölvupóst frá erlendu samstarfsfólki sínu sem óski henni til hamingju. 

Fólki finnist þetta merkilegt og vilji vita hvernig hægt sé að ná slíkum árangri. Hún segist 

alltaf tiltaka tvennt; kvennaframboðin annars vegar og Vigdísi Finnbogadóttur hins vegar, 

en betur verður komið inn á þessi tvö þrástef síðar í kaflanum. Erla tók í sama streng og 

sagðist meðal annars sjá áhugann á alls konar fyrirspurnum og heimsóknum þar sem fólk 

væri einmitt að velta þessu fyrir sér: „Hvernig hafið þið farið að þessu? Hvað hafið þið 

gert?“ Þá sagði Drífa einnig gott að geta vísað í skýrsluna en hún væri ákveðin sönnun á 

því að Ísland standi sig vel í þessum málaflokki. „Þá eru það ekki bara við sem erum að 

segja það heldur eru einhverjir aðrir að segja það,“ sagði hún meðal annars.  

En það er að sjálfsögðu ekki aðeins skýrsla World Economic Forum sem hefur áhrif á 

ímynd Íslands. Andrea nefnir til dæmis áhersluna á 1325 um konur, frið og öryggi en 

Ísland var á meðal fyrstu ríkja til að setja slíka framkvæmdaáætlun um ályktun 1325 árið 

2008 (Utanríkisráðuneytið, 2013c).  

 

Bara það að gera hana, að taka alvarlega þessa ályktun, og vinna 

samkvæmt henni, það skiptir máli og það skiptir máli að geta vísað í það að við 

séum eitt af fyrstu ríkjunum sem gerir þetta. Þannig að í fjölþjóðasamfélaginu, 

í NATO, í Sameinuðu þjóðunum, í Öryggis- og samvinnustofnun Evrópu, þar 

alls staðar höfum við þetta fram að færa. Og Ísland er held ég þekkt fyrir 

þessar áherslur. (Andrea) 

 

Drífa tók í sama streng og sagði: 

 

Alþjóðastofnanir og aðildarríki þeirra eru mjög meðvituð um að þetta sé 

okkar áherslumálaflokkur. Það er hjá NATO, það er hjá ÖSE, það er hjá 

Sameinuðu þjóðunum. Það er alveg gegnum gangandi sko. (Drífa) 

 

Andrea tiltók meðal annars UN Women og sagði Ísland hafa stutt vel við stofnunina 

um langt skeið og því skipta gríðarlegu máli í umræðunni sem sé innan UN Women. Þar sé 

Ísland á blaði sem eitt af þeim ríkjum sem stendur hvað best við bakið á UN Women. 

Ýmislegt annað væri hægt að tiltaka sem hefur óneitanlega áhrif á ímynd Íslands í 

jafnréttismálum og komið verður inn á nokkra þætti í þriðja hluta þessa kafla. Þar verður 

farið yfir þau þrástef sem birtust í viðtölunum í tengslum við atburði og aðgerðir þar sem 

viðmælendum þótti Ísland vera fyrirmynd og jafnvel frumkvöðull í jafnréttismálum. Þessir 

þættir hafa ugglaust átt stóran þátt í að skapa þá alþjóðlegu ímynd sem aðrar þjóðir hafa á 

Íslandi. Flestir viðmælendur nefndu það sama og voru sammála um mikilvægi þessara 

þátta. Þetta eru þættir á borð við kvennaframboðin, kvennafrídaginn árið 1975, kjör 

Vigdísar Finnbogadóttur og fæðingarorlof feðra, en áhrif herleysis Íslands var hins vegar 

það eina sem viðmælendur höfðu ólíkar skoðanir á. 

 

4.1.1. Ímynd friðsællar þjóðar 
 

Viðmælendur voru allir spurðir að því hvort þeim þætti skipta máli fyrir ímynd Íslands í 

jafnréttismálum að ríkið sé friðsælt og herlaust. Athyglisvert er að viðmælendur skiptust í 

tvær ólíkar fylkingar í svörum sínum við þeirri spurningu. Drífa var meðal þeirra sem sagði 

herleysi Íslands ekki skipta neinu máli: 

 

Það skiptir engu máli í jafnréttismálum. Það eina sem skiptir máli í 

jafnréttismálum er að beita sér. Það er það eina sem skiptir máli. Það hefur 

ekkert með hvort maður er með her eða ekki her, eða hvort maður er lítill eða 

stór. Það hefur ekkert með það að gera. Þetta er þannig málaflokkur að þú 

þarft ekki að hafa peninga eða völd á bak við þig. Þú þarft bara að hafa 

úthald. (Drífa) 

 

Bára var sama sinnis og nefndi sem dæmi að hin Norðurlöndin væru öll með heri en 

beittu sér samt sem áður í jafnréttismálunum á alþjóðavísu. Erla var á öndverðum meiði og 

sagði herleysið gefa Íslandi meira svigrúm í umræðunni. Hún hefur reynslu af 

jafnréttisstörfum á átakasvæðum og sagðist, sem Íslendingur, hafa getað talað við alla 

málsaðila.   

 

Þetta skiptir máli til þess að geta talað við alla og það er enginn sem kemur 

með fyrirfram hugmyndir um mann sem óvin. Þetta skiptir máli. Þetta er 

styrkleiki. (Erla) 

 

Freyja sagði herleysið einnig skipta máli og gera Ísland að trúverðugri rödd, það er 

„að land þar sem að ríkir jafnrétti að þar ríkir líka friður“. Viðhorf Andreu var svipað, en 

hún sagði herleysið styrkja ímynd Íslands sem jafnréttissinnaða þjóð og gefa ímyndinni 

ákveðna dýpt. Hún benti á að allt sem tengist her sé í sjálfu sér mjög karllægt. Konur skipti 

ennfremur miklu máli í öllu friðarferli, séu líklegri en karlar að ná friði þar sem ófriður ríki 

og þeim gangi sömuleiðis betur í að viðhalda friði. Freyja var sama sinnis og sagði skipta 

höfuð máli að hafa konur með í málum þegar alþjóðasamfélagið væri að beita sér fyrir 

friðarúrræðum. Nefndi hún Írland, meðal annars sem dæmi, en þar í landi tókst ekki að 

lægja ófriðaröldurnar fyrr en konur tóku að beita sér í friðarviðræðunum. Þá var Andrea 

með ákveðna tilgátu um það hvers vegna Íslandi hefur gengið jafn vel að koma á jafnrétti 

og raun ber vitni: 

 

Kannski gekk okkur að einhverju leyti svona vel að ná þessum árangri af því 

að við erum ekki með þessa ofsalega sterku karllægu hernaðarstrúktúra sem að 

móta auðvitað karlmenn í öllum samfélögum því þeir fara í gegnum þá. 

(Andrea) 

 

Hún veltir því sem sagt fyrir sér hvort góður árangur Íslands í jafnréttismálum sé að 

einhverju leyti að þakka því að hér hafi aldrei verið her.  

 

4.1.2. Ímynd smáríkis  
 

Ein ástæða þess að hér hefur aldrei verið stofnaður her er að Ísland er smáríki, en eins 

og áður kom fram eru smáríki skilgreind sem efnahagslega og hernaðarlega veik ríki.  

 

Sem fulltrúi Íslands þá fannst mér stundum við vera voðalega smá og ekkert 

svona hafa einhverja vigt. Nema auðvitað þegar við vorum að tala um þessi 

mál. Þá fannst mér, eins og ég segi, maður geta talað af ákveðnu sjálfstrausti. 

Ekki bara persónulega heldur sem fulltrúi þjóðar. Þannig að mér finnst það 

gefa okkur styrk að hafa þetta. (Andrea) 

 

Eins og Andrea bendir á hér að ofan þá getur verið erfitt fyrir fulltrúa smáríkja að tala 

af sjálfstrausti hafi þeir á tilfinningunni að þeir hafi enga raunverulega vigt í umræðunni. 

Það virki því hvetjandi fyrir fulltrúa Íslands á erlendri grundu að vita að þeir standi í það 

minnsta sterk í þessum tiltekna málaflokki. Það veiti þeim sjálfstraust og styrk.  

Það er erfitt stundum að starfa fyrir smáríki og eiga að láta hlusta á sig. Ég 

meina hver er að hlusta? Þú verður að finna hvar þú ert stór. Hvar hefurðu 

styrk? Hvar hefurðu einhverju að miðla alþjóðlega? Annars skiptirðu voðalega 

litlu máli og verður bara að horfast í augu við það. (Andrea) 

 

Drífa var á sama máli og sagði meðal annars þegar talið barst að stöðu Íslands sem 

smáríkis: 

 

Ég myndi tala um Ísland sem stórríki í þessum málaflokki. Ég myndi tala um 

það sem stórríki sko, ekki smáríki. (Drífa) 

 

4.2. Norðurlöndin: „Þetta er svona samnorrænt gildi“ 

 

Ég myndi segja að ímynd Íslands, hún er bara dálítið samofin ímynd 

Norðurlandanna. (Freyja) 

 

Allir viðmælendur voru sammála um að góð alþjóðleg ímynd í jafnréttismálum 

einskorðist ekki við Ísland heldur sé þessi góða ímynd að einhverju leyti hluti af stærri 

mynd – ímynd og orðspori Norðurlandanna í velferðarmálum. Þeir segja norræna 

samfélagsgerð og þessa norrænu blöndu af markaðshagkerfi annars vegar og velferðarkerfi 

hins vegar gera það að verkum að ríkin eru almennt hliðholl konum. „Það að geta átt sér 

bæði starfsferil og fjölskyldu og látið þetta ganga upp hvoru tveggja, það er ákveðið 

viðmið,“ sagði Bára þegar talið barst að þeim viðmiðum sem Norðurlöndin hefðu skapað í 

jafnréttismálum á alþjóðlegum vettvangi. Gekk Bára svo langt að tala um Norðurlöndin 

sem „súpermódel“ þegar kemur að samfélagsgerð. Í orðræðu viðmælenda má einnig 

greina að þeim finnst smæð Norðurlandanna skipta máli. Forgangsröðun norrænna 

stjórnvalda sé ólík stórvelda sem leggi áherslu á að hámarka völd sín. Hér sé lögð meiri 

áhersla á að tryggja einstaklingum innan ríkjanna efnahagsleg, pólitísk og félagsleg réttindi 

og jafna þannig lífsgæði. Bára hafði unnið á vettvangi þar sem henni fannst þessi munur á 

gildum og aðferðum augljós: 

Við erum með þetta velferðarríki svokallaða, sem þýðir einfaldlega það að 

ríkið hefur skyldum að gegna við að vernda öryggi bæði karla og kvenna. 

Þannig að ef að kona verður fyrir ofbeldi þá hefur hún að minnsta kosti skjól 

og stuðning frá ríkisstofnunum. En þarna í mörgum þeim löndum sem maður er 

að starfa í þá er ekkert því fyrir að fara. Og öryggisnet viðkomandi konu er 

fjölskyldan. Og ef að meinsemdin er í fjölskyldunni og uppspretta ofbeldisins er 

í fjölskyldunni þá er voða lítið sem hún getur gert því þetta er líka þitt bakland 

og þinn stuðningur. (Bára) 

  

Viðmælendur voru allir sammála um að samstarf Norðurlandaþjóða væri með besta 

móti. Virk og góð samstaða sé meðal Norðurlandanna innan alþjóðastofnanna en þessar 

þjóðir eru til að mynda með samráðshópa innan Evrópuráðsins, Öryggis- og 

samvinnustofnunar Evrópu og Sameinuðu þjóðanna. Samvinna Norðurlandanna á sviði 

jafnréttismála á sér langa sögu. Jafnréttisráðherrar Norðurlandanna hafa starfað saman frá 

árinu 1974 en af tilefni 40 ára afmælis jafnréttissamstarfs Norðurlandanna stendur til að 

efna til ráðstefnu árið 2014 um árangur og framtíðarmarkmið Norðurlanda í 

jafnréttismálum (Norræna ráðherranefndin, 2013). Norrænt jafnréttisstarf er í samvinnu 

ráðherranefndarinnar fyrir jafnrétti annars vegar og embættismannanefndarinnar fyrir 

jafnrétti hins vegar (Velferðarráðuneytið, 2011: 71-72). Ísland fer með formennsku í 

Norrænu ráðherranefndinni árið 2014 en í formennskuáætlun Íslands kemur fram að á 

árinu verði sjónum beint að hinum ýmsu ófrágengnu markmiðum í jafnréttismálum. Má 

þar meðal annars nefna stöðu og jafnrétti á vinnumarkaði, kynskiptan vinnumarkað og 

leiðir til að samræma fjölskyldulíf og atvinnu (Norræna ráðherranefndin, 2013). Óformlegt 

samkomulag er meðal Norðurlandanna um að eitt þeirra eigi ávallt sæti í kvennanefnd 

Sameinuðu þjóðanna en Ísland tók fyrst sæti í nefndinni árið 2005 og sat í henni til 2008. 

Jákvæð staða jafnréttismála á Íslandi, sem og í hinum Norðurlöndunum, hefur vakið 

verðskuldaða athygli innan nefndarinnar. Norðurlöndin standa til dæmis iðulega í 

sameiningu að hliðarviðburðum á fundum kvennanefndar Sameinuðu þjóðanna 

(Velferðarráðuneytið, 2011: 68-69). Viðmælendur voru því sammála um að samvinna 

Norðurlandanna á sviði jafnréttismála væri mjög góð, jafnvel „óvenju góð“ eins Erla 

komst að orði.  

 

Þetta er svona samnorrænt gildi og lögð er mikil áhersla á jafnrétti hjá 

hinum Norðurlöndunum. Þegar við höfum til dæmis farið erlendis og höfum 

farið og heimsótt til dæmis sendiráð og svoleiðis, þá höfum við alltaf verið að 

tala um þessi samnorrænu gildi, sem eru jafnréttismál. Þar er þessi sterki 

samhljómur. (Freyja) 

 

Viðmælendur virtust vera sammála um að samvinna Norðurlandanna í þessum 

málaflokki veiti þeim aukinn styrk, vægi og „raunverulega vigt“ í alþjóðasamfélaginu. 

Þegar Ísland beitir sér til dæmis fyrir jafnréttismálum á alþjóðavettvangi og reynir að koma 

þessum málum á dagskrá þá geti skipt verulegu máli „að leita eftir stuðningi til annarra 

Norðurlandaþjóða og annarra þjóða sem eru líkt þenkjandi.“ Eins og Freyja komst að 

orði: „Þetta eru kannski ekki stór lönd en þegar þau leggjast saman þá er eftir því tekið.“ 

Andrea taldi Norðurlöndin geta gert ennþá betur í að beita sér saman alþjóðlega og kom 

með hugmynd um að skipa sameiginlegan sendiherra jafnréttismála á alþjóðavettvangi sem 

myndi „rótera“ milli Norðurlandanna. Sendiherra með öll Norðurlöndin á bak við sig 

myndi hafa raunverulegt vægi í umræðunni og þá væru jafnréttismálin vel til fallin því þar 

hafa Norðurlöndin „rosalegan styrk“.  

 

4.3. Ísland sem frumkvöðull í jafnréttismálum: „Þetta er alveg  

  útflutningsvara“ 

 

Flestir viðmælendur voru sammála um það að sagan skipti gríðarlega miklu máli fyrir 

ímynd Íslands og stöðu erlendis. Það sé þessi ríka arfleifð sem geri þeim kleift að tala af 

sjálfstrausti um jafnréttismálin á alþjóðlegum vettvangi. Eða eins og Andrea orðaði það: 

 

Við höfum eitthvað að stæra okkur af. Við höfum eitthvað fram að færa. Við 

höfum einhverju að miðla. Og getum verið veitendur en ekki þiggjendur. 

(Andrea) 

 

Það sé því fyrst og fremst vegna innlendra sigra sem Ísland stendur sterkt að vígi 

erlendis. Þessa innlendu sigra sé síðan hægt að nota við miðlun mála alþjóðlega. Innlendu 

sigrarnir séu þannig að vissu leyti okkar stærsta framlag á alþjóðlegum vettvangi. Sterk 

ímynd Ísland í jafnréttismálum og athyglin sem Ísland fær vegna góðrar frammistöðu á 

mælikvarða World Economic Forum gerir það að verkum að aðrar þjóðir fara að leita 

skýringa og vilja vita hvað það er sem gerir Ísland að fyrirmyndarríki í jafnréttismálum. Þá 

vilji fólk vita hvort fyrirkomulagið hér sé jafnvel eitthvað sem henti í jafnréttisbaráttu 

annarra landa. Nokkur þrástef komu strax í ljós við úrvinnslu gagnanna í tengslum við 

þetta umræðuefni en það eru; kvennafrídagurinn, Vigdís Finnbogadóttir, kvennaframboðin, 

atvinnuþátttaka kvenna og fæðingarorlof feðra. Eins og Bára orðaði það þá er Ísland í 

sífellu að brjóta múra í þessum efnum. 

 

Ég held að helsta framlagið sé að vera í raun og veru fyrirmynd. Sýna fram 

á hvað er mögulegt. Vegna þess að oft á tíðum í mörgum löndum þá býr fólk 

bara við einhvern ákveðinn veruleika og getur í raun ekki ímyndað sér að 

hlutirnir gætu verið öðruvísi. (Bára) 

 

4.3.1. Kvennafrídagurinn 
 

Árið 1975 var útnefnt ár kvenna af Sameinuðu þjóðunum. Í kjölfarið ákváðu fimm 

stærstu kvennahreyfingar Íslands að skipuleggja viðburð af því tilefni og varð hugmyndin 

um kvennaverkfall, sem síðar var mildað niður í kvennafrí, fljótlega ofan á. Talið er að 90 

til 95 prósent íslenskra kvenna hafi svarað kallinu og komið saman þennan dag til þess að 

vekja athygli á málstaðnum (Auður Styrkársdóttir, 1986: 146-147). Viðmælendur voru 

sammála um gildi kvennafrídagsins á Íslandi og sagði Erla til að mynda Ísland fyrst hafa 

komist á blað sem baráttuland kvenna í kjölfar hans.  

 

Að það hafi verið hægt að sameina svona konur bara þvert á pólitískar línur 

og stéttir og búsetu og allar leggja niður vinnu í heilan dag. Og það er kannski 

eitthvað sem að aðrir eiga erfitt með að leika eftir. (Freyja) 

 

Alþjóðlega þótti það eftirtektarvert þegar jafn margar konur stóðu upp, vöktu athygli á 

málstaðnum og kröfðust réttar síns. Viðmælendum þótti hins vegar ólíklegt að aðrar þjóðir 

gætu leikið þetta eftir enda hafi smæð og einsleitni samfélagsins verið meðal þess sem 

gerði þetta mögulegt. Raunar var reynt að grípa til aðgerða á borð við þessa víðar árið 

1975, meðal annars í Bandaríkjunum, en hvergi tókst eins vel til og á Íslandi. Það sem 

gerði íslenska kvennafrídaginn jafn velheppnaðan voru meðal annars skipulagðar 

kvennahreyfingar, stuðningur verkalýðshreyfinganna og tilstuðlan sérstakrar 

fjölmiðlanefndar sem sett var á laggirnar til þess að dreifa boðskapnum (Auður 

Styrkársdóttir, 1986: 147).  

 

4.3.2. Vigdís Finnbogadóttir 
 

Fimm árum eftir kvennafrídaginn, eða 1980, var Vigdís Finnbogadóttir kjörin forseti 

Íslands fyrst kvenna. Sjálf hefur hún haldið því fram að stemningin sem ríkti í samfélaginu 

eftir kvennafrídaginn hafi gert það að verkum að fólki þótti kominn tími á kvenforseta og 

því hafi aðgerðin í raun rutt leiðina fyrir hana í forsetastólinn. Eins og kunnugt er var 

Vigdís jafnframt fyrsti lýðræðislegi kjörni kvenforsetinn í heimi (Annadís Rúdólfsdóttir, 

2005). 

 

Við höfum auðvitað sýnt það að konur geta gegnt öllum embættum. Ekki síst 

með því að setja konu í forsetastólinn. (Erla) 

 

Flestir viðmælendur nefndu kjör Vigdísar Finnbogadóttur sem eitt merkasta framlag 

Íslands til jafnréttismála á alþjóðavísu enda hafi það rutt brautina fyrir þá 

kvenþjóðarleiðtoga sem á eftir komu.  

 

Ég held að það sé vanmetið framlag. Vegna þess að þetta er 

frumkvöðulsstarf. Þetta er svona, eins og maður segir, þegar byrjað er að 

troða slóð þar sem engin var fyrir. Það er dálítið mikilvægt því þá geta ýmsir 

farið eftir þeirri slóð sem á eftir koma. Ég myndi segja að það væri 

merkilegasta framlag okkar. (Andrea) 

 

Í framhaldinu nefndu viðmælendur gjarnan fleiri konur sem hafa komið í kjölfarið og 

vakið alþjóðlega athygli. Framboð Þóru Arnórsdóttur til forseta Íslands árið 2012 bar 

meðal annars á góma en framboðið vakti alþjóðlega athygli sérstaklega fyrir þær sakir að 

Þóra átti von á sínu þriðja barni þegar hún bauð sig fram. Þóra viðurkenndi meðal annars í 

viðtali við BBC að framboðið hafi að einhverju leyti verið hálfgerð prófraun á íslensku 

þjóðina en nú kæmi í ljós hversu langt þjóðin væri raunverulega komin frá því Vigdís 

Finnbogadóttir bauð sig fram til forseta árið 1980 (BBC, 2012). Margir viðmælendur 

nefndu einnig Jóhönnu Sigurðardóttur fyrrverandi forsætisráðherra á nafn en hún er ekki 

aðeins fyrsta konan til að gegna embætti forsætisráðherra á Íslandi, heldur er hún einnig 

heimsins fyrsti opinberlega samkynhneigði þjóðarleiðtoginn (Valur Gunnarsson, 2009). 

Það var því ekki bara kyn heldur kynhneigð hennar sem vakti gífurlega athygli og aftur er 

Ísland að ryðja braut þar sem engin var fyrir.  

 

4.3.3. Kvennaframboðin 
 

Það var í bæjarstjórnarkosningum í Reykjavík árið 1908 sem konur buðu sig fyrst fram í 

sérstöku kvennaframboði á Íslandi. Hlutu þær 27,6 prósent greiddra atkvæða, fengu fjóra 

bæjarfulltrúa af 15 og hefðu líklega fengið fleiri ef þær hefðu verið fleiri í framboði. Konur 

buðu fram kvennalista í Reykjavík til ársins 1916 sem og á Akureyri og Seyðisfirði. 

Sérstakur kvennalisti bauð sig síðan í fyrsta skipti fram í alþingiskosningum árið 1922. 

Hann fékk 2,4 prósent atkvæða og einn þingmann; Ingibjörgu H. Bjarnason (Auður 

Styrkársdóttir, 1982: 12-17). Konur buðu sig síðan aftur fram í sérstöku kvennaframboði í 

sveitarstjórnarkosningum árið 1982. Kvennalistar voru stofnaðir bæði í Reykjavík og á 

Akureyri og fékk Kvennalistinn í Reykjavík 10,9 prósent greiddra atkvæða og tvo 

borgarfulltrúa af 21 en á Akureyri fékk listinn hins vegar 17,4 prósent greiddra atkvæða og 

tvo bæjarfulltrúa af ellefu. Úrslitin komu því ánægjulega á óvart og strax í kjölfarið var því 

skorað á konur að bjóða einnig fram til alþingiskosninga árið eftir. Svo fór að konur buðu 

sig fram undir formerkjum Kvennalistans í þremur kjördæmum árið 1983, fengu 5,5 

prósent greiddra atkvæða og samtals þrjú þingsæti (Auður Styrkársdóttir, 1986: 148-153).  

 

Eftir að hafa starfað með konum í öðrum löndum sem eiga mjög erfitt 

uppdráttar einmitt í þessum pólitísku flokkum og í þessum pólitísku kerfum þá 

verð ég æ, svona, uppteknari af þeirri hugsjón að þær ættu að vita um 

Kvennaframboðið og Kvennalistann og þessa leið sem var farin. Vegna þess að 

ég held að hún geti verið leið fyrir konur í öðrum löndum. (Andrea) 

 

Andrea sagði vel hægt að nýta hugmyndafræðina á bak við kvennaframboðin sem 

tímabundna aðgerð í öðrum löndum. Ekki þurfi endilega að búa til  nýjan stjórnmálaflokk 

en það færi eftir aðstæðum á hverjum stað hversu langt þyrfti að ganga. Þetta sé hins vegar 

virk aðferð til að þrýsta á flokka til að setja konur framarlega á sína lista og í sínu 

stjórnmálastarfi. Hún sagðist jafnframt alltaf fá jákvæðar undirtektir frá konum þegar hún 



  

48 

viðrar þessa hugmynd við samstarfsfólk sitt. Ísland hafi ákveðna sérþekkingu og reynslu í 

þessum efnum og því vel til þess fallið að fá fulltrúa Íslands til þess að kynna þessa leið 

fyrir konum í öðrum löndum. Hún sagðist sannfærð um að þetta gæti virkað en sló þó þann 

varnagla að ákveðið pólitískt kerfi þyrfti að vera fyrir hendi í landinu áður en aðgerð á borð 

við kvennaframboð gæti borið árangur. Konur þyrftu að vera komnar með ákveðin 

grunnréttindi.  

 

En það að brjótast í gegn pólitískt, það er bara lykillinn. (Andrea) 

 

Í framhaldi af þessari umræðu kom Andrea inn á eina helstu áherslu íslenskra 

stjórnvalda í alþjóðlegu jafnréttisstarfi; pólitíska valdeflingu kvenna. Hún sagði oft erfitt að 

fá fjármagn í verkefni sem snúa að valdeflingu erlendis en aftur á móti vildu allir setja 

peninga í verkefni sem lúta að því að útrýma ofbeldi gegn konum eða önnur verkefni þar 

sem áherslan er á konur sem fórnarlömb.  

 

Það er eins og menn sjái ekki samhengið. Það er ekki séns að útrýma 

ofbeldi gegn konum eða draga úr ofbeldi gegn konum ef að við eflum ekki 

konur pólitískt og efnahagslega. Það er sko frumforsenda. Ef að konur ná í 

gegn pólitískt og ná að vera þar sem ákvarðanirnar eru teknar þá kemur svo 

margt annað í kjölfarið. Þannig að það er algjörlega lykillinn. (Andrea) 

 

Þetta viðhorf sýnir svart á hvítu hversu meðvitaðir Íslendingar eru orðnir um 

mikilvægi þess að efla konur pólitískt. Velgengni kvennaframboðanna á Íslandi gerir það 

að verkum að fulltrúar Íslands á erlendri grundu geta talað um valdeflingu kvenna af 

reynslu og þekkingu. Bára sagðist sömuleiðis oft hafa notað Kvennalistann sem dæmi 

þegar hún talar fyrir valdeflingu kvenna á erlendri grundu og segir hann skýrt dæmi um 

hvað konur geta haft mikil áhrif þegar þær fái sæti við borðið.  

 

Þetta er svo rosalega gott dæmi sem maður getur miðlað til að mynda þar 

sem er verið að vinna og þar sem að konur þurfa virkilega að taka höndum 

saman. (Bára)  

4.3.4. Atvinnuþátttaka kvenna og fæðingarorlof feðra 
 

Í framhaldinu af umræðunni um kvennahreyfingarnar bentu nokkrir viðmælendur á að 

það hafi einmitt verið þær sem börðust mjög ákveðið fyrir þessu velferðarkerfi sem við 

höfum hér á Íslandi. Eins og Freyja benti síðan á er velferðakerfið síðan „algjör forsenda 

þessa jafnréttis.“ Eitt af því sem kvennahreyfingarnar börðust til dæmis fyrir á sínum tíma 

var ódýrt leikskólapláss fyrir alla foreldra og samfelldum skóladegi. Slíkt hafi gert konum 

kleift að vera virkar á atvinnumarkaðnum sem aftur gerði þær mun sjálfstæðari en þær 

höfðu áður verið. Jöfn staða kynjanna á atvinnumarkaði hafði einnig áhrif á karlana því 

þeir tóku til að mynda virkari þátt í barnauppeldinu en áður. Freyja segir erlenda gesti 

einmitt taka mjög vel eftir þessu: 

 

Þau taka mikið eftir til dæmis körlunum sem eru með börnin í kerrunum. 

Þeim finnst það mjög merkilegt. Og þetta með konurnar sem eru að afgreiða í 

bönkunum. Og þetta að vera kona og geta labbað ein heim á kvöldin. Og margt 

í þeim dúr sem þau taka eftir og eru síðan að spá, bíddu hverjar eru forsendur 

þess að þetta geti verið svona? Og síðan spá þau í hvernig þetta er heima hjá 

sér. Hvaða forsendur þyrftu að vera þar til þess að til dæmis konum finnist þær 

vera öruggar eða til þess að körlum finnist þeir eiga eitthvað erindi í að sinna 

barninu sínu? (Freyja) 

 

Eins og Freyja bendir á þá var það eitthvað í sögu Íslands sem gerði það að verkum að 

samfélagið varð jafn jafnréttissinnað og raun ber vitni. Erlendir samstarfsmenn hennar hafi 

mikinn áhuga á að koma auga á hvað það var nákvæmlega í sögunni eða í þessum 

félagslega strúktúr sem gerði þessa samfélagsgerð mögulega. Erla segir sömuleiðis 

gríðarlega þátttöku kvenna á vinnumarkaði vekja mikla athygli meðal erlendra kollega 

hennar. Þær séu virkir þátttakendur í þjóðfélaginu, menntaðar og vinni utan heimilis. 

Konur séu sýnilegar á Íslandi og eitt af því sem gerir það mögulegt sé íslenska 

fæðingarorlofskerfið. Erla segir Ísland sannkallaðan frumkvöðul í þeim efnum og að mikill 

alþjóðlegur áhugi sé á íslenska módelinu. Heilu sendinefndirnar hafi komið hingað til lands 

á ráðstefnur til þess að fræðast um íslensku leiðina, meðal annars frá Evrópusambandinu. 

Þar gangi illa að ná samstöðu um fæðingarorlof mæðra, hvað þá feðra.  

4.3.5. Útflutningsvara 
 

Alþjóðlegi jafnréttisskólinn (The Gender Equality Studies and Training Programme – 

GEST) var settur á fót í janúar 2009 sem samstarfsverkefni Háskóla Íslands og 

utanríkisráðuneytisins. Skólinn varð hluti af neti Háskóla Sameinuðu þjóðanna á Íslandi 9. 

maí 2013 með undirritun þríhliða samstarfssamnings utanríkisráðuneytisins, Háskóla 

Sameinuðu þjóðanna og Háskóla Íslands. Líkt og Jarðhita-, Sjávarútvegs- og 

Landgræðsluskóli Háskóla Sameinuðu þjóðanna er Alþjóðlegi jafnréttisskólinn liður í 

alþjóðlegri þróunarsamvinnu Íslands (Utanríkisráðuneytið, 2013a). Segja má að skólinn sé 

ákveðin staðfesting á sérstöðu Íslands í jafnréttismálum og trú stjórnvalda á að við höfum 

eitthvað fram að færa til annarra ríkja í þessum efnum. 

 

Við megum ekki gleyma GEST háskólanum sem er náttúrúlega stórkostlegur 

áfangi að fá hann viðurkenndan sem einn af skólum Sameinuðu þjóðanna. 

[Það] mun væntanlega leiða til þess að hann getur miklu meira heldur en 

hingað til. Við stöndum svo framarlega. Við eigum að nýta okkur það og koma 

okkur út í heim með þessi sjónarmið. (Erla) 

 

Aðrir viðmælendur tóku undir þetta en Andrea segir skólann jafnframt geta orðið 

öflugt tæki fyrir Ísland til að miðla því sem við höfum og veita íslenskri þekkingu út í 

alþjóðasamfélagið, sérstaklega til þróunarlandanna. Fleiri atriði voru tínd til í umræðunni 

um Ísland sem frumkvöðul á sviði jafnréttismála. Bann við nektardansi bar meðal annars á 

góma en sem frægt er orðið er Ísland fyrsta ríkið sem bannar nektardans af jafnréttis 

ástæðum en ekki trúarlegum (Bindel, 2010). Þá var einnig nefndur nýr jafnlaunastaðall en 

markmið hans er að „fyrirtæki og stofnanir geti komið sér upp ferlum sem tryggja að 

málsmeðferð og ákvarðanataka í launamálum feli ekki í sér kynbundna mismunun“ 

(Þingskjal 211, 2013-2014). Þessi nýsköpun og frumkvæði Íslands hefur vakið alþjóðlega 

athygli og nefnir Bára til að mynda hádegisverðarfund ÖSE um jafnréttismál þar sem 

jafnlaunastaðallinn var kynntur fyrir þingmannasendinefndum annarra ríkja. Sýndu 

fulltrúar hinna ríkjanna þessu mikinn áhuga og vildu fá að vita meira um hugmyndafræðina 

og aðferðafræðina á bak við hann. Eins og Bára sagði í fyrstu tilvitnun sinni í þessum kafla 

þá er Ísland fyrst og fremst til fyrirmyndar í jafnréttismálunum. Það er okkar helsta framlag 

til alþjóðasamfélagsins, að vera frumkvöðlar.  

Þetta er alveg útflutningsvara. Þetta er alveg hægt að kynna á alþjóðlegum 

vettvangi og þetta er auðvitað það sem aðrar þjóðir vilja vita um; hvernig 

fóruð þið að þessu? (Bára) 

 

Eins og Andrea benti á hér að framan í umfjöllun um kvennaframboðin sem 

hugsanlegt framlag Íslands til jafnréttismála alþjóðlega þá henta íslenskar leiðir ekki hvar 

sem er. Varhugavert getur verið að fyrir vestrænar þjóðir að setja sig á háan hest og ætla að 

segja öðrum þjóðum hvernig þær eigi að fara að hlutunum. Andrea sagði konur verða að 

vera komnar með ákveðin grunnréttindi, til dæmis, áður en hægt væri að hvetja þær til þess 

að fara í sérstök kvennaframboð. Lög í viðkomandi ríkjum gætu komið í veg fyrir að 

þessar leiðir séu mögulegar, sem og félagslegar og efnahagslegar aðstæður. Flestir 

viðmælendur slógu sömuleiðis þann varnagla. 

 

Einhvern veginn vildi maður stundum að maður gæti bara tekið eitt risastórt 

stökk, en það gengur ekki. Maður verður að taka hundrað smáskref að settu 

markmiði. Út af því að eitt leiðir af öðru. (Bára) 

 

Freyja benti sömuleiðis á að markmiðið sé ekki að reyna að skapa íslenskt samfélag í 

öðrum löndum heldur þurfi að eiga sér stað samræður um jafnréttismálin á 

jafningjagrundvelli. Ekki sé hægt að troða upp á þjóðir einhverjum leiðum sem þær hafa 

síðan ekki not fyrir því þær geta ekki tengt við þær. Mikilvægt sé að vinna með 

samfélaginu svo það verði síðan fúst til að halda í þessi gildi áfram og sjái virði þess að 

koma á breytingum í þessum efnum. Til þess þurfi að eiga sér stað ákveðið samtal. Andrea 

tekur undir og segir alltaf erfitt og viðkvæmt að ætla að segja öðrum þjóðríkjum til um það 

hvernig þau eigi að haga sínum málum. Það sé hins vegar hægt að hafa áhrif á þær í 

gegnum alþjóðastarf og á vettvangi alþjóðastofnana.  

 

En þar getum við tvímælalaust verið þátttakendur í að móta jafnréttisstefnu. 

Inni í Sameinuðu þjóðunum, NATO, ÖSE og alls staðar þar sem við erum. Og 

miðlað því sem að vel hefur reynst og þeim aðferðum sem hafa verið notaðar. 

Þar er auðvitað hægt að miðla þeim gagnvart öðrum ríkjum líka. (Andrea) 

 

Hún bendir hins vegar á að Vesturlandabúar verði að passa sig og vera ekki með 

yfirgang gagnvart öðrum þjóðum því aðstæður geti verið gjörólíkar því sem við eigum að 

venjast. Til þess að ná einhverjum árangri þurfi náið samstarf við stjórnvöld og að vinna 

þurfi þetta frá grunni rétt eins og var gert á Íslandi. Til þess að raunverulegt eignarhald 

myndist þá þurfi þetta ennfremur að koma frá grasrótinni en ekki að ofan. Stjórnvöld geti 

hins vegar gert leiðina greiða og ýtt undir grasrótarstarf í jafnréttismálum.  

 

4.4. Áherslur Íslands í alþjóðlegu jafnréttisstarfi: „Að koma  

  kynjasjónarmiðunum alls staðar að“ 

 

Viðmælendur voru sammála um að áhersla á jafnréttismál væri orðin hluti af 

þungamiðju íslenskrar utanríkisstefnu. Andrea sagði það í raun innan þriggja málasviða þar 

sem Ísland gæti virkilega talað af þekkingu og reynslu og miðlað á alþjóðlegum vettvangi. 

Það væri í jarðhitamálum, sjávarútvegsmálum og jafnréttismálum.  

 

Þetta er akkúrat málaflokkur þar sem við getum náð árangri og ýtt málum 

áfram af því að við erum algjörlega með fast land undir fótum. Þá er ég ekki 

að segja að það sé allt „perfect“ á Íslandi, en við erum með traust land undir 

fótum. Við erum það. Við erum alltaf að tala af heilindum og af reynslu. (Drífa) 

 

Í krafti þessarar þekkingu og reynslu hefur Ísland hlotið trúverðuga rödd í 

jafnréttismálunum í alþjóðlegu samhengi. Eins og viðmælendur komu aftur og aftur inn á 

þá er hlustað á okkur þegar við ræðum um jafnréttismál og áherslur Íslands hafa 

raunverulegt vægi á alþjóðlegum vettvangi. Hér á eftir verður farið yfir hverjar þessar 

alþjóðlegu áherslur eru að mati viðmælenda. 

 

4.4.1 Samþætting 
 

Drífa segir Ísland almennt séð hafa náð góðum árangri í að tala fyrir jafnréttismálum á 

alþjóðavettvangi því alls staðar þar sem Íslendingar eru séu þeir að ýta þessum málum 

áfram. 

 

Það sem að við erum að reyna að gera í okkar starfi er það sem er kallað 

samþætting. Að koma kynjasjónarmiðunum alls staðar að. Og ekki bara í þeim 

málaflokkum eða á þeim vettvangi þar sem er verið að ræða jafnréttismál 

heldur líka þar sem er verið að ræða aðra málaflokka. (Drífa) 

 

Hún segir Ísland sem sagt miða að því að koma réttindum kvenna alls staðar inn þar 

sem það er hægt og sjá til þess að verið sé að fjalla um jafnréttismál í öllum málaflokkum, 

hvort sem það eru umhverfismál, viðskiptamál eða þróunarmál. Alls staðar þurfi að benda 

á hvernig aðkoma kvenna sé að þessum málum. Þegar Drífa var innt eftir dæmum máli 

hennar til stuðnings nefndi hún tvö nýleg dæmi. Í fyrsta lagi nefndi hún ákvæði um 

kynbundið ofbeldi í vopnaskiptasamningi Sameinuðu þjóðanna en Ísland var virkilega í 

fararbroddi í að ná því inn í samninginn. Fleiri viðmælendur nefndu þetta tiltekna dæmi en 

Bára sagði Ísland til að mynda hafa sýnt mikið frumkvæði í þeim samningaviðræðum. Þá 

vildi Drífa einnig nefna góðan árangur á vettvangi NATO þar sem íslenska fastanefndin 

hefur verið mjög ötul í að ýta á eftir að framfylgd 1325 verði tekin upp innan 

stofnunarinnar. Viðmælendur sögðu mikilvægt að hafa í huga að ekki sé enn búið að vinna 

alla sigra í jafnréttismálum. Baráttan hafi hins vegar breyst og færst yfir á aðra málaflokka: 

 

Baráttan sem þarf að eiga sér stað núna er aðallega á þeim vettvangi þar 

sem er ekki verið að fjalla um jafnréttismál per se. (Drífa) 

 

4.4.2. Jafnrétti sem mannréttindi 
 

Samningur Sameinuðu þjóðanna um afnám allrar mismununar gagnvart konum (e. 

Convention on the Elimination of All Forms of Discrimination against Women, einnig 

þekktur sem Kvennasamningur Sameinuðu þjóðanna) var samþykktur á allsherjaþinginu 

árið 1979 og tók gildi árið 1981. Alls hafa 187 ríki fullgilt samninginn en hann tók gildi á 

Íslandi árið 1985. Margar þjóðir hafa hins vegar gert fyrirvara við einstök ákvæði 

samningsins og má finna fyrirvara við nánast öll ákvæði samningsins (Convention on the 

Elimination of All Forms of Discrimination against Women, e.d.). Drífa segir það vera eitt 

af því sem Ísland beitir sér sérstaklega fyrir að skora á ríki sem hafa þannig fyrirvara að 

draga þá til baka. Hún bendir einnig á að oft geti verið erfitt að vinna með ríkjum sem eru 

mjög hörð á móti því að tryggja réttindi kvenna, til dæmis þegar kyn- og 

frjósemisheilbrigði og réttindi eru til umræðu. Þá sé oft auðveldara að fá ríki til þess að 

vinna að málum þar sem verið er að fjalla um konur sem fórnarlömb heldur en þegar verið 

er að fjalla um þær sem jafna þátttakendur á við aðra. Andrea talaði einnig um þetta, það er 

að miklu auðveldara væri að vinna verkefnum brautargengi sem miði að því að útrýma 

ofbeldi gegn konum. Verkefni sem miði að því að efla konur pólitískt njóti aftur á móti 

ekki eins mikilla vinsælda og erfitt sé að fá peninga í þau verkefni. Drífa benti einnig á 

annað vandamál í alþjóðlegu jafnréttisstarfi: 

 

Það er ákveðin orðræða í gangi á alþjóðavettvangi þar sem er verið að 

reyna að selja fólki jafnréttismál út frá efnahagslegu sjónarmiði. Þannig að 

það er mjög oft sem það er í dag í orðræðunni að það borgi sig að virða 

mannréttindi, það borgi sig að virða jafnrétti kynjanna, það komi miklu betur 

út þegar kemur að hagvexti og svo framvegis. Og mér finnst í sjálfu sér allt í 

lagi að tala um þetta en þetta er ekki útgangspunkturinn. (Drífa) 

 

Hún sagði útgangspunktinn vera þann að konur og karlar hafi jafnan rétt og að 

kvenréttindi séu mannréttindi. Ekki sé hægt að fara í neinar málamiðlanir með það. Ef það 

síðan skilar auknum hagvexti að virða lögin og að virða réttindi kvenna þá sé það bara 

bónus. En það sé ekki þess vegna sem við eigum að berjast fyrir jafnrétti. Drífa segir þetta 

vera orðræðu sem við þurfum að passa okkur á. Freyja var á sömu línu. Hún sagði 

aðalmálið í jafnréttisstarfi verða að vera áhersluna á jafnrétti sem mannréttindi. Síðan sé 

hægt að finna ýmsar fleiri röksemdarfærslur fyrir jafnrétti. Til dæmis hafi rannsóknir sýnt 

að meiri velsæld sé í þeim ríkjum þar sem ríkir jafnrétti og verið er að nýta þann mannauð 

sem er í konum. Hægt sé að finna slík efnahagsleg rök fyrir jafnrétti, sem og félagsleg rök 

á borð við þau að þar sem jafnrétti ríkir þar sé til að mynda minna um spillingu. Þegar öllu 

sé hins vegar á botninn hvolft þá séu það ætíð mannréttindarökin sem eigi að vera ofan á.  

Erla talaði á svipuðum nótum og sagði mikilvægt að þjóðir sem hafa þessa stöðu í 

jafnréttismálunum, líkt og Ísland, virkilega beiti sér fyrir mannréttindum kvenna annars 

staðar. Þetta séu þjóðir sem tali af styrk og reynslu og séu því trúverðugar raddir í því að 

gagnrýna aðra. Þær eigi ekki að taka þátt í því að styggja ekki aðrar þjóðir þegar kemur að 

mannréttindum. Ísland eigi því að taka virkan þátt í því að beita sér gegn vondum siðum 

sem bitni á konum, svo sem umskurði, barnagiftingum og þvinguðum giftingum. Erla 

segist almennt ánægð með aukna áherslu íslenskra stjórnvalda á þennan málaflokk en telur 

Ísland þó geta gert miklu, miklu betur og að rödd okkar megi heyrast víðar. Nefndi hún 

Evrópusambandið sem dæmi. Ísland á áheyrnarfulltrúa í ráðgjafarnefnd 

Evrópusambandsins um jafnréttismál (e. Advisory Committee on Gender Equality) en 

nefndin tekur meðal annars þátt í mótun jafnréttisstefnu Evrópusambandsins og veitir því 

aðhald. Ísland á hins vegar ekki aðild að Jafnréttisstofnun Evrópusambandsins (e. 

European Institute for Gender Equality) en á þó fulltrúa í jafnréttisnefnd Evrópuráðsins 

(Velferðarráðuneytið, 2011: 69-70). Erla segir Ísland ekki láta rödd sína heyrast sem skyldi 

á þessum vettvangi. Til að mynda sé verið að innleiða nýjan samning á vegum 

Evrópuráðsins gegn kynbundnu ofbeldi, en aðkoma Íslands að þeim samningi hafi verið 

nánast engin. Annað sé hins vegar uppi á teningnum á vettvangi Sameinuðu þjóðanna þar 

sem Ísland hefur verið afar sýnilegt í jafnréttismálunum.  

 

Við eigum að beita okkur hvar sem við getum í þágu þeirra sem er verið að 

kúga og jafnvel drepa og níðast á um allan heim. Við eigum að notfæra okkur 

þessa stöðu og styðja fólk og styrkja eftir því sem við getum. (Erla) 

 

Viðmælendur eru þannig sammála um að Ísland eigi að vera  rödd mannréttinda og 

leggja áherslu á að jafnrétti sé spurning um mannréttindi. Fulltrúar Íslands eigi jafnframt að 

vera ötulir við að koma jafnréttissjónarmiðunum á framfæri við hin ýmsu tækifæri, 

samanber áhersluna á samþættingu í ummælum viðmælenda hér að ofan. Hins vegar sé 

þessi rödd jafnréttismála oft óvelkomin og óvinsæl. Einhver þurfi hins vegar að halda 

þessum málum á lofti og voru viðmælendur sammála um að Ísland væri vel til þess fallið 

að sinna því hlutverki.  

 

Það er nú einu sinni þannig að víðast hvar þar sem ráðum er ráðið í 

alþjóðasamfélaginu þar eru karlar í miklum meirihluta. Það þarf því stöðugt 

að hamra á þessu því ef það er ekki gert þá bara gleymist það. Það þarf 

stöðugt að minna á þetta og halda þessum málefnum á lofti. Það geta 

Íslendingar gert alþjóðlega og verið þessi rödd. Það er ekkert vinsælt. Það 

verður oft pirringur. „Ohh, eina ferðina enn eru það þessi jafnréttismál og 

málefni kvenna.“ En það þarf einhver að gera þetta og þarf að vera svolítið 

ötull í því. Það geta Íslendingar gert. (Andrea) 

 

Hún ítrekaði þessa skoðun sína síðar í viðtalinu: 

 

Það þarf stöðugt að minna á þetta og þrýsta á. Af því það er svo þægilegt að 

gleyma þessu. Það er stundum svo óþægilegt að vera alltaf að ýta þessum 



  

56 

málum áfram gagnvart einhverjum stjórnvöldum sem vilja ekkert af þessu vita. 

Þannig það þarf dálitla þrautsegju til þess að gera þetta. Og úthald. Og það 

verðum við Íslendingar að hafa. Við verðum svolítið að líta á það sem okkar 

verkefni að gera þetta. (Andrea) 

 

4.4.3. Drifkraftur kvenna 
 

Tvær konur hafa gegnt embætti utanríkisráðherra á Íslandi. Sú sem ruddi brautina var 

Valgerður Sverrisdóttir en hún tók við embætti utanríkisráðherra árið 2006, fyrst kvenna. 

Ingibjörg Sólrún Gísladóttir tók síðan við af henni ári seinna. Eftir að þær tóku við embætti 

má greina breytingar á áherslum utanríkisráðuneytisins og hlutu jafnréttismálin töluvert 

brautargengi (Silja Bára Ómarsdóttir, 2010). Viðmælendur fundu einnig fyrir þessari 

breytingu, meðal annars Bára sem starfaði fyrir stofnun innan utanríkisráðuneytisins þegar 

Valgerður Sverrisdóttir varð utanríkisráðherra. Hún segir mikla áherslubreytingu hafa 

orðið á þessum tíma og meira fjármagn fór í verkefni sem tengdust kynjajafnrétti.  

 

Ég er ekki viss um að mínar tillögur hefðu fengið sama hljómgrunn ef það 

hefði ekki verið hún sem ráðherra (Bára)  

 

Viðmælendur voru allir sammála um að aukin þátttaka kvenna í utanríkismálum skipti 

gríðarlegu máli í framgöngu mála og þar standi Ísland sig afar vel. Eins og Andrea orðaði 

það þá virðast þessi mál einhverra hluta vegna standa konum nær heldur en körlum. Þess 

vegna sé mikilvægt að konur séu sjálfar í þessu hlutverki að halda jafnréttismálunum á 

lofti. Andrea lýsti sínum fyrstu kynnum af utanríkisráðuneytinu með eftirfarandi hætti: 

 

Utanríkisráðuneytið var rosalega karlstýrt ráðuneyti. Utanríkisþjónustan er 

þannig yfirleitt, ekki bara hér heldur í öllum löndum. Það er sjaldgæft að 

konur séu til dæmis ráðuneytisstjórar í utanríkisráðuneytum eða leiðandi 

sendiherrar. Þær eru oft númer tvö, mjög oft númer tvö. En ekki í leiðandi 

stöðum. (Andrea) 

 

Erla vitnaði í þessu samhengi meðal annars í áskorun Shirin Ebadi til Norðurlandanna 

um fjölgun kvensendiherra, en Ebadi hlaut friðarverðlaun Nóbels árið 2003 fyrir baráttu 

sína fyrir lýðræði og mannréttindum, sér í lagi réttindum kvenna og barna (Nobel Media 

AB, 2013). Þessi áskorun miðaði að því að senda sem flesta kvensendiherra inn í lönd þar 

sem kvenréttindi eru ekki viðurkennd. Ráðamenn þessara landa myndu þar af leiðandi 

neyðast til þess að ræða við norrænu kvensendiherrana sem myndi brjóta í bága við forn 

viðhorf þeirra á konum.  

 

Það er líka bara styðjandi fyrir konurnar í þessum löndum að sjá að það 

eru konur í svona störfum. (Erla) 

 

Erla tók í kjölfarið sem dæmi styrkleika Sigríðar Dúnu Kristmundsdóttur, fyrrum 

sendiherra Íslands í Ósló, í þessum efnum en hún hafi talað um það opinberlega að hún 

hafi ætíð notað tækifærið þegar hún hitti sendiherra slíkra ríkja og spurt út í stöðu kvenna. 

Þess má geta að einungis hafa sjö konur gegnt embætti sendiherra fyrir Íslands hönd frá 

upphafi en sú fyrsta var Sigríður Á. Snævarr sem varð sendiherra Íslands árið 1991 

(Utanríkisráðuneytið, e.d.).  

Andrea sagði það einnig skipta máli upp á trúverðugleikann að hafa konur í háum 

stöðum innan utanríkisþjónustunnar. Það skjóti skökku við að beita sér fyrir jafnrétti 

kynjanna á alþjóðavettvangi og hvetja til valdeflingar kvenna en hafa á sama tíma 

eingöngu karlmenn í leiðandi stöðum erlendis. Íslendingar verði að sýna það í verki að 

þeim sé alvara með því sem þeir eru að segja og þá verði konur að vera í fararbroddi, að 

minnsta kosti til jafns við karla. Annars séum við einfaldlega ekki trúverðug. Íslenskar 

konur hafi þó, í krafti valdeflingar hérlendis, verið duglegar að koma undir sig fótum 

erlendis. Eða eins og hún orðaði það: 

 

Ég held að það sé engin tilviljun hversu margar íslenskar konur hafa verið 

að hasla sér völl erlendis í störfum sem tengjast einmitt jafnréttismálum. 

(Andrea) 

 

Sem dæmi um drifkraft íslenskra kvenna nefndi Andrea landsnefnd UN Women á 

Íslandi sem hún segir afar öfluga á alþjóðlegum mælikvarða. Hún segir það fyrst og fremst 

að þakka frumkvæði kvenna sjálfra.  

 

Það er dálítið merkilegt þegar maður horfir yfir sviðið varðandi þessi störf 

erlendis að jafnréttismálum, þar eru konur sjálfar sem taka sig til og leita í 

þessi störf. Það eru ekki stjórnvöld sem skapa þessa ímynd. Þau koma svolítið 

haltrandi á eftir. (Andrea) 

 

Hún heldur áfram og segir það sem sagt ekki stjórnvöldin sem ryðji brautina í 

frumkvöðulsstarfi Íslands í jafnréttismálum heldur séu það öllu heldur einstaklingar og 

samtök. En það hlýtur að vera eitthvað í samfélagsgerðinni á Íslandi sem gerir íslenskar 

konur svo öflugar að þær finni hjá sér þörf til að fara út í heim og vinna að 

jafnréttismálum. Bára vildi alla vega meina það.  

 

Maður áttar sig auðvitað á því að maður getur lagt lið, einmitt út af því að 

maður er frá Íslandi og maður er orðinn svona meðvitaður. (Bára) 

 

4.5. Jafnrétti sem íslenskt gildi: „Þetta eru bara okkar trúarbrögð sko“ 

 

Í lok viðtalanna voru allir viðmælendur spurðir út í hvernig þeir meti stöðuna á Íslandi í 

dag. Hvort þeir finni fyrir áherslumun á jafnréttismálin eftir efnahagshrunið eða við 

ríkisstjórnarskipti sem dæmi, eða hvort þeir telji jafnréttissjónarmiðin vera orðin svo 

rótgróin í íslenskt samfélag að hægt sé að tala um þau sem íslensk gildi sem gangi þvert á 

stjórnmálaskoðanir og efnahagsástand þjóðarinnar. Athygli vekur að allir viðmælendur 

nema Erla segjast vissir um að jafnréttismálin séu orðin svo rótgróin í íslenska vitund að 

hægt sé að tala um íslensk gildi sem nái þvert á alla stjórnmálaflokka. Erla sagðist finna 

fyrir bakslagi í jafnréttismálunum á Íslandi um þessar mundir og sagðist meðal annars 

óttast að Ísland muni húrra niður lista World Economic Forum við næstu mælingar. Hún 

sagði það hafa komið sér á óvart að sviptingar í stjórnmálum geti haft jafn mikil áhrif á 

stefnu stjórnvalda í þessum málum og sagðist hrædd um að jafnréttismálin hefðu einhverra 

hluta vegna fengið á sig hálfgerðan vinstri stimpil hér á landi.  

 

Bara hvort ráðherra er styðjandi, það bara skiptir ofboðslegu máli. Það 

dugar ekki að hafa lög og reglur ef að stuðningurinn er ekki fyrir hendi. Ef 

ráðherra og ríkisstjórn leggja ekki áherslu á málaflokkinn og brýna til dæmis 

fyrir embættismönnum að halda þessum sjónarmiðum á lofti, þá getur það haft 

áhrif á alþjóðlega stöðu okkar. (Erla) 

Þrátt fyrir þessa tilfinningu sagðist Erla vona að jafnréttismálin verði áfram ofarlega á 

baugi innan utanríkisþjónustunnar og þar verði kynjasjónarmiðin alls staðar höfð að 

leiðarljósi. Eins og áður sagði er Erla sú eina á þessari skoðun. Freyja sagði til dæmis að 

henni sýnist að þegar kemur að jafnréttismálunum þá hafi allir stjórnmálaflokkar lagt þessa 

línu að jafnrétti sé gildi sem allir vilji standa á bak við. Breið samstaða sé um 

jafnréttismálin þó svo að allir flokkar vilji ekki endilega kenna sig beint við femínisma.  

 

Ég hugsa að allir flokkarnir myndu nú skilgreina sig sem jafnréttissinna en 

eru kannski mistilbúnir að vinna þessum málaflokki brautargengi og gera 

róttækar breytingar. Þetta er bara orðið eitt af lykilgildunum. Eins og þegar 

þjóðfundurinn [2009 í kjölfar hrunsins] var haldinn og það var verið að tala 

um það hver eru þjóðargildin þá held ég að jafnrétti hafi verið eitt af þessum 

fimm efstu. Þetta eru bara okkar trúarbrögð sko. (Freyja) 

 

Bára sagði Ísland einmitt hafa fengið mjög jákvæðar undirtektir erlendis vegna þess að 

ríkið virðist alltaf halda þessari sömu stefnu, að leggja áherslu á jafnréttismál, þrátt fyrir 

ríkisstjórnarskipti.  

 

Ég veit til dæmis að Íslandi hefur verið mikið hrósað til dæmis af UN 

Women einmitt fyrir að halda þessari sömu stefnu að styðja UN Women með 

því að senda sérfræðinga og veita fjármuni í þau verkefni sem þau eru að vinna 

að. Þannig það virðist vera að það breytist ekkert og mér finnst það mjög 

jákvætt. Þetta er bara orðinn fastur liður í utanríkismálastefnu Íslands og 

stefnu sem lítur að þróunarsamvinnu og friðargæslu. Það er mjög fínt og ég 

vona að það haldi bara þannig áfram. (Bára) 

 

Drífa sagði einnig mikilvægt að algjört samkomulag sé um málaflokkinn innanlands. 

Þó svo að orðræðan í fjölmiðlum á Íslandi hafi oft og tíðum verið slæm þá sagðist hún viss 

um að pólitískt sé samkomulag um jafnréttismálin. Áherslumunur geti verið milli flokka en 

hvar sem menn standi í flokki þá vilji þeir allir beita sér fyrir jafnréttismálum. Andrea 

sagði þennan áherslumun ekki mega verða til þess að Ísland geti ekki sinnt alþjóðlegum 

skyldum sínum, sem að hennar mati er áherslan á jafnréttismálin, sökum of lítils fjármagns. 

Það væri það vitlausasta sem menn gerðu, það væri að skera niður þarna. 

Þá skiptum við bara engu máli. Ef það er eitthvað sem við eigum að standa 

vörð um þá eru það svæðin sem við skilgreinum sem styrk okkar. Svo getum við 

skorið hitt eins og menn vilja. Ekki kjarnasvæðin og þetta lít ég tvímælalaust á 

sem slíkt. (Andrea) 

 

Á þessum orðum má skilja sem svo að Ísland verði að standa vörð um þessa 

alþjóðlegu ímynd. Þrátt fyrir góða alþjóðlega stöðu megum við ekki sofna á verðinum.  

 

Við verðum að passa okkur svolítið að gerast ekki svo sjálfumglöð að halda 

að nú sé þetta allt í höfn og við þurfum ekkert að ræða þessi mál mikið meira. 

Vegna þess að það er mjög auðvelt að glutra niður árangri ef menn eru ekki á 

varðbergi, sérstaklega í svona málum. Þannig það þarf að standa vaktina. 

(Andrea) 

 

Bára segir Ísland sömuleiðis enn eiga langt í land í jafnréttismálunum. Næsta skref sé 

að komast út úr kynjuninni í samfélaginu, það er hvernig við lítum ólíkum augum á kynin. 

Við þurfum meðal annars að leggja niður bleiku og bláu leikfangadeildirnar, hætta að tala 

um karla- og kvennastörf og fara að horfa meira til einstaklingseiginleika hvors annars. 

Enn séu því fjölmörg tækifæri í alþjóðlegu frumkvöðulsstarfi á sviði jafnréttismála. 

5. Umræður 
 

Markmið þessarar rannsóknar er að greina vægi framlags Íslands til jafnréttismála á 

alþjóðavísu. Tekin voru viðtöl við fimm fulltrúa Íslands á alþjóðavettvangi sem allir hafa 

starfað á sviði jafnréttismála og rýnt í orðræðu þeirra þegar málaflokkurinn er til umræðu. 

Þessi nálgun varpaði ljósi á skynjun og viðhorf fulltrúa Íslands til ímyndar og framlags 

Íslands í jafnréttismálum en í ljós kom meðal annars að sterk ímynd veitir þeim sjálfstraust 

og trúverðuga rödd í öllu alþjóðastarfi.  

Í inngangi voru lagðar fram eftirfarandi rannsóknarspurningar: Hvernig er ímynd 

Íslands í jafnréttismálum á alþjóðavettvangi? Hvert er framlag Íslands til jafnréttismála á 

alþjóðavísu? Hvaða vægi hefur rödd Íslands þegar jafnréttismálin eru á dagskrá í 

alþjóðasamfélaginu? Í þessum kafla verður nánar gerð grein fyrir helstu niðurstöðum 

rannsóknarinnar og rannsóknarspurningunum svarað í eftirfarandi undirköflum. Í kafla 5.1. 

er fjallað um ímynd Íslands í jafnréttismálum á alþjóðavettvangi meðal annars sem smáríki 

og sem hluta af ímynd Norðurlandanna í málaflokknum. Framlag Íslands til jafnréttismála 

á alþjóðavísu er til umfjöllunar í kafla 5.2 þar sem nánar er rýnt í þau þrástef sem birtust í 

viðtölunum við fulltrúa Íslands. Þá er farið yfir vægi Íslands í alþjóðlegu samhengi í kafla 

5.3 og að lokum er umræðan dregin saman í sérstakri samantekt í kafla 5.4.  

 

5.1. Ímynd Íslands í jafnréttismálum á alþjóðavettvangi 

 

Fulltrúar Íslands, sem rætt var við í þessari rannsókn, voru sammála um gríðarlega 

sérþekkingu Íslands á sviði jafnréttismála, þekkingu sem væri vel hægt að kalla 

útflutningsvöru. Þessi sérþekking hefur gert það að verkum að Íslandi hefur tekist að skapa 

sér afar jákvæða alþjóðlega ímynd á sviði jafnréttismála. Erlendar fréttir í tengslum við 

stöðu jafnréttismála á Íslandi, til dæmis er varða góðan árangur á alþjóðlegum 

mælikvörðum og þá „jafnréttisparadís“, sem ríkir á Íslandi, hafa gert það að verkum að 

ímynd Íslands í málaflokknum er talin mjög sterk. Viðmælendur þessarar rannsóknar, 

fulltrúar Íslands á alþjóðavettvangi, voru sammála um að ímyndin gæfi þeim meðal annars 

styrk til þess að tala af festu og sjálfstrausti um málaflokkinn. Þá hafi ímyndin verið að 

festa sig í sessi á síðustu árum en Freyja sagðist meðal annars verða vör við að hún væri 

alltaf að koma sterkara og sterkara inn í hugmyndir fólks um landið. Í dag sé þetta yfirleitt 

það fyrsta sem fólk nefnir þegar það hittir hana.  

Ísland hefur nú verið á toppi lista World Economic Forum um kynjabil frá árinu 2009 

en erlendur fréttaflutningur af íslenskri jafnréttisparadís hefur meðal annars sprottið af 

birtingu listans (Cochrane, 2011), í kjölfar séríslenskra femínískra aðgerða á borð við bann 

við nektarstöðum (Bindel, 2010) og þegar íslenskar konur taka sig til og brjóta múra, líkt 

og Jóhanna Sigurðardóttir gerði þegar hún varð fyrsti samkynhneigði þjóðarleiðtoginn árið 

2009 (Valur Gunnarsson, 2009) eða þegar Þóra Arnórsdóttir fór barnshafandi í 

forsetaframboð árið 2012 (BBC, 2012). Alþjóðlegi samanburðurinn sem fæst af skýrslu 

World Economic Forum er einnig til þess fallinn að styrkja ímyndina. Líkt og Krook og 

True (2010) komust að eru þau viðmið sem styrkja sjálfsmynd ríkja, líkt og góður árangur í 

jafnréttismálum, lífsseigari en önnur viðmið. Hér er um að ræða mælanlegt viðmið sem 

nýtur alþjóðlegrar viðurkenningar og hægt er að bera saman árangur ríkja. Því má færa rök 

fyrir því að viðurkenningin sem Ísland hlýtur af birtingu listans ár hvert sé til þess fallin að 

festa góða stöðu Íslands í jafnréttismálum enn frekar í sessi. Viðmælendur sögðu erlenda 

kollega sína vera orðna afar meðvitaða um þessa sterku ímynd Íslands í málaflokknum en 

mikilvægt er að hafa í huga að erlendir kollegar viðmælenda starfa jafnan í sama 

málaflokki, það er á sviði jafnréttismála, og því er ekki hægt að fullyrða að viðhorf þeirra 

endurspegli alþjóðlega ímynd Íslands.  

Viðmælendur virtust sammála um flest sem tengdist alþjóðlegri ímynd Íslands í 

jafnréttismálum og því vekur athygli að þeir voru á öndverðum meiði varðandi áhrif 

herleysis og friðsældar á ímyndina. Drífa sagði jafnréttismálin meðal annars vera þannig 

málaflokk að ríki þurfi ekki að hafa peninga eða völd á bak við sig, heldur þurfi þau 

eingöngu að hafa úthald til þess að halda þessum málum á lofti. Hún kemur inn á afar 

mikilvægan punkt þegar hún segir jafnréttismálin vera þannig málaflokk að ríki þurfi ekki 

að hafa peninga eða völd á bak við sig til þess að skipta máli. Þó svo að Ísland hafi ekki 

mikil alþjóðleg völd í hefðbundnum skilningi þess hugtaks þá má færa rök fyrir því, í ljósi 

framangreindrar ímyndar í jafnréttismálum, að landið hafi í það minnsta öðlast ákveðin 

félagsleg völd í málaflokknum samkvæmt kenningum Ingebritsen (2002) um frumkvöðla í 

alþjóðlegum viðmiðum.  

Aðrir viðmælendur töldu herleysið og friðsældina skipta máli upp á trúverðugleikann 

að gera. Eins sé mikilvægt að ekkert ríki mæti fulltrúum Íslands með fyrirfram hugmyndir 

um Ísland sem óvin. Punktur Andreu um áhrif herleysisins á íslenska karlmennsku vekur 

ennfremur upp spurningar um það hvort herleysi Íslands hafi haft einhver áhrif á þær 

karlmennskuhugmyndir sem eru ríkjandi í samfélaginu. Sú tilgáta rímar að minnsta kosti 

við fyrrnefnda fræðilega umfjöllun um hlutverk karlmennskunnar í hernum (Zalewski, 

2010).  

 

5.1.1. Ímynd norræns smáríkis 
 

Í alþjóðlegu samhengi er Ísland ósköp smátt. Viðmælendur sögðu til dæmis oft erfitt að 

vera fulltrúi smáríkis og hafa það á tilfinningunni að þeir hafi ekkert raunverulegt vægi. 

Þessa tilfinningu fái þeir hins vegar ekki þegar jafnréttismálin eru til umræðu. Þar geti þeir 

talað af sjálfstrausti og af styrk. Þetta viðhorf rímar meðal annars við kenningar Ingebritsen 

(2002) um að ríki geti myndað sér sérstöðu í ákveðnum málaflokki og skapað alþjóðleg 

viðmið í þeim málaflokki. Smáríki leitast ekki við að hámarka landfræðilega stærð sína, 

völd eða efnahagslegan auð heldur orðstír, ímynd og samfélagslega stöðu. Ísland gerir 

þetta með því að vera í alþjóðlegum fararbroddi í jafnréttismálunum. Líkt og Gunnhildur 

Lily Magnúsdóttir og Baldur Þórhallsson (2011) benda á geta smáríki verið sterk í einum 

málaflokki og samtímis veik í öðrum. Þetta staðfesti Andrea þegar hún sagði ríki verða að 

finna hvar þau eru stór. Hvar hefurðu styrk? Hvar hefurðu einhverju að miðla alþjóðlega? 

Svarið við því sé málaflokkurinn sem ríki eigi að einbeita sér að.  

Ísland deilir þessari ímynd með hinum Norðurlöndunum en viðmælendur töluðu meðal 

annars um jafnréttismálin sem samnorrænt gildi. Norðurlöndin séu sannarlega ríki sem séu 

hliðholl konum en norski stjórnmálafræðingurinn Helga Hernes (1987) hefur skilgreint ríki 

sem eru hliðholl konum (e. women-friendly) meðal annars á þá leið að í þeim ríkjum muni 

konur halda áfram að eiga börn og að barneignir muni ekki skerða möguleika þeirra á 

öðrum sviðum. Konur þurfi ekki að velja sér framtíð sem krefst meiri fórna af þeim en 

búist er við af körlum. Til þess að ríki geti orðið hliðholl konum þurfa þau þar af leiðandi 

að fara í meðvitaðar aðgerðir til þess að tryggja að konur fái aldrei ósanngjarna meðferð á 

grundvelli kyns síns. Það er því samfélagsgerðin sjálf sem gerir það að verkum að á Íslandi 

þrífst jafnrétti. Í mörgum öðrum ríkjum, til dæmis ríkjum Asíu (The Economist, 2011), er 

fylgikvilli aukinna réttinda kvenna hnignun í tíðni hjónabanda og barneigna. Ætli konur í 

þessum ríkjum að eiga sér starfsferil þá neyðast þær til þess að fórna hefðbundnu 

fjölskyldulífi en eins og Hernes (1987) tók fram í skilgreiningu sinni þá hefðu konur haldið 

áfram að eignast börn væru ríkin raunverulega hliðholl konum. 

Af framangreindu er því augljóst að norræn samfélagsgerð sem byggir á sterku 

velferðarkerfi skiptir máli í því að Norðurlöndunum hefur gengið vel í að skapa samfélag 

sem sé hliðhollt konum. Norðurlöndin mælast best á mælikvarða World Economic Forum 

og eru sannkallaðir leiðtogar þegar kemur að kynjajafnrétti að mati skýrsluhöfunda. 

Atvinnuþátttaka kvenna er almennt mjög mikil þrátt fyrir háa fæðingartíðni og þá taka 

kynin jafnan þátt í uppeldi barna (Hausman, Tyson, Bekhouche og Zahidi, 2013). 

Viðmælendur staðfestu þetta þegar þeir nefndu norrænt velferðarkerfi sem eina 

grunnforsendu fyrir því að hér ríki jafnrétti. Það sé fyrst og fremst gott velferðarkerfi sem 

geri konum kleift að komast til metorða í samfélaginu. Velta má fyrir sér hvort sterk ímynd 

Norðurlandanna einskorðist við jafnréttismálin eða hvort Norðurlöndin hafi almennt góða 

ímynd fyrir þessa norrænu samfélagsgerð og fyrir að virða mannréttindi á öllum sviðum.  

Viðmælendur voru sammála því að Norðurlöndin væru ötul í því að beita sér saman í 

jafnréttismálunum. Slík samvinna gefi ríkjunum aukið vægi í alþjóðasamfélaginu. Eins og 

Freyja benti á eru þetta ekki stór lönd, en þegar þau beita sér saman þá er eftir því tekið. 

Norðurlöndin myndu þannig öll teljast til smáríkja samkvæmt skilgreiningu Keohane 

(1969) en saman mynda þau nokkuð stóran kjarna sem alþjóðasamfélagið hunsar ekki svo 

auðveldlega. Sumir viðmælendur töldu Norðurlöndin geta gert enn betur í samvinnu á 

þessu sviði og viðraði Andrea meðal annars þá hugmynd að stofna nýtt embætti 

sameiginlegs sendiherra jafnréttismála á alþjóðavettvangi. Í skýrslu frá Thorvald 

Stoltenberg (2009: 31-32) um norræna samvinnu á sviði utanríkis- og öryggismála eru 

svipaða hugmyndir reifaðar, þó að jafnréttismálin séu ekki nefnd í því samhengi. Þar segir 

orðrétt: 

 
Norrænu löndin ættu því að geta þróað samstarfið áfram í því augnamiði að koma upp 

sendiskrifstofum erlendis sem eru að fullu eða að hluta sameiginlegar. [...] Samnorrænar 

sendiskrifstofur geta gert aukið samstarf mögulegt á sviði námskeiða og þjálfunar í 

utanríkisþjónustunni. Það myndi síðan hafa í för með sér aukin gæði utanríkisþjónustunnar.  

 

Hugmynd Andreu er því ekki algjörlega ný af nálinni og má ætla að sameiginlegur 

sendiherra jafnréttismála innan þessara samnorrænu sendiskrifstofa myndi sömuleiðis hafa 

í för með sér aukin gæði í málaflokknum. Það myndi eingöngu veita Norðurlöndunum 

aukinn styrk alþjóðlega að tala saman einni röddu. Við þetta má bæta áskorun Shirin Ebadi 

til Norðurlandanna, sem Erla minntist á, um að senda kvensendiherra inn í lönd þar sem 

kvenréttindi eru ekki viðurkennd. Það myndi bæði neyða ráðamenn þessara landa til þess 

að ræða við norrænu kvensendiherrana og brjóta í bága við forn viðhorf þeirra gagnvart 

konum. Á sama tíma senda kvensendiherrarnir konum í þessum löndum skýr skilaboð. 

Þessi áskorun er meðal annars í takti við kenningu Phillips (1995) um táknræna nærveru 

kvenna. Andrea sagði það sömuleiðis skipta máli fyrir trúverðugleika Íslands að hafa konur 

í háum stöðum innan utanríkisþjónustunnar. Það skjóti skökku við að beita sér fyrir 

jafnrétti kynjanna á alþjóðavettvangi og hvetja til valdeflingar kvenna en hafa á sama tíma 

eingöngu karlmenn í leiðandi stöðum erlendis.  

Norðurlöndin hafa sýnt styrk sinn í sérstöðu, meðal annars í umhverfismálum. Á sama 

hátt og Norðurlöndin innan Evrópusambandsins, Svíþjóð, Finnland og Danmörk, höfðu í 

krafti sérstöðu sinnar töluverð áhrif á mótun umhverfisstefnu sambandsins (Gunnhildur 

Lily Magnúsdóttir og Baldur Þórhallsson, 2011) gæti Ísland, í samvinnu við hin 

Norðurlöndin, átt þátt í mótun jafnréttisstefnu í þeim alþjóðastofnunum sem landið á aðild 

að. Þá má leiða líkur að því að ef Ísland gengur inn í Evrópusambandið yrði vægi Íslands í 

jafnréttismálunum töluvert í ljósi sérstöðu í málaflokknum. Ísland gæti þannig í krafti 

sterkrar ímyndar og alþjóðlegrar stöðu verið leiðandi í mótun og þróun jafnréttisstefnu 

sambandsins.  

 

5.2. Framlag Íslands til jafnréttismála á alþjóðavísu 

 

Það sem kom mest á óvart við úrvinnslu viðtalanna var áhersla viðmælenda á innlenda 

sigra í jafnréttismálum þegar umræðuefnið var framlag Íslands til jafnréttismála á 

alþjóðavettvangi. Í viðtalsvísinum er hvergi minnst á efni kafla 4.3. en samt sem áður 

nefndu nánast allir viðmælendur þessi sömu atriði; það er kvennafrídaginn, Vigdísi 

Finnbogadóttur, kvennframboðin, atvinnuþátttöku kvenna og fæðingarorlof karla. Eins og 

Bára orðaði það þá töldu viðmælendur helsta alþjóðlega framlag Íslands felast í því að vera 

öðrum ríkjum fyrirmynd í jafnréttismálum.  

Í kjölfar sterkrar ímyndar í jafnréttismálum, eftir að hafa mælst efst á lista World 

Economic Forum fimm ár í röð og eftir aukna erlenda fjölmiðlaumfjöllun fara aðrar þjóðir 

að leita skýringa og vilja fá að vita hvað það var nákvæmlega sem kom Íslandi í þessa 

stöðu. Þegar fulltrúar Íslands fá þessar fyrirspurnir frá erlendum gestum og kollegum hefur 

því reynst þeim vel að þekkja söguna og getað vísað í þessi atriði. Þá má einnig velta því 

fyrir sér hvers vegna nákvæmlega þessi sögulegu atriði eru tínd til af viðmælendum 

rannsóknarinnar en ekki einhver önnur. Hugsanlega nota þeir þessi atriði til þess að smíða 

sér sjálfsmynd sem fulltrúar Íslands í málaflokknum.  

Kvennafrídagurinn var nefndur sem sá atburður þegar Ísland komst fyrst á blað sem 

baráttuland fyrir jafnrétti. Hins vegar er um að ræða einstakan atburð sem erfitt væri að 

leika eftir annars staðar. Fimm árum síðar var Vigdís Finnbogadóttir kjörin forseti Íslands 

en hún var fyrsta kona heims til að vera lýðræðislega kjörin forseti. Viðmælendur töldu 

þetta eitt merkilegasta framlag Íslands í jafnréttismálum en segja má að þarna hafi 

frumkvöðulsstarfið hafist. Með þessu ruddi Ísland í fyrsta skipti leið þar sem engin var 

fyrir og dró þar með línu sem það hefur haldið allar götur síðan í jafnréttismálunum. 

Viðmælendur nefndu síðan nánast allir kvennaframboðin sem eitt vanmetnasta framlag 

Íslands til jafnréttismála. Hugmyndin um kvennalista er þó ekki séríslensk. Konur buðu sig 

fram í sérstökum kvennaframboðum víða í Evrópu í upphafi tuttugustu aldarinnar en áttu 

jafnan litlu gengi að fagna, nema á Íslandi. Íslensku kvennalistarnir njóta alþjóðlegrar 

sérstöðu því velgengni þeirra er algjört einsdæmi (Auður Styrkársdóttir, 1982: 17). Það er 

hins vegar ekki þar með sagt að þessi leið geti ekki virkað annars staðar en viðmælendur 

voru sannfærðir um að fulltrúar Íslands gætu miðlað þessari reynslu til valdeflingar kvenna 

erlendis. Sérþekking og reynsla Íslands myndi nýtast vel við slíkar aðgerðir. Eins og Anne 

Phillips (1995) benti á er nauðsynlegt að fá konur að borðinu til þess að koma 

jafnréttismálunum á dagskrá og sú varð einmitt raunin á Íslandi. Kvennalistinn barðist fyrir 

íslenska velferðakerfinu á sínum tíma. Það er forsenda jafnréttisins, sem er síðan forsenda 

alþjóðlegrar stöðu okkar. Kvennafrídagurinn, framboð Vigdísar Finnbogadóttur og 

kvennaframboðin eru heldur ekki dæmi um stefnu stjórnvalda í jafnréttismálum heldur um 

drifkraft og eljusemi íslenskra kvenna. Þegar konur höfðu síðan fengið sæti við borðið og 

eflst pólitískt fóru stjórnvöld að taka við sér í jafnréttismálunum. Þetta voru viðmælendur 

mjög meðvitaðir um og furðuðu sig á því þegar aðrir sæju ekki samhengið. Sem dæmi væri 

ekki hægt að berjast gegn ofbeldi gegn konum án þess að efla þær pólitískt og 

efnahagslega. Pólitísk útilokun er hluti af kúgun kvenna og þar með ofbeldi í sjálfu sér 

(Phillips, 1995). Að virkja konur pólitískt sé því lykillinn að öllu öðru, eins og Andrea 

komst að orði. Í kjölfar pólitískrar valdeflingar á Íslandi komu síðan fjölmargar aðrar 

úrbætur á borð við ódýrt leikskólapláss, samfelldan skóladag, öflugt fæðingarorlofskerfi og 

nú síðast jafnlaunastaðalinn. Þessar úrbætur gerðu konum kleift að vera virkar á 

atvinnumarkaði og körlum kleift að taka aukinn þátt í uppeldi barna sinna. Hér er vissulega 

um að ræða mjög einfaldaða söguskýringu um þróun jafnréttismála á Íslandi og einungis 

þau atriði sem viðmælendur nefndu rakin. Þetta eru aftur á móti þau atriði sem fulltrúar 

Íslands kjósa að tiltaka þegar erlendir kollegar þeirra falast eftir útskýringum á sterkri 

stöðu í jafnréttismálum. 

Íslendingar búa í dag við samfélagsgerð sem önnur ríki geta litið á sem fyrirmynd, 

samfélagsgerð sem hefur veitt Íslandi aukin félagsleg völd í alþjóðasamfélaginu. Félagsleg 

völd Íslands í skilningi Ingebritsen (2002) um frumkvöðulsstarf í viðmiðum birtast meðal 

annars í ofangreindum innlendum sigrum í jafnréttismálum. Ísland hefur sýnt frumkvæði í 

jafnréttismálum með því að setja meðal annars þau viðmið að konur geti verið forsetar, 

pólitísk valdefling kvenna skipti höfuðmáli í öllu jafnréttisstarfi og að feður séu ekki síðri 

uppalendur en mæður.  

Cynthia Enloe (2000) benti á að Margaret Thatcher hafi með nærveru sinni ómeðvitað 

brotið múra þegar hún stillti sér upp á hópmynd með öðrum þjóðarleiðtogum, sem allir 

voru karlar. Með því benti hún á þá óþægilegu staðreynd að heiminum var að mestu 

stjórnað af körlum því ein kona á ljósmynd umkringd körlum gerir  kyn karlanna enn 

augljósara. Með því að vera frumkvöðlar á sviði jafnréttismála, brautryðjendur, tekst 

Íslandi að skapa svipuð hughrif í alþjóðasamfélaginu. Ísland hefur gjarnan verið fyrst til 

þess að koma á ákveðnum úrbótum innanlands; Íslendingar voru meðal annars fyrstir til að 

kjósa sér kvenforseta, koma á óframseljanlegum fæðingarorlofsrétti feðra og Ísland var 

fyrst ríkja til þess að setja bann við nektarstöðum af femínískum ástæðum. Um leið og 

Ísland tekur þessi skref, fyrst þjóða, verður sú staðreynd að aðrar þjóðir hafa enn ekki tekið 

sömu skref mun augljósari. Það sama má ugglaust segja um réttindabaráttu 

samkynhneigðra þegar Jóhanna Sigurðardóttir varð fyrsti samkynhneigði þjóðarleiðtogi 

heims árið 2009. Bára benti á að næstu skref í þessum efnum væri að brjótast út úr 

kynjuninni sem litar allt nútíma samfélag. Reynslan sýnir okkur að með því að taka róttæk 

skref í þá átt innanlands sendum við samtímis öðrum þjóðum skilaboð um að þetta sé 

næsta skref í jafnréttisbaráttunni og mögulega verður til nýtt alþjóðlegt viðmið.  

Atriðin sem hér hafa verið nefnd eru atriði sem fulltrúar Íslands geta bent á í 

alþjóðlegu jafnréttisstarfi. Þeir geta bent á þá staðreynd að við mælumst efst á lista World 

Economic Forum hvað varðar lítið kynjabil, þeir geta bent á að Íslendingar voru fyrstir til 

þess að kjósa sér konu sem forseta og eru sannkallaðir brautryðjendur þegar kemur að 

aðgerðum í þágu kynjajafnréttis, til dæmis í útfærslu á fæðingarorlofi karla og banni við 

nektardansstöðum. Fulltrúar Íslands hafa þekkingu, þeir hafa reynslu og þess vegna er 

tekið mark á þeim þegar þeir beita sér í jafnréttismálum á alþjóðlegum vettvangi. Líkt og 

viðmælendur bentu á þá eru þær alþjóðastofnanir sem Ísland á aðild á, til dæmis NATO, 

Öryggis- og samvinnustofnun Evrópu og Sameinuðu þjóðirnar, meðvitaðar um stöðu 

Íslands í málaflokknum, vita að Íslendingar leggja áherslu á jafnréttismál og taka þess 

vegna mark á þeim.  

 

5.3. Vægi raddar Íslands 

 

Ísland hefur barist gegn kynbundnu kerfislægu ofbeldi innanlands, líkt og því sem 

Galtung (1971) fjallar um, frá því snemma á síðustu öld til dæmis með því að setja lög um 

jafna stöðu og jafnan rétt kvenna og karla nr. 10/2008 og samþykkja aðgerðaáætlun vegna 

ofbeldis á heimilum og kynferðislegs ofbeldis (Velferðarráðuneytið, e.d.). Líkt og 

viðmælendur röktu hefur góður árangur þessarar baráttu og innlendir sigrar í 

jafnréttismálunum orðið til þess að Ísland getur talist til fyrirmyndar í málaflokknum í 

alþjóðlegu samhengi. Baráttan þarf að halda áfram innanlands en hún hefur að auki færst út 

fyrir landssteinana þar sem fulltrúar Íslands eru, í krafti sterkrar ímyndar og stöðu í 

jafnréttismálunum, farnir að beita sér í auknum mæli. Sterk ímynd, rík arfleifð og reynsla 

hefur gefið Íslandi trúverðuga rödd í alþjóðlegu jafnréttisstarfi. Í dag leggur Ísland helst 

áherslu á valdeflingu kvenna, samþættingu kynja- og jafnréttissjónarmiða og á jafnrétti 

sem mannréttindi.  

Þunn lína getur verið á milli þess að vekja athygli á ofbeldi gegn konum og að fjalla 

eingöngu um þær sem fórnarlömb. Þar kemur áherslan á valdeflingu kvenna sterk inn og 

nauðsyn þess að konur komi sjálfar að þeirri umræðu. Í tengslum við valdeflingu kvenna 

nefndu flestir viðmælendur þá leið sem farin var á Íslandi með kvennaframboðunum og 

veltu fyrir sér hvort sú leið væri fær annars staðar. Líkt og Enloe (2000) hefur meðal 

annars bent á er gjarnan dregin upp mynd af konum sem fórnarlömbum þegar verið er að 

ræða málefni kvenna á alþjóðavettvangi. Þær séu séðar sem þolendur en ekki sjálfstæðir 

einstaklingar sem geti haft áhrif á eigið líf væri þeim gefinn kostur á því. Mikilvægt sé því 

að efla konur pólitískt, fá þær að borðinu og leyfa þeim að hafa áhrif á allar 

ákvarðanatökur sem varða líf þeirra. Andrea sagði til að mynda oft erfitt að fá fjármagn í 

verkefni sem snúa að valdeflingu kvenna en hins vegar vilji allir setja pening í verkefni 

sem lúta að því að útrýma ofbeldi gegn konum. Hún sagði ekki alltaf auðvelt að fá fólk til 

þess að sjá samhengið, það er að ekki sé hægt að útrýma ofbeldi gegn konum ef samfélagið 

heldur áfram að líta á þær sem annars flokks borgara.  Til þess að einhver árangur náist í 

verkefnum sem varða kynbundið ofbeldi er nauðsynlegt að efla konur bæði félagslega og 

pólitískt.  

Líkt og Lennie (1999) benti hins vegar á verða Vesturlöndin að varast það að nálgast 

valdeflingu kvenna, sérstaklega í þróunarlöndum, með forræðishyggju og yfirgangi. 

Viðmælendur voru meðvitaðir um þetta og bentu á að markmiðið væri ekki að búa til 

íslenskt samfélag í öðrum löndum. Krook og True (2010) bentu aukin heldur á að ríki geti 

sniðið alþjóðleg viðmið að eigin aðstæðum og í samhengi við þeirra samfélagsgerð. 

Andrea benti einnig á að til þess að raunverulegt eignarhald verði á þessum 

jafnréttisleiðum þyrftu þær að koma frá sjálfri grasrótinni, ekki yfirvöldum eða erlendum 

ríkjum og alþjóðastofnunum. Ekki er hægt að troða upp á þjóðir leiðum sem þær tengja 

ekki við heldur þurfi að eiga við þær samtal. Þá er aðeins hægt að taka eitt skref í einu í átt 

að settu markmiði.  

Samþætting kynja- og jafnréttissjónarmiða er femínísk aðgerð sem miðar að því að 

flétta sjónarhorni kynjajafnréttis inn í stefnumótun og ákvarðanir á öllum sviðum 

samfélagsins. Yfir hundrað ríki hafa tekið upp stefnu varðandi kynjasamþættingu (True og 

Mintrom, 2001) og samkvæmt viðmælendum þessarar rannsóknar er samþætting eitt helsta 

markmið fulltrúa Íslands á erlendri grundu. Áhersla Íslands á samþættingu og valdeflingu 

kvenna sannaði sig meðal annars í ræðu Svandísar Svavarsdóttur, þáverandi 

umhverfisráðherra, á allsherjarfundi ráðstefnunnar Ríó+20 um sjálfbæra þróun árið 2012. 

Þar gagnrýndi hún niðurstöður ráðstefnunnar en lítið er fjallað um kynjasjónarmiðin í 

lokaályktun ráðstefnunnar og ekki tókst heldur að koma á ákvæðum varðandi kyn- og 

frjósemisréttindi kvenna. Þá sagði Svandís miður að ekkert var fjallað um kyn og loftslag 

enda sé vitað mál að loftlagsbreytingar hafi meiri áhrif á konur heldur en karla (Svandís 

Svavarsdóttir, 2012). Næstu baráttur í jafnréttismálunum á alþjóðavettvangi munu fara 

fram á þessum vettvangi, það er að koma kynjasjónarmiðinu að þegar verið er að ræða 

önnur málefni. Ísland er vel til þess fallið að taka að sér að vera þessi, oft óvinsæla, rödd að 

sögn viðmælenda. Íslendingar séu orðnir það meðvitaðir um mikilvægi jafnréttis að þeir 

muni aldrei fara í neinar málamiðlanir með það. Eins er hægt að benda á að Ísland sé 

tilvalið til þess að vera þessi alþjóðlega rödd jafnréttis í krafti herleysis og friðsemdar. 

Engin þjóð mætir Íslandi með fyrirfram mótaðar hugmyndir um Íslendinga sem óvini.  

Ef það er eitthvað eitt viðmið sem fulltrúar Íslands vinna eftir á alþjóðavettvangi þá er 

það áherslan á jafnrétti sem mannréttindi, ef marka má orðræðu viðmælenda. Áherslan á 

mannréttindi virðist vera upphafspunkturinn í öllu alþjóðlegu jafnréttisstarfi Íslands og má 

því segja að um alþjóðlegt viðmið sé að ræða. Líkt og Krook og True (2010) bentu á eru 

mælanleg viðmið lífsseigari en önnur því þau veita ríkjum ákveðna alþjóðlega 

viðurkenningu í málaflokknum. Að þessu leyti er mælikvarði World Economic Forum á 

kynjabil ríkja heppilegt viðmið því hann býður upp á alþjóðlegan samanburð og þar með 

þrýsting á ríki til að standa sig betur. Viðmælendur voru til að mynda allir sammála um 

áhrif góðrar frammistöðu á mælikvarðanum á alþjóðlega ímynd Íslands í málaflokknum. 

Viðmið sem bjóða hins vegar upp á of mikið rými til túlkunar eru ekki eins líkleg til þess 

að festa sig í sessi. Það má vel færa rök fyrir því að áhersla á mannréttindi sé dæmi um 

slíkt viðmið en ekki er til neinn mælikvarði eða listi um hvaða ríki standi sig best í því að 

virða mannréttindi kvenna.  

Mælikvarði World Economic Forum hefur hins vegar verið gagnrýndur fyrir að gera of 

mikið úr þeim efnahagslega ávinningi sem hlýst af kynjajafnrétti. Ríki eru hvött til þess að 

fjárfesta í konum, slíkt borgi sig og leiði til hagsældar (Elias, 2012). Drífa benti sömuleiðis 

á skaðsemi þessarar orðræðu þegar talið barst að áherslu Íslands á jafnrétti sem 

mannréttindi. Hún segir mikilvægt að passa sig á því að tala ekki alltaf fyrir jafnrétti vegna 

þess að það borgi sig, það er að ríki þurfi að virkja þann mannauð sem hlýst af konum því 

það muni skila sér í aukinni hagsæld. Jafnrétti eigi alltaf að vera jafnréttisins vegna. 

Efnahagslegu sjónarmiðin eigi ekki að vera útgangspunkturinn í umræðunni.  

Karllæg gildi hafa almennt verið ráðandi í utanríkismálum og á tuttugustu öldinni voru 

fáar konur sem gátu haft áhrif á mótun utanríkisstefnu ríkja (Tickner, 1992). Ríkið sjálft og 

alþjóðakerfið eru karllægar stofnanir í sjálfu sér og þegar konur stigu fyrst inn í stjórnmálin 

stigu þær inn í fyrirfram mótaðan karlaheim sem kunni betur að meta karllæga eiginleika 

(Peterson, 1992). Andrea varð meðal annars vör við þetta þegar hún hóf störf í 

utanríkisráðuneytinu en hún sagði það hafa verið afar karllæga stofnun. Hún benti á að 

þetta einskorðaðist ekki við Ísland en afar sjaldgæft væri að konur væru til dæmis 

ráðuneytisstjórar og sjaldan í leiðandi stöðum í utanríkisþjónustunni. Utanríkismálin voru 

lengi vel síðasta vígi karlmanna í stjórnmálunum og þess vegna er sterk áhersla á 

jafnréttismál í íslenskri utanríkisstefnu merki um hversu langt Ísland er komið í 

jafnréttismálunum. Líkt og Anne Phillips (1995) hefur meðal annarra bent á þá þarf konur 

til þess að koma jafnréttismálunum á dagskrá og komst Silja Bára Ómarsdóttir (2010) að 

sömu niðurstöðu þegar hún skoðaði áhrif femínísma á íslenska utanríkisstefnu. 

Viðmælendur í þessari rannsókn voru sömuleiðis sammála um mikilvægi þess að hafa 

konur í leiðandi stöðum í alþjóðastarfi Íslands. Upplifanir kvenna, til dæmis af 

ófriðarástandi, eru oft á tíðum ólíkar upplifunum karla. Kynin tali jafnvel ekki sama 

tungumálið þegar alþjóðamál eru til umræðu (Cohn, 1987). Þetta staðfestu viðmælendur en 

þeir töluðu meðal annars um þá áherslubreytingu sem hafi orðið þegar konur gegndu fyrst 

embætti utanríkisráðherra á árunum 2006 til 2009. Bára segist meðal annars ekki viss um 

að hennar tillögur hefðu fengið sama hljómgrunn ef karl hefði verið ráðherra á þessum 

tíma. Íslensk samfélagsgerð gerir það að verkum að konur eru sýnilegar á Íslandi. Þær eru 

virkir þátttakendur í stjórnmálunum, þar með töldum utanríkismálunum. Íslenskar konur 

hafa, líkt og Andrea benti á, sjálfar verið duglegar að hasla sér völl á sviði jafnréttismála 

erlendis. Þær eru meðvitaðar um réttindi sín, hafa þróað með sér ríka réttlætiskennd í 

þessum málum og vilja þar af leiðandi beita sér fyrir mannréttindum kvenna. Andrea sagði 

ennfremur að þegar hún horfði yfir sviðið þá væru þetta íslenskar konur sem sjálfar taka 

sig til og leita í þessi störf. Það séu því ekki endilega stjórnvöld sem skapi þessa jákvæðu 

ímynd heldur komi þau svolítið haltrandi á eftir. Þetta viðhorf er í takt við niðurstöður 

rannsóknar Silju Báru Ómarsdóttur (2014) á reynslu íslenskra kvenna af 

friðargæslustörfum. Hún talaði við átta konur um reynslu þeirra af störfum á vettvangi á 

vegum Íslensku friðargæslunnar. Þær áttu sjálfar frumkvæði að því að fara á vettvang og 

voru allar sammála um að skrifstofa friðargæslunnar hefði ekki sinnt þeim nægilega vel. 

Margar þessara kvenna hafa flust úr landi og vinna nú að svipuðum verkefnum fyrir 

alþjóðlegar stofnanir þar sem þeim finnst Íslenska friðargæslan ekki meta þekkingu þeirra 

að verðleikum.  

Innlendur samhljómur í málaflokknum og samhent ytra yfirbragð skiptir máli þegar 

smáríki ætla að hasla sér völl í ákveðnum málaflokki (Gunnhildur Lily Magnúsdóttir og 

Baldur Þórhallsson, 2011). Það skiptir því máli að jafnrétti sé orðið rótgróið íslenskt gildi 

sem gangi þvert á stjórnmálaflokka. Ríki kjósa að setja sér viðmið, það er val og verður því 

að vera hluti af stefnunni. Það verður að vera meðvituð ákvörðun stjórnvalda að leggja 

áherslu á málaflokkinn. Athygli vakti að Erla sagði að sviptingar í stjórnmálum innanlands 

geti haft afgerandi áhrif á alþjóðlega stöðu Íslands í jafnréttismálum. Hún sagði skipta 

miklu máli að ráðherra leggi áherslu á málaflokkinn því ef hann brýnir ekki fyrir 

embættismönnum að halda þessum sjónarmiðum á lofti þá hafi það áhrif á ímyndina. 

Ingebritsen (2002) segir stjórnvöld einnig þurfa að vera sannfærð um mikilvægi 

málaflokksins svo ríki geti myndað alþjóðleg viðmið. Þá þurfi stjórnvöld sömuleiðis að 

framfylgja viðmiðinu nánast sjálfkrafa. Ríkisstjórnarskipti mega því ekki hafa áhrif á þessi 

alþjóðlegu viðmið sem Ísland hefur sett. Ef við lítum á viðmið sem ferli en ekki fastmótaða 

stærð (Krook og True, 2010) þarf sá áherslumunur sem viðmælendur töluðu um að fylgdi 

ríkisstjórnarskiptum ekki að hafa afgerandi áhrif á alþjóðlega ímynd Íslands í 

jafnréttismálum. Allar nema Erla voru sammála um að íslenskir stjórnmálamenn myndu 

allir skilgreina sig sem jafnréttissinnaða þó að þeir séu mistilbúnir að vinna málaflokknum 

brautargengi eða gera róttækar breytingar í átt að auknu jafnrétti. En þó svo að 

áherslumunur sem verði við ríkisstjórnaskipti hafi ekki afgerandi áhrif á alþjóðlega ímynd 

og stöðu Íslands í jafnréttismálum þá er mikilvægt að sofna ekki á verðinum. Afar auðvelt 

er að glutra niður áunnum árangri í þessum efnum líkt og viðmælendur bentu á. Þorgerður 

Einarsdóttir (2006: 453-454) er meðal þeirra sem hefur bent á að kynjajafnrétti er ekki 

samfelld framþróun heldur er algengt að stöðnun verði eða jafnvel bakslag. Þá hafa ýmsir 

alþjóðlegir straumar ógnað mannréttindum kvenna, meðal annars nýfrjálshyggja, 

stríðsrekstur, hernaðarhyggja og aukin bókstafstrú.  

Femínísk vitund íslenskra fulltrúa á alþjóðavettvangi um mikilvægi þess að efla konur, 

bæði félagslega og pólitískt, að koma kynjasjónarmiðunum að alls staðar þar sem ráðum er 

ráðið og að fjalla ávallt um kynjajafnrétti sem grundvallarmannréttindi, er til þess fallin að 

auka sérstöðu Íslands í málaflokknum enn frekar. Þessi sérstaða veitir okkur trúverðuga 

rödd á alþjóðavettvangi og gerir okkur kleift að verða virkilega að gagni þar sem þörfin á 

úrbótum er mest.  

 

5.4. Samantekt 

 

Í fimm ár í röð hefur Ísland verið á toppi lista World Economic Forum um hvaða ríki 

mælast með minnsta kynjabilið. Birting niðurstaðna World Economic Forum fær jafnan 

mikla alþjóðlega fjölmiðlaumfjöllun, sem og annað frumkvöðlastarf í jafnréttismálum. Það 

er einmitt innlent frumkvöðlastarf og þar með sérþekking í málaflokknum sem er að mati 

viðmælenda þessarar rannsóknar helsta framlag Íslands til jafnréttismála á 

alþjóðavettvangi. Ímyndin er alltaf að festast betur í sessi enda um mælanlegt viðmið að 

ræða. Ímyndin helst ennfremur í hendur við góða ímynd Norðurlandanna í málaflokknum 

og voru viðmælendur sammála um að hér væri um samnorrænt gildi að ræða. Norðurlöndin 

séu því jafnframt ötul í að beita sér sameiginlega í jafnréttismálunum en samstarfið mætti 

efla enn frekar.  

Þegar litið er yfir niðurstöðurnar má sjá að fulltrúar Íslands eru almennt með mjög 

jákvæða mynd af ímynd og vægi Íslands í jafnréttismálum á alþjóðavettvangi. Allir 

viðmælendur voru sammála um styrk Íslands og stöðu í málaflokknum og töldu mikilvægt 

að Ísland nýtti þá stöðu til frekari áhrifa. Þá er eftirtektarvert að aðspurðir um helsta 

alþjóðlega framlag Íslands til jafnréttismála nefndu flestir viðmælendur innlenda sigra í 

málaflokknum. Þessa innlendu sigra, þá ríku arfleifð sem Ísland býr yfir, töldu 

viðmælendur önnur ríki geta notað til lærdóms eða eftirbreytni.  

Þegar orðræða er greind er mikilvægt að rýna einnig í það sem er fjarverandi í 

orðræðunni. Enginn viðmælandi notaði hugtakið „völd“ þegar alþjóðleg áhrif Íslands voru 

til umræðu. Þeir töluðu um Ísland sem mikilvæga „rödd“ í alþjóðlegu samhengi, góða 

„stöðu“ Íslands, að Íslendingar væru með fast land undir fótum og geti þar af leiðandi náð 

árangri í þessum málaflokki. Enginn notaði valdahugtakið til þess að útskýra góða 

alþjóðlega stöðu Íslands í jafnréttismálunum.  Hugmyndin um mikilvægi þess að ríki öðlist 

alþjóðleg völd á þannig ekki við í hugarheimi viðmælenda. Eins og fjallað er um í öðrum 

kafla eru völd ríkja að hefðinni til eitt helsta umfjöllunarefnið innan alþjóðasamskipta og 

hafa verið það allt frá upphafi fræðigreinarinnar í lok fyrri heimsstyrjaldar. Leiðarstef 

raunhyggjunnar er sem dæmi eðli ríkja til að hámarka völd sín, sama hvað það kostar. 

Þegar femínískar kenningar fóru síðan að ryðja sér rúms undir lok kalda stríðsins fóru þær 

meðal annars fram á endurskilgreiningu á valdahugtakinu og bentu einnig á að áherslan á 

völd væri í raun karllæg í sjálfu sér. Í þessari rannsókn verður hins vegar að taka tillit til 

þess að einungis var rætt við konur og því má leiða líkur að því að niðurstöðurnar hefðu 

orðið aðrar ef einnig hefði verið rætt við karla.  

Niðurstöður orðræðugreiningarinnar benda til þess að fulltrúar Íslands í alþjóðastarfi 

upplifi ímynd Íslands í jafnréttismálum afar sterka. Ímyndin sé þó að einhverju leyti 

samofin ímynd Norðurlandanna. Þeir telja Ísland hafa nokkra sérstöðu í málaflokknum og 

að þessi sérstaða sé fyrst og fremst byggð á innlendu frumkvæði í jafnréttisbaráttunni. 

Sterk innlend staða geri það einnig að verkum að Íslendingar séu mjög meðvitaðir um 

hvaða leiðir þurfi að fara til að ná fram auknum kvenréttindum; leggja þurfi áherslu á 

kvenréttindi sem mannréttindi – ekki efnahagslega skynsemi – samþættingu kynja- og 

jafnréttissjónarmiða og þá sé valdefling kvenna lykillinn að öðrum framförum í 

málaflokknum. Viðmælendur sögðust stundum upplifa Ísland sem ósköp smátt ríki í 

alþjóðlegu samhengi – en aldrei í þessum málaflokki. Þegar jafnréttismálin eru til umræðu 

geti fulltrúar Íslands talað af algjörri festu og sjálfstrausti.  

6. Lokaorð 
 

Femínísk hugmyndafræði hefur teygt anga sína víða á Íslandi. Áherslan á 

kynjajafnrétti hefur aukist í íslenskri utanríkisstefnu á undanförnum árum. Skýrslur 

utanríkisráðherra undanfarin ár bera þess glögglega merki (Silja Bára Ómarsdóttir, 2010) 

og ef marka má nýjustu skýrslu Gunnars Braga Sveinssonar (2014) utanríkisráðherra hafa 

jafnréttismálin fest sig í sessi sem ein helsta áhersla íslensks alþjóðastarfs. Þessi ríka 

áhersla er ekki úr lausu lofti gripin heldur byggir hún á innlendri þróun og sigrum sem 

meðal annars viðmælendur þessarar rannsóknar komu auga á. Íslensk samfélagsgerð er 

hliðholl konum og þeirra sjónarmiðum.  

Rannsóknarspurningarnar sem settar eru fram í inngangi og þessi rannsókn leitast við 

að svara eru eftirfarandi: Hvernig er ímynd Íslands í jafnréttismálum á alþjóðavettvangi? 

Hvert er framlag Íslands til jafnréttismála á alþjóðavísu? Hvaða vægi hefur rödd Íslands 

þegar jafnréttismálin eru á dagskrá í alþjóðasamfélaginu? Til þess að svara þessum 

spurningum þarf fyrst að leggja fræðilegan grunn líkt og gert er í öðrum kafla. Grunnurinn 

er byggður á femínískum kenningum annars vegar og smáríkjakenningum hins vegar. Við 

þessa nálgun kemur meðal annars í ljós að unnt er að skoða samskipti ríkja út frá fleiri 

sjónarhornum en völdum og átökum ríkja. Femínískar kenningar sýna meðal annars fram á 

að upplifanir einstaklinga, til dæmis kvenna, gefa oft ólíkari sýn á alþjóðastjórnmál en 

aðrar nálganir gera. Þess vegna ákvað ég að svara rannsóknarspurningunum með því að 

skyggnast inn í reynsluheim fulltrúa Íslands í jafnréttismálum á alþjóðavettvangi. 

Smáríkjakenningarnar benda jafnframt á að ríki geta öðlast alþjóðleg völd með því að 

leggja áherslu á ímynd og samfélagslega stöðu sína og með því að vera frumkvöðlar í 

ákveðnum málaflokkum. Orðræða viðmælenda þessarar rannsóknar fellur vel að 

kenningum um smáríki þar sem þeir upplifa Ísland oftar en ekki afar smátt í alþjóðlegu 

samhengi, nema þegar jafnréttismálin eru til umræðu. Ímynd og staða Íslands í þessum 

málaflokki sé sterk og hefur verið að festa sig betur í sessi á síðustu árum, til dæmis í 

kjölfar birtingu skýrslu World Economic Forum um minnsta kynjabilið í heimi þar sem 

Ísland hefur mælst efst fimm ár í röð. Rannsóknin byggir á eigindlegum elítuviðtölum við 

fimm konur sem allar hafa unnið að jafnréttismálum á alþjóðlegum vettvangi fyrir Íslands 

hönd og komið að ákvarðanatöku og/eða stefnumótun stjórnvalda í jafnréttismálum á 

alþjóðavettvangi. Ástæða þess að ég valdi þessa rannsóknaraðferð er vel rökstudd í þriðja 

kafla en mér þótti ekki unnt að svara rannsóknarspurningunum eingöngu með tölulegum 

gögnum. Elítuviðtöl gefa okkur einstaka innsýn á reynsluheim viðmælenda en það var 

margt sem kom á óvart við greiningu þeirra gagna sem aflað var. Þegar ég hélt af stað í 

þetta verkefni hefði mér til dæmis aldrei dottið í hug að leggja jafn ríka áherslu á íslensku 

kvennaframboðin í tengslum við þetta umfjöllunarefni. Þá spratt áherslan á ímynd 

Norðurlandanna upp úr fyrsta viðtalinu sem ég tók og var bætt við í viðtalsvísinn að því 

loknu. Eins og sjá má í fjórða kafla greindi ég fimm flokka eða þemu í orðræðu 

viðmælenda. Þetta eru; ímynd Íslands á alþjóðavettvangi, Norðurlöndin, Ísland sem 

frumkvöðull í jafnréttismálum, áherslur Íslands í alþjóðlegu jafnréttisstarfi og jafnrétti sem 

íslenskt gildi. Orðræða viðmælenda er mjög í samræmi við þann kenningalega grunn sem 

lagður er í öðrum kafla eins og sýnt er fram á í fimmta kafla ritgerðarinnar.  

Niðurstöður orðræðugreiningarinnar gefa tilefni til að svara rannsóknarspurningunum 

með eftirfarandi hætti: Ímynd Íslands í jafnréttismálum á alþjóðavettvangi er afar sterk að 

mati fulltrúa Íslands. Hún er að einhverju leyti samofin ímynd Norðurlandanna sem ræðst 

af norrænni samfélagsgerð og sterku velferðarkerfi. Framlag Íslands til jafnréttismála á 

alþjóðavísu er fólgið í innlendu frumkvöðlastarfi í málaflokknum. Með einstakri velgengni 

íslensku kvennaframboðanna, með því að kjósa sér kvenforseta fyrst allra þjóða, öflugu 

fæðingarorlofskerfi og mikilli atvinnuþátttöku kvenna hefur Íslandi tekist að skapa sér 

alþjóðlega sérstöðu á sviði jafnréttismála. Íslandi hefur þannig tekist að skapa alþjóðleg 

viðmið í málaflokknum sem önnur ríki geta tekið til fyrirmyndar. Í krafti jákvæðrar 

ímyndar og reynslu, hefur Íslandi tekist að öðlast trúverðuga rödd á alþjóðavettvangi sem 

fulltrúar þess nýta meðal annars til þess að beita sér fyrir valdeflingu kvenna, 

kynjasamþættingar og mannréttindum kvenna um allan heim.  

Lærdómurinn sem draga má af niðurstöðum þessarar rannsóknar er sá að sterk 

alþjóðleg ímynd Íslands í jafnréttismálum veitir ríkinu einstök tækifæri til sóknar á 

alþjóðavettvangi. Ísland hefur í krafti sérstöðu sinnar trúverðuga rödd í málaflokknum og 

hefur því tök á því að skapa ný alþjóðleg viðmið. Ýmsar nýjar spurningar vöknuðu við 

gerð rannsóknarinnar sem ekki er unnt að svara en gefa tilefni til frekari rannsókna. Til 

dæmis varðandi áhrif herleysis Íslands á ríkjandi karlmennskuhugmyndir í samfélaginu. 

Getur verið að sú staðreynd að Ísland hefur aldrei sent unga drengi í hernaðarþjálfun eða í 

stríð geri samfélagið móttækilegra fyrir femínískri hugmyndafræði? Takmarkanir þessa 

verkefnis eru þess eðlis að ekki er hægt að svara þessum spurningum á grundvelli þeirra 

gagna sem hér var safnað, enda er spurningin um áhrif herleysis á íslenska karlmennsku 

efni í sjálfstæða rannsókn.  

Í kjölfar rannsóknarinnar vaknar einnig sú áleitna spurning um hvort íslensk stjórnvöld 

geri sér almennilega grein fyrir þeim alþjóðlega styrkleika sem felst í sterkri ímynd og 

trúverðugleika í málaflokki á borð við kynjajafnrétti. Eru þau að nýta þessa sérstöðu eftir 

fremsta megni? Ef marka má niðurstöður Silju Báru Ómarsdóttur (2014) af reynslu kvenna 

af störfum hjá Íslensku friðargæslunni eru þær ekki metnar að verðleikum og hafa margar 

því leitað sér starfa hjá alþjóðastofnunum þar sem þeim finnst reynsla þeirra betur metin. 

Þá sögðu þær allar að þeim hafi ekki verið nægilega sinnt, voru sjálfkrafa taldar 

sérfræðingar í jafnréttismálum og þurftu jafnvel að móta stefnu stjórnvalda sjálfar á 

vettvangi. Næstu skref í rannsóknum á þessu efni væru því að líta nánar á þær leiðir sem 

stjórnvöld og embættismenn beita til þess að hlúa að alþjóðlegri sérstöðu Íslands í 

jafnréttismálum og verkferla á sviði jafnréttismála innan utanríkisráðuneytisins.  



  

77 

 

Heimildir 
 

Alasuutari, P., Bickman, L. og Brannen, J. (2008). The SAGE Handbook of Social  

   Research Methods. London: SAGE Publications.  

 

Alþingi. (2014, 2. apríl). Fundir á Alþingi í tengslum við fræðsluferð alþjóðlegra  

   samtaka kvenþingmanna til Íslands. Sótt 3. apríl 2014 af http://www.althingi.  

   is/vefur/frett.html?nfrettnr=2202 

 

Angela E.V. King. (2002). Foreword. Í Office of the Special Adviser on Gender Issues  

   (umsjón) Gender Mainstreaming: An Overview. New York: United Nations.  

 

Antaki, C. (2008). Discourse Analysis and Conversation Analysis. Í Alasuutari, P,  

   Bickman, L. og Brannen, J. (ritstjórar), The SAGE Handbook of Social  

   Research Methods (bls. 431-446). London: SAGE Publications.  

 

Auður Styrkársdóttir. (1982). Kvennaframboðin 1908-1926. Reykjavík:  

   Félagsvísindadeild Háskóla Íslands og Örn & Örlygur 

 

Auður Styrkársdóttir. (1986). From Social Movement to Political Party: The New  

   Women’s Movement in Iceland. Í Dahlerup, D. (ritstjóri), The New Women’s  

   Movement: Feminism and Political Power in Europe and the USA. London:  

   SAGE Publications. 

 

Bardhan, K., & Klasen, S. (1999). UNDP's gender-related indices: a critical review.  

   World Development, 27(6), 985-1010. 

 

BBC. (2012, 29. júní). On the campaign trail, nappies in hand. Sótt 7. mars 2014 af  

   http://www.bbc.co.uk/news/world-18638878 

 

Beauvoir, S.D. (1976). The Second Sex (H. M. Parshley þýddi). New York: Alfred A.  

   Knopf.  



  

78 

 

Bindel, J. (2010, mars). Iceland: the world's most feminist country. The  

   Guardian. Sótt 7. mars 2014 af http://www.theguardian.com/lifeandstyle/  

   2010/mar/25/iceland-most-feminist-country 

 

Birna Þórarinsdóttir. (2005). Íslenska friðargæslan: Jafnréttis- og kynjasjónarmið í  

   stefnu og starfsemi 1994-2004. Rannsókn unnin fyrir Rannsóknastofu í kvenna-  

   og kynjafræðum við Háskóla Íslands og UNIFEM á Íslandi. Reykjavík: RIKK. 

 

Blanchard, E. M. (2003). Gender, international relations, and the development of  

   feminist security theory. Signs, 28(4), 1289-1312. 

 

Borchorst, A. and Siim, B. (2008). Woman-friendly policies and state feminism:  

   Theorizing Scandinavian gender equality. Feminist Theory, 9, 207-224. 

 

Carr, E. H. (1946). Twenty Years' Crisis, 1919-1939 (2. útgáfa). London: Macmillan. 

 

Cochrane, K. (2011, október). Is Iceland the best country for women? Guardian. Sótt 3.  

   mars 2014 af http://www.theguardian.com/world/2011/oct/03/iceland-best- 

   country-women-feminist 

 

Cohn, C. (1987). Sex and death in the rational world of defense intellectuals. Signs,  

   12(4), 687-718. 

 

Convention on the Elimination of All Forms of Discrimination against Women. (e.d.).  

   Sótt 9. mars 2014 af https://treaties.un.org/doc/Publication/MTDSG/  

   Volume%20I/Chapter%20IV/IV-8.en.pdf 

 

Creswell, J. W. (1998). Qualitative Inquiry and Research Design: Choosing Among  

   Five Traditions. Thousand Oaks: SAGE Publications.   

 

Creswell, J.W. (2003). Research Design: Qualitative, Quantitative and Mixed Methods  

   Approaches (Second edition). Thousand Oaks: SAGE Publications.  

 



  

79 

Doucet, A. Og Mauthner, N. (2008). Qualitative Interviewing and Feminist Research. Í  

   Alasuutari, P, Bickman, L. og Brannen, J. (ritstjórar), The SAGE Handbook of  

   Social Research Methods (bls. 328-343). London: SAGE Publications. 

 

Drury, I. (2014, febrúar). 200 women troops sent home for being pregnant: MoD won't  

   impose war zone pregnancy tests due to 'privacy' fears. Daily Mail. Sótt 27.  

   febrúar 2014 af http://www.dailymail.co.uk/news/article-2560898/200-women- 

   troops-sent-home-pregnant-MoD-wont-impose-war-zone-pregnancy-tests- 

   privacy-fears.html 

 

e-International Relations. (2013, 13. mars). Interview – Cynthia Enloe. Sótt 19. janúar  

   2014 af http://www.e-ir.info/2013/03/13/interview-cynthia-enloe/ 

 

Elias, J. (2012). The World Economic Forum‘s Global Gender Gap Report: A critical  

   commentary. Gender In Global Governance Net-Work. Sótt 1. febrúar 2014 af  

   http://genderinglobalgovernancenet-work.net/comment/the-world-economic- 

   forums-global-gender-gap-report-a-critical-commentary/ 

 

Elias, J. (2013). Davos Woman to the Rescue of Global Capitalism: Postfeminist  

   Politics and Competitiveness Promotion at the World Economic Forum.  

   International Political Sociology, 7(2), 152-169. 

 

Enloe, C. H. (2000). Bananas, beaches and bases: Making feminist sense of  

   international politics. Univ of California Press. 

 

Firestone, W. A. (1987). Meaning in method: The rhetoric of quantitative and  

   qualitative research. Educational researcher, 16(7), 16-21. 

 

Fjármálaráðuneytið. (2006, 8. desember). Heimagreiðslur til foreldra. Sótt 26. apríl  

   2014 af http://www.fjarmalaraduneyti.is/frettir/2006/12/08/nr/7322 

 

Flyvbjerg, B. (2006). Five Misunderstandings About Case-Study Research. Qualitative  

   Inquiry, 21, 219-245. 

 



  

80 

Forsætisráðuneytið. (2008). Ímynd Íslands: Styrkur, staða og stefna. Reykjavík:  

   Prentmet. 

 

Galtung, J. (1971). A Structural Theory of Imperialism. Journal of Peace Research,  

   8(2), 81-117.  

 

Gill, R. (2000). Discourse Analysis. Í Bauer, M.W. og Gaskell, G. (ritstjórar),  

   Qualitative Researching With Text, Image and Sound: A Practical Handbook  

   (bls. 172-190). London: SAGE Publications.  

 

Glaser, B.G. og Strauss, A.L. (1967). The Discovery of Grounded Theory. Chicago:  

   Aldine.  

 

Gunnar Bragi Sveinsson. (2014). Skýrsla Gunnars Braga Sveinssonar utanríkisráðherra  

   um utanríkis- og alþjóðamál. (Lögð fyrir Alþingi á 143. löggjafarþingi 2013- 

   2014.). Reykjavík: Alþingi.  

 

Gunnhildur Lily Magnúsdóttir og Baldur Þórhallsson. (2011). The Nordic States and  

   Agenda-Setting in the European Union: How Do Small States Score?  

   Stjórnmál & Stjórnsýsla 1(7), 203-224.  

 

Guzzini, S. (2001). The Significance and Roles of Teaching Theory in International  

   Relations. Journal of International Relations and Development 4(2), 98-117. 

 

Hansen, L. (2000). Gender, nation, rape: Bosnia and the construction of security.  

   International Feminist Journal of Politics, 3(1), 55-75. 

 

Hansen, L. (2010). Ontologies, Epistemologies, Methodologies. Í Sheperd, J. (ritstjóri),  

   Gender Matters in Global Politics: A Feminist Introduction to International  

   Relations (bls. 17-27). London: Routledge.  

 

Hart, C. (2005). Doing your Masters Dissertation. London: SAGE Publications.  

 



  

81 

Hausmann, R., Tyson, L.D., Bekhouche, Y. og Zahidi, S. (2013). The Global Gender  

   Gap Index 2013. Genf: World Economic Forum.  

 

Helga Þórey Björnsdóttir. (2011). Give me some men who are stout-hearted men, wo  

   will fight for the right they adore: Negotiating gender and identity in Icelandic  

   peacekeeping. Doktorsritgerð í mannfræði við Háskóla Íslands.  

 

Hermanowicz, J.C. (2002). The Great Interview: 25 Strategies for Studying People in  

   Bed. Qualitative Sociology, 25(4), 479-499.  

 

Hernes, H. (1987). Welfare State and Woman Power: Essays in State Feminism.  

   London: Norwegian University Press. 

 

Hollis, M. og Smith, S. (1990). Explaining and understanding international relations.  

   Oxford: Clarendon Press. 

 

Ingebritsen, C. (2002). Norm Entrepreneurs Scandinavia's Role in World Politics.  

   Cooperation and Conflict, 37(1), 11-23. 

 

Keohane, R. O. (1969). Lilliputians' Dilemmas: Small States in Internatinal Politics.  

   International Organization, 23(02), 291-310. 

 

Kópavogsbær. (e.d.). Heimgreiðslur. Sótt 26. apríl 2014 af http://www.kopavogur.is/  

   thjonusta/gjaldskrar/gjaldskrarundirflokkur/nr/2703 

 

Krook, M. L. og True, J. (2012). Rethinking the life cycles of international norms: The  

   United Nations and the global promotion of gender equality. European Journal  

   of International Relations, 18(1), 103-127. 

 

Lapid, Y. (1989). The third debate: On the prospects of international theory in a post- 

   positivist era. International Studies Quarterly, 235-254. 

 



  

82 

Lennie, J. (1999). Deconstructing gendered power relations in participatory planning:  

   towards an empowering feminist framework of participation and action.  

   Women's Studies International Forum, 22(1), 97-112. 

 

Lilleker, D. G. (2003). Interviewing the political elite: Navigating a potential minefield.  

   Politics, 23(3), 207-214. 

 

Lög um jafna stöðu og jafnan rétt kvenna og karla nr. 10/2008 með áorðnum  

   breytingum 162/2010 og 126/2011.  

 

Malhotra, A., og Schuler, S. R. (2005). Women’s empowerment as a variable in  

   international development. Measuring empowerment: Cross-disciplinary  

   perspectives, 71-88. 

 

Mohanty, C. T., Russo, A., og Torres, L. M. (1991). Third world women and the politics  

   of feminism. Indiana University Press. 

 

Morgenthau, H. (1973). Politics among Nations: The Struggle for Power and Peace (5.  

   útgáfa). New York: Knopf.  

 

Nobel Media AB. (2013). The Nobel Peace Prize 2003. Sótt 10. mars 2014 af  

   http://www.nobelprize.org/nobel_prizes/peace/laureates/2003/index.html 

 

Norræna ráðherranefndin. (2013). Gróska – lífskraftur: Formennskuáætlun Íslendinga í  

   Norrænu ráðherranefndinni 2014. Noregur: Norræna ráðherranefndin.  

 

Phillips, A. (1995). The Politics of Presence: The Political Representation of Gender,  

   Ethnicity and Race. Oxford: Clarendon Press.  

 

Robinson, F. (1999). Globalizing care: Ethics, feminist theory, and international  

   relations. Boulder, CO: Westview Press. 

 

Rothstein, R. L. (1972). On the costs of realism. Political Science Quarterly, 87(3),  

   347-362. 



  

83 

 

Ruddick, S. (1989). Maternal Thinking: Towards a Politics of Peace. Boston: Beacon.  

 

Ruiz, T. (2010). Feminist Theory and International Relations: The Feminist Challenge  

   to Realism and Liberalism. 

 

Security Council. (2000). Resolution 1325. Sótt 19. janúar 2014 af  

   http://www.un.org/womenwatch/osagi/wps/#resolution 

 

Silja Bára Ómarsdóttir. (2009, 26. mars). Er skárra nóg? Jafnréttisstofa. Sótt 2. febrúar  

   2014 af http://www.jafnretti.is/jafnretti/?D10cID=ReadArticle3&ID=17&CI=0 

 

Silja Bára Ómarsdóttir. (2010). Áhrif feminisma á utanríkisstefnu Íslands 1999-2009  

   [rafræn útgáfa]. Stjórnmál og stjórnsýsla, 6(1), 73-94.  

 

Silja Bára Ómarsdóttir. (2014). „Maður finnur svo mikla ást“ Frásagnir kvenna af  

   friðargæslustörfum. Í Annadís G. Rúdólfsdóttir, Guðni Elísson, Ingólfur Ásgeir  

   Jóhannesson og Irma Erlingsdóttir (ritstjórar), Fléttur III, 3, 258-284.  

 

Stoltenberg, T. (2009). Norræn samvinna á sviði utanríkis- og öryggismála. Tillaga  

   afhent norrænu utanríkisráðherrunum á aukafundi norrænu  

   utanríkisráðherranna, Osló 9. febrúar 2009. Sótt 2. mars 2014 af  

  http://www.utanrikisraduneyti.is/media/Frettatilkynning/Stoltenberg_netutg  

   _leidrett.pdf 

 

Svandís Svavarsdóttir. (2012, júní). Ræða umhverfisráðherra á allsherjarfundi Ríó+20  

   ráðstefnunnar. Sótt 9. mars 2014 af http://www.umhverfisraduneyti.is  

   /radherra/raeturoggreinarss/nr/2180 

 

The Economist. (2011, ágúst). The Flight from Marriage. Sótt 2. mars 2014 af  

   http://www.economist.com/node/21526329 

 

Tickner, J.A. (1992). Gender in International Relations: Feminist Perspectives on  

   Achieving Global Security. New York: Columbia University Press.  



  

84 

 

Tickner, J. A. (2001). Gendering world politics: Issues and approaches in the post-Cold  

   War era. Columbia University Press. 

 

Tickner, J.A. (2005). What is your research program? Some feminist answers to  

   international relations methodological questions. International Studies  

   Quarterly, 49(1), 1-22. 

 

True, J., og Mintrom, M. (2001). Transnational networks and policy diffusion: The case  

   of gender mainstreaming. International Studies Quarterly, 45(1), 27-57. 

 

UN Women. (e.d.). Commision on the Status of Women. Sótt 24. Febrúar 2014 af  

   https://www.un.org/womenwatch/daw/csw/ 

 

Utanríkisráðuneytið. (2013a, 13. maí). Alþjóðlegi jafnréttisskólinn (GEST) verður hluti  

   af neti Háskóla SÞ á Íslandi. Sótt 14. janúar 2014 af  

   http://www.utanrikisraduneyti.is/frettir/nr/7684 

 

Utanríkisráðuneytið. (2013b). Þróunarsamvinnuáætlun 2013-2016. Reykjavík:  

   Utanríkisráðuneytið.  

 

Utanríkisráðuneytið. (2013c). Konur, friður og öryggi: Áætlun Íslands um framkvæmd  

   ályktunar öryggisráðs Sameinuðu þjóðanna nr. 1325 um konur, frið og öryggi  

   2013–2016. Reykjavík: Utanríkisráðuneytið.  

 

Utanríkisráðuneytið. (e.d.). Skrá yfir fulltrúa Íslands hjá erlendum ríkjum frá upphafi *.  

   Sótt 10. mars 2014 af http://www.utanrikisraduneyti.is/raduneytid/sendi-og- 

   raedisskrifstofur/nr/3321 

 

Valur Gunnarsson. (2009, janúar). Iceland to elect world's first openly gay PM: Johanna  

   Sigurdardottir is also the country's first female to take on the role. The  

   Guardian. Sótt 7. Mars 2014 af http://www.theguardian.com/world/  

   2009/jan/30/iceland-elects-gay-prime-minister 

 



  

85 

Velferðarráðuneytið. (2011). Skýrsla velferðarráðherra um stöðu og þróun  

   jafnréttismála: Jafnrétti kynjanna í tölum. Reykjavík: Velferðarráðuneytið.  

 

Velferðarráðuneytið. (e.d.). Aðgerðaáætlun vegna ofbeldis á heimilum og kynferðislegs  

   ofbeldis. Sótt 26. apríl 2014 af http://www.velferdarraduneyti.is/verkefni/  

   ofbeldi/almennt/ 

 

Waltz, K. (1979). Theory of International Politics. Boston: Addison-Wesley. 

 

Waltz, K. (1986). Anarchic Orders and Balances of Power. Í Keohane, R.O. (ritstjóri),  

   Neorealism and Its Critics (bls. 98-130). New York: Columbia University  

   Press.  

 

Youngs, G. (2004). Feminist International Relations: a contradiction in terms? Or: why  

   women and gender are essential to understanding the world ‘we’live in*.  

   International Affairs, 80(1), 75-87. 

 

Zalewski, M. (2010). Feminist International Relations: Making Sense... Í Laura J.  

   Shepherd (ritstjóri) Gender Matters in Global Politics: A Feminist Introduction  

   to International Relations (bls. 28-43). London: Routledge.  

 

Þingskjal 211. (2013-2014). Frumvarp til laga um breytingu á lögum nr. 10/2008, um  

   jafna stöðu og jafnan rétt kvenna og karla, með síðari breytingum (vörukaup,  

   þjónusta o.fl.). Alþingistíðindi A-deild, 143. 

 

Þorgerður Einarsdóttir. (2006). Kynjakerfið: Úrelding í augsýn eða viðvarandi  

   kynjahalli? Í Úlfar Hauksson (ritstjóri) Rannsóknir í félagsvísindum VII (bls.  

   445-456). Reykjavík: Félagsvísindastofnun Háskóla Íslands.  

 

 

 

 

 



  

86 

Viðauki I 
 

Kynningarbréf 
 

Erindi: Ósk um viðtal vegna MA-rannsóknar um vægi framlags Íslands til jafnréttismála á 
alþjóðavísu 

 
Kæri viðtakandi (nafn) 
 
Undirrituð er meistaranemi í alþjóðasamskiptum við Háskóla Íslands og er að skrifa 

lokaritgerð um framlag Íslands til jafnréttismála á alþjóðlegum vettvangi undir handleiðslu 
Silju Báru Ómarsdóttur. Síðastliðna vorönn sat ég námskeiðið „Gender and Global 
Politics“ og í kjölfarið ákvað ég að taka sem valáfanga „Almenna kynjafræði“ til þess að 
dýpka skilning minn á málaflokknum enn frekar. Mér þótti spennandi að máta stefnu 
íslenskra stjórnvalda í jafnréttismálum innan utanríkisþjónustunnar við smáríkjakenningu 
Christine Ingebritsen um það hvernig hernaðarlega veik smáríki, sem jafnframt eru 
efnahagslega háð öðrum ríkjum, geta öðlast félagsleg völd innan alþjóðasamfélagsins sem 
nokkurs konar fyrirmyndarríki. Hin Norðurlöndin, Svíþjóð, Danmörk, Noregur og 
Finnland, hafa til að mynda, samkvæmt kenningunni, öðlast slík völd í umhverfismálum, 
alþjóðlegum viðmiðum hvað varðar þróunaraðstoð og öryggismálum. Mér finnst því 
áhugavert að velta því upp hvort Ísland sé með sama hætti fyrirmyndarríki í 
alþjóðasamfélaginu í jafnréttismálum.  

Markmið mitt er að taka viðtöl við nokkra aðila sem hafa starfað að jafnréttismálum á 
alþjóðavettvangi fyrir hönd Íslands. Þar sem þú hefur töluverða reynslu af slíkum störfum 
þótti mér spennandi áskorun að hafa samband við þig.  
 

Ósk mín er því að fá að taka viðtal við þig um reynslu þína og viðhorf á 
jafnréttismálum. Best væri fyrir mig að hitta þig sem fyrst. Með framlagi þínu værir þú að 
skila merkilegu framlagi til fræðasamfélagsins.  

 
Með einlægri von um jákvæð viðbrögð. 
Bestu kveðjur, 

 
Áslaug Karen Jóhannsdóttir 
s. 865-6295 

Viðauki II 
 

Viðtalsvísir 
 
Bakgrunnsupplýsingar: 

1. Hvers vegna valdir þú að starfa á þessum vettvangi? Hvað var það sem vakti áhuga þinn á 
málaflokknum? 

2. Getur þú sagt mér í stuttu máli frá þínum störfum að jafnréttismálum á alþjóðlegum 
vettvangi?  

 
Ímynd Íslands í jafnréttismálum: 

1. Hvernig myndir þú lýsa ímynd Íslands í jafnréttismálum út á við?  
2. Telur þú Ísland hafa unnið sér góðan orðstír í jafnréttismálum? (Á hverju byggir þú svar 
þitt?) 

3. Telur þú skipta máli, alþjóðlega, að Ísland hefur nú verið á toppi lista World Economic 
Forum, sem sú þjóð sem hefur minnsta kynjabil í heimi, fimm ár í röð? 

4. Hvernig myndir þú lýsa þeim viðhorfum sem þú mætir almennt frá erlendum kollegum? 
(Til dæmis á fundum. Hver er þín tilfinning? Getur þú nefnt dæmi?) 

5. Telur þú að aðrar þjóðir líti jafnvel upp til okkar í jafnréttismálum? 
6. Skiptir máli að Ísland sé hlutlaus og herlaus þjóð þegar unnið er að jafnréttismálum á 

alþjóðlegum vettvangi? 

 
Framlag Íslands í jafnréttismálum: 

1. Hverjar eru, að þínu mati, helstu áherslur Íslands í jafnréttismálum á alþjóðavísu? Með 
hvaða hætti birtast þær? 

2. Hvert er, að þínu mati, helsta framlag Íslands til jafnréttismála á alþjóðavísu hingað til? 
(Einhver verkefni sem koma upp í hugann?) 

3. Telur þú að Ísland hafi eitthvað, fram yfir önnur ríki, fram að færa í jafnréttismálum til 
alþjóðasamfélagsins?  

4. Er Ísland frumkvöðull að einhverju leyti þegar kemur að jafnréttismálum? 
5. Hefur Ísland skapað ákveðið norm/viðmið í jafnréttismálum? Sem önnur ríki máta sig við. 
6. Telur þú að önnur ríki geti lært af okkar fordæmi? (Hafa þau jafnvel gert það?) 
7. Hafa önnur ríki eða alþjóðastofnanir tekið upp stefnu í jafnréttismálum sem eiga rætur 

sínar að rekja til Íslands? Eða Norðurlandanna? 
8. Telur þú Ísland búa yfir þekkingu/burði fyrir slíkt alþjóðlegt framlag? 
9. Þegar alþjóðlegir samningar og sáttmálar eru í smíðum, telurðu Ísland vera, eða geta verið, 

í því hlutverki að halda jafnréttismálunum á lofti? 
10. Gætu Norðurlöndin, að þínu mati, beitt sér meira saman í jafnréttismálum? 

Íslenskt gildi: 
1. Telur þú mikilvægt að íslensk stjórnvöld hafi það að markmiði að mælast áfram efst á 

alþjóðlegum listum varðandi kynjajafnrétti? Hvaða máli skiptir það? 
2. Telur þú áherslur íslenskra stjórnvalda á jafnréttismál innan utanríkisþjónustunnar hafa 

breyst eftir efnahagshrunið? 
3. Telur þú sviptingar í stjórnmálum innanlands hafa áhrif á alþjóðlega stöðu okkar?  

 


